
Atarikoa
Booktegian, honen aurretik beste bi artikulu bilduma ditut argitaratuak: Kezkak eta desioak (2020), eta Euskaldun abertzale baten burutazioak (2022), eta hau, hirugarrena da.
Bilduma honetara Zuzeu-n eta Berria egunkarian (hemen guztiak ez) 2021eko abendutik 2025eko apirilera argitaratuak bildu ditut; halaber, Euskal Idazleen Elkartean, 2023ko otsailetik 2025eko apirilera plazaratuak; eta, bederatzigarren atalean: "Euskal idazleak, memoria eta ahanztura" deritzanean bildutakoak, inon argitaratu gabeak dira.
Artikuluok hamar ataletan banatu ditut eta atal horien baitan, hurrenkera kronologiaren arabera; izan ere, asko lotuak dira koiuntura historiko zehatzari, onerako zein txarrerako –onerako, gaurkotasunari lotuak direlako; eta, horregatik beragatik txarrerako ere, historikotasun iheskorrari estekatuak direnez gero--; eta horregatik, era berean, gai beraren aldaerak eta saihestu ezinezkoak diren zenbait ideiaren eta ikuspegiren berrespena; betiere ñabardura bereizgarriez hornituak.
Arrano-begiz bezala begiraturik, lehen bost ataletako artikulu gehienak kezka bertsutik sortutakoak dira, euskaldunon egoera kaxkarrak eta burujabetza eskasiak eragindako egonezinetik sortuak. Kataluniako bilakaera politikoari ere gurearen ispilu gerta daitekeelako erreparatzen zaio. Iruzkindutako liburu gehienetan ere, azpi-azpiko motibazioa gorago aipatu duguna da.
Geopolitikari dagokionez, hipokrisia salatzen da bereziki: balio moralak hitzetik hortzera goraipatu bai, baina praktikan, indar ekonomiko-politikoei eskrupulurik gabe men egitea. Hori orain artekoan; izan ere, hemendik aurrera ez dakigu zer-nolako bilakaera izango duen, AEBetako presidenteak laurogei urtean indarrean iraun duten joko-arau komertzial-politikoak hautsi baititu oso denbora laburrean.
Azken lau atalak, aldiz, bestelako jakin-min batek sorraraziak dira, gai unibertsalagoen gaineko interesak eragindakoak: justizia ulertzeko moduak; oroimena; euskal idazleak eta memoria eta ahanzturak; eta, zoriona eta zoritxarra. Aurreko ataletako artikuluak baino atenporalagoak dira eta bestelako kadentzia dute.
Zeinahi hurrenkeran irakur litezke, irakurlearen nahieran. Irakurketa on!
I. EUSKARA
1. Elebitasuna: ona? 2021-12-16
Elebitasuna ona al da euskaldunontzat? Esan beharrik ez dago bi hizkuntza edo gehiago menderatzea pertsona batentzat, gizabanako bezala, oso onuragarria dela: elebitasun edo eleaniztasun indibiduala ona da, erabat harturik. Xehetasunetara joz gero, ñabardurak egin behar; esaterako, jende gehienarentzat posible al da euskara eta espainiera edota euskara eta frantsesa maila bertsuan menderatzea?
Hausnar dezagun poxi bat: hedabideetan ikusten ditugun aurkezle, berriemaile eta gainerakoen artean, badira euskaraz zein erdaraz ongi moldatzen direnak baina era berean badira hizkuntza batean hobeki moldatzen direnak bestean baino, eta gure kasuan, gehienetan erdaraz gertatzen da hori. Hedabideetako langileek, bestalde, hitza dute baliabide nagusi, irakasleek edota administrazioetako hainbat langilek duten bezala, eta alde horretatik hedabideetako langile edo irakasleez esaten dena ezin da besterik gabe gizarte osora zabaldu; denok ados egongo gara esatean, oro har, hedabideetako langile, irakasle edo administrazioetako langile ez direnak elebakarrago izan ohi direla; batez ere, hizkuntza nagusia (edo bakarra) erdara dutenak.
Ahozkotik idatzira igarotzen bagara, orduan elebidun orekatuen kopurua are gehiago murrizten da. Ahoz bietan ongi samar moldatzen edo defendatzen direnek ere, idazteko orduan, joera izaten dute batean moldatzeko ongi, eta bestean, traketsago. Bi hitzetan: elebidun orekatuak ahoz eta idatziz gutxi dira edozein jendarte elebidunetan ere; askoz gehiago dira elebakarrak edo onenean elebidun diglosikoak; jende gehiena hizkuntza batean bizi da bere etxean bezala, eta bigarrena, ez du hain etxekoa. Horrenbestez, ona bai bada elebidunak edo eleaniztunak izatea gizabanakoarentzat, baina elebitasuna, zer esanik ez eleaniztasuna, gehienen eskura ez dagoen egoera bat da, eta horixe da arrazoi nagusia komunitate elebidunak, zinez elebidunak, errealitatean, (ia) inon ez egoteko.
Jakina den bezala, Belgikan, hiriburuan, frantsesa da nagusi alde handiz. Bruselan, administrazioko langileek nederlandera eta frantsesa jakin beharrak dituzte baina herritar arruntak frantsesez bizi dira, nederlanderaz bizi diren auzo batzuk kenduta; Flandrian nederlanderaz, eta Walonian, frantsesez. Suitzakoa ere gauza jakina da, eskubideak lurraldeari dagozkio, ez norbanakoari. Eta gurean?
I. Mundu Gerraren ondotik batez ere Iparraldean, eta bereziki 36ko gerraren ondotik Hegoaldean, euskaldunontzat garbi zegoen herri bezala egoera hartan ezin ginela euskaraz luzaroan bizi, baina baziren, batez ere eskola gabeko edo gutxiko euskaldunak –klase herrikoiak noiz heldu dira/gara eskolara, eta noiz euskaraz jasotzera eskola!–, euskaldun izatearen kontzientzia garbia zutenak eta euskaraz erdaraz baino errazago eginik, herri batzuetan behintzat euskarari eutsi ziotenak. Hegoaldean, EAEn eta NFEn eremu euskaldunean, elebitasun ofizialaren aroan sartzearekin –Katalunia eta Galiziara ere begira dezakegu, estatu elebakar berak gobernatzen eta espainiera inposatzen digunez gero–, kasik berrogei urte honetan, zer gertatu da?, eta batez ere, egoera linguistikoaren zer pertzepzio dago?
Katalunian oso kezkatuta dabiltza batez ere katalanaren erabilerak azken hamabost urteotan nabarmen behera egin duelako, bereziki eskolan. Asaldaturik dabiltza oraindik orain eskoletako murgiltze ereduaren aurka egin duelako Kataluniako Auzitegi Nagusiak eskolen %25 gaztelaniaz ematera derrigorturik. Nor dabiltza asaldaturik? Jende asko, baina katalangintzan ari direnak ez ezik politikariak ere hein baten; han ere, ez dira politikari independentistak gehien gailentzen direnak jendartean; baina ikus-entzunezkoen legearekin eta, jendaurrean ere agertu izan dira kezkatuak, eta gurean ez, edo askoz gutxiago.
Bien bitartean, espainiarrak eta frantsesak beti beren hizkuntzen alde nabarmen eta lotsarik gabe. Alsaziara bazoaz, Estrasburgora, kasu, alemanek franko-prusiar gerraren ondotik (1871) alemana inposatzen aritu direla esango dizute hirian barrenako bira (tour) bat egiten baduzu, eta naziek presioa areagotu zutela, ezkutaturik Alsazia eta Lorrenaren mendeetako alemantasuna; eta Kataluniara bazoaz, hango unionistek esango dizute katalan independentistak katalana inposatzen ari direla tematsuki, eta berak Espainia osoan espainieraz bizitzeko duten eskubide santua aipatuko edo iradokiko dizute, eta, gurean, zer esanik ez, beste horrenbeste.
Hemengo politikarien artean printzipio nagusi bat dago indarrean Franco hil zenetik hona: euskara ahulegia da borroka politikorako, eta horregatik ez da aztertu ere egin nahi azken ia lau hamarkadetako hizkuntza-politikak zer eman duen, eta nolako aldaketak egin behar diren euskaldunok gero eta erosoago bizi gaitezen euskaraz eta euskal nazioa errekara joan ez dadin. Katalunian eta Euskal Herrian ere, hedatzen ari da ikuspegi hau: ez gara inoiz oraintxe baino okerrago egon euskararen erabileraren aldetik, ezta frankismoan berean ere; elebitasun mota hau, guztiz ere euskaratik gatozenon elebitasuna, kalterako dugu.
Martxa honetan, euskaldun gisa, euskal hiztun gisa desagertzera goazela esatea izan liteke gehiegikeria bat, baina jendartearena ez ezik politikari eta instituzioen erreakzio irmo bat beharrezkoa dela esatea ez. Noiz helduko diote EAEko 1982ko Euskararen Legeari eta NFEko 1986ko Foru Lege xaharkituei, euskaltasunari bultzada handi bat eman diezaiogun? Entzuten ari naiz: legea aldatzea ez da nahikoa. Ados, baina behar-beharrezkoa bai!
2. Euskaldunon estatusaren ikuspegi okerrak zuzentzen 2023-04-10
Aspaldi honetan euskaldunon estatusari buruz irakurri dudan elkarrizketa interesgarriena da Larrun 283an, Asier Basurtok eta Lander Arbelaitzek Iñaki Iurrebaso soziologoari egindakoa. Bide batez esanda, epaimahaiak Bikain cum laude kalifikatu du Iurrebasoren tesia.
1970 ingurura arte ordezkapen-aroa zeharkatu ondotik –Espainiako II. Errepublikaldiko pizkundea salbuetsi behar, hein batean–, 25 bat urtez, indarberritze-aroa bizi izan genuen (1971-1996) eta handik hona, geldotzearen aroan gaude. Nago euskaldun kontziente gehienon pertzepzioarekin bat egiten duela!
Iritzi publikoan gailen dugun ikuspegia da gaitasunean pixkanaka gora goazela baina erabileran geldotuta edo atzeraka goazela; betiere euskararen gaitasunari dagokionez. Soziologo honek bestela jokatu du: euskaraz nork dakien eta nork ez begiratu ordez, hobetsi du beste ikuspegi hau: nor moldatzen da euskaraz hobeto, nor gaztelaniaz/frantsesez hobeto, eta nor bietan antzera. Eta, ikuspegi hori gidari, hiztunak gaitasunaren arabera zazpi multzotan sailkatu ditu, eta horrela ondorioztatu du gorago aipatu dugun ikuspegi nagusi hori, hots, gaitasunean aurrera eta erabileran geldirik edo atzera goazelakoa ikuspegi okerra dela.
Iurrebasok kalkulatu du gaur egun elkarrizketen %82 inguru derrigorrez erdaraz direla, herritar gehienek erdaraz bakarrik dakitelako. Erabilera datua, beraz, ezin da %18 baino goragokoa izan
Zazpi multzo horietako datuen gainean gogoeta eginik –mutur batean daude euskaldunak (%1); bestean, erdaldunak (%63,9); eta euskaldunen bost multzo oso heterogeneoak–, azaleratzen da gure ahulgune nagusia gaitasunean dagoela, hots, gaitasunik ezean, elebidun askoren gaitasun kaxkarrean, eta ez erabileran, orain arteko mantra kontserbadoreak –kontserbadorea, hizkuntza-politika berrien premia ukatzen duelako, azken buruan– esan izan digun bezala. Erabileran bai badugu arazoa, noski, baina arrazoia gehiago da euskaraz gutxik eta gutxi dakitela, egin nahi ez izatea baino zeren bai baitaude erdaraz hobeto egin arren euskaraz ahalegintzen direnak euskaldun sentitzen direlako.
Datuak laburtu eta hiztunen sailkapena hiru multzotara ekarrita: euskaraz hobeto moldatzen dira 195.000 hiztun (%7), eta bi hizkuntzatan antzera moldatzen direnak 222.000 (%8) dira, eta beste 2.230.000 guztiak erdaraz hobeto moldatzen dira (%85), nahiz eta horietako hainbatek euskaraz ere jakin. Iurrebasok azpimarratzen du desoreka ikaragarria dela, zeren euskaraz errazago moldatzen diren (ia) guztiek beste hizkuntza badakite, baina erdaraz errazago egiten duten hiztun gehienek ez dakite maila horretan euskaraz.
Euskaraz egin nahi dugunok Euskal Herrian, benetan, zenbatetan egin dezakegu euskaraz? Harreman sareen osaera azterturik, Iurrebasok kalkulatu du gaur egun elkarrizketen %82 inguru derrigorrez erdaraz direla, herritar gehienek erdaraz bakarrik dakitelako. Erabilera datua, beraz, ezin da %18 baino goragokoa izan. Kalkuluak egiteko erabilitako iturri bera erabiliz, ikusten omen da euskararen erabilera %15 inguruan dagoela, askoz gertuago maximo posibletik minimo posibletik baino.
Lehen ondorioa garbia da: euskararen gaitasunean %7ko hori eta %8ko hori handitu ezean, erabileran %10-15 inguruan ibiliko gara, egun gabiltzan bezala.
Instituzioei dagokiena eskatzeaz gainera, zer egin dezakegu euskaraz bizi nahi dugunok? Nahitaez, komunitate sentimendua behar dugu
Instituzioei eta alderdi politikoei dagokiena eskatzeaz gainera –hizkuntza-politika berriak eta hobeak eta larritasunezko kontzientzia berria–, zer egin dezakegu euskaraz bizi nahi dugunok? Nahitaez, komunitate sentimendua behar dugu. Eta bizi garen gizarte indibidualista kontsumistan ez da erraza, baina beharrezkoa dugu.
Euskaldunon iraunkortasunean pentsatzen jarrita, juduak etortzen zaizkit gogora. Ez egungo israeldar militarizatuak, baizik eta erromatarrek beren tenplu nagusia eta hiri santua sarraskitu ondotik, sakabanatuak izaki, judu kontzientziari eutsi zioten juduen komunitateak. Eta Joxe Azurmendiren Juduaren ispiluan euskaldun bat ikusten da.
Jakina den bezala, Nafarroa Garaiaren erdialdean eta Erriberan, Gasteizen eta Balmasedan, eta Espainiako errege katolikoen aginduz kanporatu ondotik Baionan, Euskal Herrian judutegi mordoxka izan dugu. Nafarroan bakarrik 50 bat, Erdi Aroan, eta Baionan gaurdaino. Nafarroako erregeek babesten zituzten –bereziki Karlos III.a nobleak– eta 1328ko Lizarrako pogrom famatua kenduta –sei mila hildako, alajaina, Menahem Ben Zerah-k (1308-1385) bere larruan bizi eta kontatu bezala: Lizarran, Andosilla, Viana, Funes, Gares eta San Adrianen–, gure artean bizi izan ziren hobeto edo okerrago XV. mende amaieran kanporatu zituzten arte.
Espainian espainola izan beharra dago eta espainolez mintza, eta Frantzian frantsesa, eta frantsesez mintza! Eta asimilatzen gaituzte eta asimilatuak gauzkate
Zerk kohesionatzen zituen? Dudarik gabe erlijioak. Klase sozial aldetik, baziren gortean aberastutako diru-mailegatzaile-bankariak baina baziren, halaber, zurginak, larru-prestatzaileak eta merkatari txikiak ere. Eta hizkuntzak? Bi mila urteko historia alde batera, XX. mendean, oro har, Europan bizi ziren estatuko hizkuntzan mintzatzen ziren –intelektual judu asko gutxien judu eta alemanenak izan dira, kasu, Marx!–, eta onenean liturgian bakarrik erabiltzen zuten hebreera garbi eta sakratua. Beraz, historian, erabat harturik, esan liteke erlijioa gehiago atxiki zutela hizkuntza baino. Estatua sortzean, ordea, guztiz erdigunean jarri zuten hebreera, eta denok dakigu nola berpiztu duten.
Guk bezala, juduek ere estatu nazional modernoarekin izan dute talkarik gogorrena. Estatu nazional modernoak legearen aurrean denok berdinak garela aldarrikatzen du. Baina denok berdinak bagara, ezin gara desberdinak izan. Eta Espainian espainola izan beharra dago eta espainolez mintza, eta Frantzian frantsesa, eta frantsesez mintza! Eta asimilatzen gaituzte eta asimilatuak gauzkate. Juduak salbatuak dira egun, Israelgo Estatua sorturik eta hebreerari leku hauta eskainirik, besteak beste. Egunen batean politikoki burujabeak izan ote gaitezke eta euskara erdigunean jarri ote dezakegu? %15eko hori handitu gabe, eta komunitate kontzientzia eta praktikarik gabe, euskaldun gisa iraunkortasunik nekez izan dezakegu!
3. Berreuskalduntzea, integrazio sozial eta nazionalaren proiektu global batean 2024-01-30
Joxe Azurmendik 1980-1981 urteetan Argia kazetan argitara eman zituen dozena bat artikuluren tesi nagusia horixe da. Artean autonomi estatutua onartu berri, garapenari ekin gabe… Hona pasarte adierazgarri batzuk:
“Egiaren orduan euskara ez da problema” 1980-11-02
Eta euskal politikak, Gobernuaren eta oposizioaren eta Alderdi guztien artean ezezik, elizaren, udaletxeen, auzo elkarteen, informazio bideen eta hemen gabiltzan guzti-guztion iharduera guztiez osatzen den euskal politikak, euskararen arloan orientazio firme bat hartzen ez badu, berak itoko duela euskara, pertsegizioak baino gehiago. Optimista izateko arrazoi gehiegirik ez dago. Orain arte bezala jarraitu behar. Pesimista aktibo.
“Euskaltzaleak eta politikoak” 1980-11-30
Euskararen alde lan egiteari eta euskaltzaletasunari «politika usaina» hartzen zitzaion orain urte batzuk: kalean ezezik, elizaren barruan eta seminarioetan ere ez zen oso ondo ikusita egoten, inor euskaltzale izatea. Zer esanik ez handik kanpora. Gero iraultzaileak agertu ziren. Horien aldetik ere makina bat burla jasan behar izan du euskaltzaleak: biolina jotzen ari omen ziren «kulturalistak». Lan gogorragoak behar zituen, ordea, Euskal herriak, bizirik aterako bazen.[…]
Hemen, ETAtik PNVeraino, Alderdien praxian erdara da beti jaun eta jabe. Hori da egia. eta apenas Alderdi batetan edozein bestetan baino gutxiago edo gehiago. Denak dira eskizofrenikoak alde batetik esaten, eta bestetik egiten ari direnetan. Arrazoiak denok dakizkigu. […]
“Zertarako euskara?” 1980-12-07
Izan ere. Euskaltzaleak, politikoengandik distantziatu nahita zebilenean ere, ez du bere lanaren barne-barneko sentido politikoa inoiz ahaztu. Aitzitik. kontzientzia politiko guztiz aritu da beti. Horixe bait da: euskaltzale edo «kulturalisten» atzetik etorri direlako edo, politikoek berek ematen dute gaur inpresioa, euskararen arazoa terreno neutral, despolitizatu edo politikaren gainetiko batetara eraman nahi dutela. Planteamendu kulturalista neutro bat egin nahi diotela euskararen arazoari. Euskaltzaleentzat, ordea, euskararen arazoa sekula ez da neutroa izan. Nazio arazoa izan da beti. Soziala, politikoa. Politiko guztiek nahi omen dute orain euskara indartu, bizkortu. Baina zer nahi dute euskararekin, zertarako nahi dute euskara? Zenbait planteamendu kulturalistaz, euskara indio erreserbetan «salbatzea» besterik, ezingo bait da lortu.
“Euskararen arrazoiak” 1980-12-28
Arrazoipide guztietan kontsiderazio kulturalistek betetzen duten lekuaren zabal-haundiak harritzen du. Horrek dirudi inportanteena: Aitorren hizkuntza zaharra, etab., «único resto vivo idiomático en Occidente de la primitiva lengua de Europa, anterior a la invasión indoeuropea» (Deia, 19.10.80 Editorial) Eta: “euskal kulturarik ez euskara gabe”. Eta zein gutxi desarroilatu diren beste arrazoi politikoago batzuk: identitate nazionalaren alderdia, esate baterako. Euskara naziogile. Eta kontextu politiko batetan hori. Parlamentu politiko batetan bertan.
“Euskara ez da kultura” 1981-01-25
Oso gaizki hitzegitea da, «euskara ez da kultura» esate hori. Esan nahi dut, euskararen arazoa kultur—arazo soila baino gehiago dela: politikoa da batez ere. Eta politikoa dela esanez, ez dut esan nahi euskararen arazoan planteamendu alderdikorrak, partidistak, egin behar direnik (esate baterako, abertzaleok bakarrik onar genitzakeen planteamenduak). Komeni ere seguruenik ez da komeni. Egiterik ere ez dago seguruenik. «Estatu arazoa» dela, esan beharko genuke. Nazio arazoa da, zehazkiago. Historiari bueltaka Iruditzen zait, planteamendu ez—partidistak egin nahi direla, baina arrazonamendu partidistak erabiliz. Planteamendu historizista—kulturalistak, ezin esango dugu berez Alderdi bati bakarrik dagozkionak direla, bai ordea, Alderdi baten izpirituari eta tradizioei hobeto dagozkiela, abertzaleoi hain zuzen, askoz gutxiago PSOEri esate baterako. […]
Agian hobeto ulertuko ligukete, guk geuk hobeto azalduko bagenu, gure arrazoiak (euskararen aldeko, berreuskalduntzeko, arrazoiak) ez daudela prehistorian, historian baino: funtsezko arrazoia, egin nahi dugun euskal gizarte libre eta solidarioa dela alegia. Projektu sozial global batekin.
Hau da, planteamendu guztiaren orientazioa aldatu. Geroari begira, ez antzinateari. Eta sozialki oinarrituz, ez historiko-kulturalki.
“Defentsibatik ofentsibara” 1981-02-08
Eta, azkenik, defentsibatik ofentsibara pasa nahi badugu, perspektibak ere aldatu beharra dago. Orain artean gehienbat giza—eskubideen mailan mogitu izan gara: euskaldunak gara eta euskaraz aritzeko eskubide dugu; giza—eskubideen kontrakoa da eskolarik, irratirik, telebistarik, etab. euskaldunentzat ez egotea, etc. etc. Giza eskubideak. Birreuskalduntzea, ordea, beste nolabait oinarritu eta motibatu baharko da.
“Birreuskaldundu: euskal gizarte txikitua berritu” 1981-05-17
Eskubide zapalduak, errepresioak, behiala euskaldunak omen ziren eta orain ez diren herria, ez dakit nongo euskal hondarrak topografian, Tutera lehenago euskalduna ote zen ala ez, etab-etab. gabiltza beti, beti aspaldiko denborei begira. Zenbait jende asper-asper egiteko ere bai bait da, hemen historiazaleak garen arren. Planteamendu egiaz politiko batetan, ordea, iraganak adina pisu eta gehiago geroak eduki behar luke. Euskadi euskaldun, solidario, libre baten projektu globalak. Ez da bestegatik, Euskadi birreuskaldundu nahi badugu. Ez dugu birreuskaltu nahi, noizpait euskalduna izan omen zelako, afizio arkeologiko eta restaurazionista hutsez, eliza eta gaztelu zaharrak restauratzen diren moduan. Bururatzen dugun projektu sozialean, euskara bakarrik ez, baina euskara ere inportantea delako baizik.
“Integrazioa: Nazionalismo/sozialismo” 1981-12-02
Ceterum censeo [Baina uste dut]: berreuskalduntzea, integrazio sozial eta nazionalaren projektu global batetan ez bada, lan kultural merezigarria izan liteke, baina restaurazio arkeologiko baten antzera, sentido politiko berezirik gabe. Sozialismoak eta nazionalismoak, biek parte har lezakete, biek hartu beharko lukete parte, Euskadi komunitate euskaldun eta integratu bat bihur dadin.
Gaur egunera ekarrita, PP, Vox eta UPN kenduta, beste guztiek, ezta?, eta lehenbailehen, Hego Euskadi guztiz erdaldun, espainiar norteño bilakatu baino lehen!
4. Geure herrian bizitzeko eskubidea 2024-09-21
Ertz ugari eta arantza askotarikoak dituen gaia da hau eta artikulu labur honetan, funtsean, ideia bakar hauxe azpimarratu nahi nuke: euskaldun gisa, lehenesten dut gutako bakoitzak geure herrian bizitzeko dugun eskubidea, norberak nahi duen herrian bizitzeko duen eskubidearen aurretik. Munduko herrialde populatuena den Indiakoa banintz, edo bigarren populatuena den Txinakoa, agian, nonahi bizitzearen alde egongo nintzateke, baina herri ttiki batekoa naiz.
Jadanik badira hiru hamarkada boteretsuenek -multinazional zuzendariek, gobernu indartsuenek eta lobby garrantzizkoenek, oro har- politika antinatalistak eta immigrazioaren aldekoak bultzatzen dituztela, funtsean, salgaiak merke lortzeko eta haien salmentarekin mozkin handiak ateratzeko. Multinazional eta enpresari handiak, erabat harturik, immigrazioaren alde!
Geu ere, boteretsuak ez garenok, maila batean, migrazioaren onuradun izan ohi gara. Esaterako, eraikin berrikuntzak sarri askotan gizon errumaniar eta portugesek egin ohi dituzte bertako gutxi batzuekin batean; adineko ajeatuen zaintza, batez ere, hispanoamerikar emakumeek egiten dute -nikaraguarrak hamar mila inguru ba omen dira horretan ari direnak- eta beste hainbat lan itsusi, bertakook nahi ez ditugunak. Kalteak ere jasaten ditugu. Proportzioan, delitu gehiago egiten omen dute -biztanleen kopuru osoa hartuta ez, baina atzerritarrak bakarrik hartuta, bai!-; eta hilketa matxistak ere bai, proportzioan, baina ez dugu apenas gisa horretako informaziorik jasotzen; eskuin eta ezkerreko ideologiek estaltzen dituzte datuok euskal hedabideetan, eskuin muturreko ahoberokeriak gorabehera.
Gauza jakina da euskaldunok ere migratzaile izan garela azken bi mendeetan. Batetik, XIX. eta XX. mendeko gerrak zirela eta; bestetik, baserrietan ume asko izaten zirelarik, baserria maiorazkoari utzi behar zitzaiolako osorik… Bereziki bizkaitar eta baxenabartar eta zuberotarrak XIX. eta XX. mendearen zati handi batean migratzaileak izan dira, Ameriketara eta Australiara, eta Parisera eta Madrilera, eta beste hainbat lekutara. Eta orduan, Ameriketako Far West, edo Argentina-Uruguai eta Australia-eta, oso ere urrun zeuden, eta gehienetan neke eta estualdi gorriak pasatu behar izan zituzten hara heltzeko eta han lan egiteko. Ipar Amerikako mendebaldean, kasu, koiote eta pumen erasoetatik babestu behar zituzten ardiak; kriskitin-sugeak ere baziren; muturreko eguraldia, bestetik: sekulako beroak eta hotzak. Bakardadea ere etsai gogorra zuten. Artzainek ganadu-zale cowboyekin liskarrak (erailak ere izan ziren) izaten zituzten. Eta etorkinak, gutxi edo gehiago, beti pairatu behar izan du xenofobia: Far Westen, dirty bascos eta black bascos deitu izan zieten euskal artzainei. Alde batera, beraz, egungo migratzaileek pairatzen dituztenen antzekoak, diferentzia historikoak alde batera.
Alabaina, hizkuntzari dagokionez, emigratzen zuen euskaldunak bazekien lehenago edo beranduago joandako tokiko hizkuntza ikasi beharra zeukala. Esaterako, Argentinara Espainiako gaztelerarik jakiteke joaten ziren batzuk: “vos, che, ustedes”-ka etortzen ziren, eta hemengoek barre egiten zieten. Pello Mari Otaño bertsolari famatua hiru aldiz joan zen Ameriketara eta han hil zen. Ez dakit hango kutsuz mintzatzen zen gaztelaniaz, baina gaztelaniaz idazten ere ikasi zuela bai, haren gutunak lekuko. Jeneralean, bigarren belaunaldiak galdu egiten zuen euskara, eta hirugarren belaunaldian, batzuek berreskuratu dute.
Gurera, Espainiatik 1950etik 1970era etorritako laurehun bat mila etorkinetako askok, aldiz, ez zuten ideia hori ekarri, eta ez dute ikasi hainbat arrazoirengatik; beraz, ezin dira gure emigrazioa eta izan dugun immigrazioa berdindu, arlo linguistiko-kulturaletik behinik behin. Ez eta egungo immigrazioa ere, askok bai baitakite gaztelaniaz. Mende-bueltan hasita gaurdaino Hego Euskal Herrira etorritako atzerritarrak 400.000tik gora dira jadanik (EAE: 275.000; Nafarroa Garaia: 130.000), eta emari horrek ez du etenik.
Bestalde, Europan oro har, eta gurean bereziki, ume gutxiegi jaiotzen den bezala –instituzioek laguntza gutxiegi eman dute azken urteetan–, Afrikan eta Asian eta gehiegi jaiotzen direla guztiek bizitza duin bat izateko –gerra ugari ere badago– eta hango gobernuek eta ez dituztela politika kultural egokiak abian jartzen, eta horren ondorioz, askok erabakitzen dutela, bizia arriskuan jarriz, euren jaioterrietatik migratzea nola edo hala, ondorio tragikoekin. Miresten ditut migratzaileen elkarteetan engaiatzen direnak baina ez horren inguruan maiz sortzen den hipokrisia. Zein jatorrak garen azaltzeko zenbat teatro egiten dugun! Garbi dago, herri txikia garela eta ezin dugula munduko miseria suntsiarazi.
Migrazioak, lehenik, zailtasun eta gabezia ugari ekartzen dizkie migratzaileei. Beti da zaila egokitzapena, bereziki ekonomikoki behartsua bazara, gehientsuenak diren bezala. Eta halaber, arazoak sortzen dizkiete estatu sendoa duten herrialdeei ere, eta, jakina, gurea bezala herri zatikatu eta erabakimen gutxikoari are gehiago. Lehenik eta behin, migratzaileak garbi ikusten du hemengo hizkuntza nagusia zein den, eta zein ikasi behar duen lehentasunez. Haien seme-alabek zer egingo duten ikusteke dago, baina haiengan ere ezin dugu esperantza handirik izan, gurasoak erdaldun sozializaturik.
Euskaldun iraun nahi badugu, lehenik, erabakimen politiko gehiago behar dugu noski, eta hizkuntza-politika eraginkorragoak eta herritarron babesa eta erresistentzia, eta, politika natalistak. Asko baino lehen, komunitate gutxiagotua izatetik hondartxo bat baino ez izatera iritsi nahi ez badugu, gutako bakoitzak geure herrian bizitzeko dugun eskubidea bermatzeari eman behar diogu lehentasuna, eta horixe galdegin politikari euskaltzale-abertzaleei.
5. Lanbropeko anbiguotasunean 2024-12-03
Euskararen Nazioarteko Eguna dela eta, Eusko Ikaskuntzak duela 75 urteko aldarria berritu du, Baionako herriko etxean, Euskal Herria zatitzen duten hiru administrazioetako erakundeetako ordezkariekin eta halaber, euskalgintzako egituretako kide eta ordezkari politiko eta sozial ugarirekin. Berria egunkariko kazetariak izenburu arretagarria paratu dio: “Euskaraz hitz egiteko eta bizitzeko aukera bermatzeko eskatu du Eusko Ikaskuntzak” (2024-11-27).
Eskari hori irakurrita, honako galdera datorkit: nori egiten dio, bada, Eusko Ikaskuntzak eskari hori?, EAEko Eusko Jaurlaritzaren ordezkari bat han zegoen; Nafarroako Foru Erkidegoko gobernuko Euskara kontseilaria; eta halaber, Euskal Hirigune Elkargoko lehendakari anfitrioia ere. Horiei eta Espainako Gobernuari eta Frantziakoari?
Eusko Ikaskuntzako lehendakariak aditzera eman zuen ezen 1866an %57 zirela euskaraz mintzatzeko gai eta egun %30. Oroitarazi zuen denok dakiguna, hots, euskarak frankismoan pairatutako jazarpen eta debeku gogorra, eta ondotik, azken urteetan egindako aurrerapausoak aipatu zituen: “azken 75 urteetan handituz joan da euskaraz dakitenen kopurua, eta euskarak beste esparru batzuk irabazi ditu; besteak beste, hezkuntza sisteman, esparru publikoan eta arlo sozioekonomikoan. «Bide luzea eta malkartsua izan da, baina baita emankorra ere»”.
Zehazki zer eskari egin zuen Eusko Ikaskuntzak?
Euskal hizkuntza komunitatea trinkotzeko eta saretzeko jauzia ematea. Globalizazioak, digitalizazioak eta errealitate soziodemografiko berriek dakartzaten erronkei aurre egiteko, elkarlan aktiboa sustatzea eta indartzea erakunde publiko-pribatuen eta herritarren artean.
Euskal lurralde guztietan euskaraz hitz egiteko eta euskaraz bizitzeko aukerak suspertzea eta bermatzea.
Euskarari arnasa emango dioten politika sendoak martxan jartzea, etorkizunean funtzio guztiak euskaraz betetzeko aukera emango duen berdintasunezko gizarte bat eraikitzeko.
Helburu onak dira, aitzakiarik gabekoak. Eusko Jaurlaritzako ordezkariak esan zuen euskara “larrialdi egoeran” dagoela. Baina denon arteko elkarlana beharrezkoa dela adieraztetik landa, ez zuen besterik esan. Rober Gutierrez euskaltzalearekin bat nator ni, honako hau dioenean:
Larrialdi linguistikoaren aurrean, egoera itzulikatzeko lehen eginkizuna auzi hau agenda politiko eta sozialaren ardatzean jartzea da, eta instituzioek, agintariek, eta, oro har, eragile politikoek, sozialek eta ekonomikoek euskararen normalizazioa eta biziberritzea lehentasunezko ekinbidetzat hartzea. Guztiok behar gaitu prozesu honek” (“Larrialdia” Berria. 2024-11-28).
Ematen du baina, inpotentzia berberetik mintzo garela Eusko Jaurlaritzako ordezkaria, Gutierrez euskaltzalea eta hirurok. Egunkari berean, non irakurtzen dudan honako hauxe:
Duela gutxi jakin dugu 2022an Arkautin suhiltzaileentzako izan ziren oposizioetan zenbait hautagairi ukatu egin zitzaiela azterketak euskaraz egitea”:
Bitxia, hautaketa prozesua 2022ko azaroan izan zelako eta horren berri ia urte bi igarota izan dugulako; non ezkutatu ote da albistea urte bian. […] Bada… hara non, XXI. mendean, Europako hizkuntzekiko errespetuak goranzko bidea hartua zuela uste genuenean, 1982an euskararen erabilera normalizatzeko prozesu bat abian jarri zuen administrazioak, Eusko Jaurlaritzak berak, ukatu duen oposizio bat euskaraz egitea. Eta ELA sindikatuak jarritako helegiteari erantzuteko Eusko Jaurlaritzaren abokatuak Espainiako konstituzioak 3. artikuluan jasotzen duena erabili du legezko oinarri; alegia, historian euskarari debekua debekuaren gainean jarri dion estatuaren araudia. Araudi horrexek berak, baina, ofizialtasuna aitortzen dio euskarari EAEn eta Nafarroan; hala beraz, Eusko Jaurlaritzak historian ez Frantziak, ez Espainiak egin ez dutena egin du: euskaraz egiteko eskubidea ukatu, euskarak ofizialtasun-estatusa duela. Eta historian lehenengoz Frantziak eta Espainiak ezarri dituzten debekuen zerrendari gehitu behar zaio Eusko Jaurlaritzak berak ezarri duen debeku bat. (“Hibridazio baten ordezkari” 2024-11-28).
Oldarraldi judizialari erantsi beharreko beste kasu bat. Nafarroa Garaira joaki, zehazkiago Iruñera, Eusko Ikaskuntzaren berria zekarren egunkari eta ale berean, beste titular hau:
Haur eskolen auzian, UPNren <<politika grisa>> alboratzeko eskatu diote Asironi […] Iruñean, 0 eta 3 urte bitarteko haurrak euskaraz eskolatu nahi izatea oztopo lasterketa da kasu askotan, eta oztopo horien berri ematen duten testigantza batzuk bildu ditu Iruñeko Euskalgintza plataformak. […] Euskarazko haur eskolen arazoari konponbidea eman nahi diote, eta neurriak eskatu dizkiote Iruñeko Udalari. (2024-11-27)
Iruñeko Udalean arduradun politikoak aldatu badira ere, euskarazko haur eskolen egoeran aldaketarik ez, atzera egin omen da! Hor Geroa Baiko eta Nafarroako gobernuko bozeramailea ez baizik eta EHBilduko Asiron da arduradun nagusia, baina adibideak berdintsu balio du, diodanerako.
Eta zer esan Joanes Leizarragaren herrikide den Jean Rene Etxegarai frantses hiztunaz? Macronen alderdikidea denari ez zaio iruditzen, beharrik, hizkuntza gutxituek Frantziaren batasunari kalterik egiten diotenik; baina zer esango zenukete dariela honako esaldi hauei: “Euskara eta gaskoia defendatzea frantsesa defendatzea ere bada; gure hizkuntza defendatzea da. Hizkuntza aniztasuna aberastasuna da”, onenean, euskararen edo euskaldunen aldera errukizko jarrera edo sumatzen diot nik, ez benetan euskaraz (eta gaskoiz) hitz egiteko eta bizitzeko aukera bermatzeko borondate eta asmorik.
Laburbildurik, hitz onak bai, baina eragin praktikoa goiz lainotu bateko lanbropean bezala, eta larrialdi egoeratik irteteko ganorazko hizkuntza-politikarik inon ez. Eta, jakina, erakundeen jokabide, onenean, anbiguoaren menpean, euskaldun guztion gain baino ez, ondorengoei –Europako jaiotza-tasa txikienetakoa dugularik; halere, biztanleria gora doakigunean!– euskara transmititzeko lantegia. Ba al daukagu ezer ospatzekorik, festarako inoiz falta ez dugun gogotik aparte?
6. Turismo soziala euskaraz 2025-03-31
Astebete pasatu dute Katalunian gure lagun batzuek, Imsersok emandako aukera probesturik. Bide batez, haiek bezala, inor ezagutzen ez zutela joandako bikote katalan bat egin dute lagun. Montserratera joan dira, Vendrellen dagoen Pau Casalsen museora, Bartzelonara…
Ezinbestean, bikote euskaldunaren eta bikote katalanaren arteko lokarria gaztelania izan dute. Hori bai, ez dute azaldu beharrik izan zergatik egiten duten euskaraz euren artean. Katalan bikoteak ere euren artean katalanez egiten zuen, euskaldunei azaldu beharrik izan gabe, zergatik egiten duten horrela: katalanak sentitzen direlako noski!
Montserratera taldean joan omen ziren. Ikus-entzunezkoa gaztelaniaz jarri zieten; baina eguerdi inguruan, emakume bat katalanez luze mintzatzen entzun ahal izan zuten basilikako aldaretik, Montserrateko santutegiak gaur egun irudikatzen duen espiritualitateaz; luze eta basilika bisitariz nahiko betea zegoela. Egiaztatu ahal izan zuten Montserraten behintzat, oraindik baduela indarra katalanak. Hango liburu-dendan sartuta, berdin: zenbat liburu katalanez, hizkuntza hartan sortuak eta itzuliak; klasikoak eta modernoak, egun herritar arruntek maizenik irakurri ohi dituztenak barne. Euskaldun bikoteak hala omen zioen bere artean: liburu-aukera hau izango bagenu euskaraz, pixkanaka, agian, euskaraz irakurtzeko ohitura orokortuko litzateke.
Pau Casalsen museora beren kabuz joan bide ziren bikote katalana eta euskalduna, ez bidaia antolatuan, eta ikus-entzunezko argigarria ikusi eta entzun ahal izan zuten katalanez. Ikus-entzunezkoari esker, hobeto jabetu omen ziren zer-nolako arrakasta eta eragina izan zuen Pau Casalsek biolontxelo-jotzaile eta orkestra zuzendari bezala, eta katalantasuna munduan zabaltzeko ere bai, ez baitzeukan hark erbestean, katalan nazioa goresteko batere erreparorik: demokraziaren sehaskatzat aurkezten zuen Katalunia; harro agertzen zen katalana izateaz.
Zenbat euskaldun bikotek edo norbanakok erreparatzen diote horri egungo egunean; hots, sozializaziorako hainbat egoeratan gaztelania behar-beharrezkoa izateari eta, aldiz, euskara baztertu beharra gertatzeari. Eta, jakina, hizkuntzarekin batera, erreferentzia kultural-historikoak eta abar. Burura etortzen zaizu: noiz egin ahal izango dugu turismo soziala Euskal Herrian?, imajinatzen: EAEk gizarte segurantzaren eskumena bereganatu du, eta euskaraz bizi nahi duten erretiratuentzat, euskarazko irteerak antolatu ditu, Euskal Herri osoa aintzat harturik, betiere euskara ardatz delarik. Zientzia-fikzioa?
Geopolitika badakigu nola daukagun. Europar eliteek babesletzat zeukaten estatu boteretsua, politikoki eta ekonomikoki europarrok zigortzen ari den honetan, berrarmatze eta berrindartze politiko-komertzialaren aroan sartuak gara, AEB, Errusia eta Txinaren aurrean, europar gisa pisu indartsuagoa izateko. Geopolitikan, AEBen morroi esaneko izango ez den Europa burujabeago bat behar dugun bezala, euskaldunok berrindartze politiko-kultural-linguistikoaren premia bizian gaude.
Gure hizkuntzari eta nazioari dagozkion gaietan, EAJ eta EHBildu elkarrengana gehiago hurbildu ezean, oldarraldi judizialaren aurrean bat egin eta euskararen lege zaharkituak hobera aldatzeko gehiago egin ezean; euskara unibertsalizatzeko eta euskaldunok euskaraz bizimodu duina egiteko modua lortzeko ahaleginak biderkatu ezean –osakidetzan, ertzaintzan, lan-munduan eta aisialdian; liburugintzan, mundu digitalean; ikus-entzunezkoetan–, ez dago aztia izan beharrik jakiteko gero eta asimilatuago eta gero eta ezaxolago bilakatuko garela gure euskalduntasunarekiko.
Eta ikuspegi aski edo oso orokortu honi galga jartzeko: kasik edozein bilera eta harreman sozialetan gaztelaniaz egitera behartuak gaudela, eta zer? Ba ez dakigu ba!; sinesmen handia behar dugu honako ikuspegi hau gailenarazteko gure burmuinean: gogor egiten badugu, bizi-aukerak zabaltzea badaukagu gure nazioari, euskaran funtsaturiko nazioari.
Eta, jakina, horixe galdegiteko gure ordezkariei, eta erakusten duten ahaleginaren arabera emateko botoa eta babesa. Euskal Herrian, euskaldun gisa, bizimodu duina izateko modua prestatu beharrean gara, ezinbestean, eta lehenbailehen! Boluntarismo idealista hutsak ez digu balio eta pragmatismo errealista hutsak erdal itsasora garamatza. Turismo soziala Euskal Herrian euskaraz ere bai: prefosta!
7. Euskaldunak erdalduntzeko bideak 2025-04-10
Euskaldunak ez gabiltza larrialdi linguistikoan, halabeharrez. Batez ere azken bi mendeetako mespretxu eta zapalkuntzaren emaitza dugu, botere eta borondate politikorik ezaren ondorioa, azken berrogeita bost urteko hizkuntza-politikarena barne. 1980ko hamarkadan, ez ziren oinarriak ondo ezarri EAEn, eta Nafarroa Garaian are gutxiago, euskararen ezagutza eta erabilera gizarte erdaldundura zabaltzeko.
EAEko erakunde publikoetako zutabeetako bat den EiTBk zenbat opa (izan) dio gaztelaniari eta zenbat euskarari? Berria-n agertu berri duenez, Montevideon (Uruguai), Etxepare Institutuaren irakurletza postua duen Beñat Torresi, vascos por el mundo programan parte hartzeko gonbita egin zioten berriki, baina baldintza batekin: gaztelaniaz mintzatzekotan!
Honela hariltzen du gertaera objektibo horrek sorturiko erreakzioa Torresek:
Logikoa irudi lezake euskara eta euskal kultura helarazten dabilenak bere horretan agertu nahi izatea kameren aurrean. Eta gainontzean ere bai, ez nuen zertan irakurle posizio hori aitzakiatzat jarri. Baina erraietaraino sartu digute gure burua justifikatzen ibili beharra, haien erantzun erreakzionarioen beldur, aldarrikapenaren eta edukatuak izan nahiaren balantza desorekatu bezain labainkor horretan, bizikidetzaren izenean, haiek gu gutxiesteko eta zapaltzeko erreparorik ez duten bitartean. Gure hizkuntzak ere badu kristalezko sabai bat.("Jalgi hadi plazara..., baina ez urrunago" (2025-03-30)).
Ahalegindu bai ahalegindu zen aipaturiko programan, euskaraz egitea onar ziezaioten, baina debaldetan:
Oraindik hizkuntza aniztasuna oztopo gisa ikusten duten horientzat azpitituluak erabil zitezkeela ere gogorarazi nien. Asko izango direla programa ikusten duten euskal hiztunak. Bigarren kateak ere gizartea euskalduntzeko betebeharra duela (teorian), euskarak behar duela estrategikoki pixkanakako gero eta presentzia zabalago bat kate horretan, eta abar luze bat. Inozoa ni. Kortesiak kortesia («ulertzen dut», «arrazoi duzu baina…» eta halakoak), esperotako erantzuna jaso nuen bueltan. Antza Conquis sindromea ere heldu da programa honetara. Zer espero daiteke, baina, azkenaldian EITBtik edo beste zenbait instituziotatik datozen euskara eskakizunekiko gutxiespenak ikusita?
Ez zituen argudio txarrak erabili, ideologikoak baino gehiago pragmatikoak batez ere, baina alferrik. Diasporan dabiltzanak basko gisara tratatzen ditu programak, eta programa famatu EAEn ikusienak ere halatsu. Eta ikusle mordoa eta eragina ere baduten bi programa horiek ez dira bakarrak euskaldunak erdalduntze bidean jartzen laguntzen dutenak.
EiTBk euskaraz erdaraz baino hobeto moldatzen diren zenbat herritar gonbidatu eta (kasik) behartzen ditu erdaraz egitera?, zenbat pilotari, herri-kirolari, herritar? Jokabide horrekin iradokitzen da ezen gaztelaniaz ondo egitea dela garrantzizkoena Euskal Herrian; euskara motza dela, euskara etxerako edo onenean auzorako baino ez dela. Euskaldun edo elebidun diglosiko batzuek gustura onartuko dute, baina horrek ez du telebista publikoaren jokaera zuritzen, inola ere.
Euskal Autonomia Erkidegoan, guztiok ordaindutako instituzioetan, zenbat egin da eta egiten ere da gaztelaniaren alde?, zenbat diru bideratzen da horretara? Eustatek gisa horretako daturik biltzen eta publiko egiten ez duenez, ezin jakin zehazki.
Oraindik orain jakin ditugu honako datu hauek:
2024. urtean, Jaurlaritzak ETB1en publizitateagatik txertatutako diru sarrerak 630.481,37 eurokoak izan ziren telebista publikoarentzat. Halako 3,4 aldiz handiagoak —edo %241,88 handiagoak— izan ziren ETB2koak: 2.156.540,88 euro. [...]
Arabako Foru Aldundiaren kasuan, ez da alde handirik. Bizkaiko Diputazioak ETB2n baino 5.800 euro gehiago jarri zuen publizitatean ETB1en, eta Gipuzkoako Foru Aldundiak 13.000 euro inguru gehiago sartu zituen euskarazko katean gaztelaniazkoan baino.
Espainiako Gobernuak, bestalde, ez zuen zentimo bakar bat ere jarri euskarazko bi kateetan publizitate arloan, eta 208.623 euro jarri zituen ETB2rako iragarkietan. (Urtzi Urkizu: "Jaurlaritzak 3,4 aldiz publizitate gehiago jartzen du ETB2 katean ETB1en baino" Berria. 2025-04-09).
Gure erakunde publiko nagusietan, erabakiak hartzen diren guneetan, zenbat erdara erabili da eta erabiltzen ere da, eta zenbat euskara, azken berrogeitaka urteetan? zenbat euskara erabiltzen da Gasteizko Legebiltzarrean?, zenbat Eusko Jaurlaritzaren bileretan?, lurralde historiko bakoitzeko Batzar Orokorretan?, UEMAz besteko udaletan?
Esan liteke arrazoi handiz, euskal izeneko erakunde gehienak Espainiako 78ko Konstituzioaren obeditzaile leialak direla hizkuntza kontuan, hots, gaztelaniaz nahitaez jakin beharra dagoelakoari men egiten, eta haren aldeko performatzaile handi bihurtzen; Euskal Herrian –hegokoaz ari naiz-- gaztelaniaz jakin ez ezik txukun ere erabili beharra dagoela sendo finkatzen euskaldunon garunetan!
Zenbat propaganda egiten zaio gaztelaniaz idatzitako eta sortutako liburu, antzerki, zinema eta bestelako ezein kultur ekoizpeni?, zenbat aldiz propaganda gehiago euskaraz sortutakoei baino?
Zenbat egin da EAEn, hainbat eta hainbat erakunderen aldetik, euskara eta gaztelania biak gureak direla eta euskaldunok biak baliatu behar ditugula gure kaskezurretan sendo txertatzeko, noiz eta euskara eta euskaldunak mila eratara zapaldu eta mespretxatuak (izan) garenean hizkuntza dela kausa, eta euskararen aldeko diskriminazio positiboa aplikatu beharrean, negatiboa aplikatzen jarraitzen delarik?
Interesa baluke jakiteak EAJ alderdiko bileretan, zenbat euskara erabiltzen den?, eta EHBildurenetan, berdin? Etxe barnean, alderdi horiek burujabetza osoa dute nahi duten hizkuntza-politika ezartzeko, eta alderdiak badakizue, mikrogizarteak dira, eta etxean egiten dutenak izango du eragin nabarmena etxetik kanpo ere, bestelako zirkunstantziek ere eragina izan arren.
Halakoren batean Eustatek emanen dizkigu datu interesgarriok, eta halaber, hasteko, halakoren batean, EAEn botoetan nagusi diren EAJk eta EHBilduk hobetuko dute Euskararen Lege xaharra euskaldunon aldera..., noiz?
8. Erbestetik itxaropena, duela 75 urte! (2025-04-16)
Orduan, orain Trump AEBetan den bezain boteretsua zelarik Franco Espainian, Guatemalako erbestetik itxaropen izpi bat heldu zen gure aberri zatikatu eta oinperatura: euskaraz idatzitako goi mailako aldizkari filosofiko-literario baten sorreraren albistea: Euzko-Gogoa. Haren ondorengo zuzenak dira, besteak beste, hizkuntzaren aldetik, Jakin kultur eta pentsamendu aldizkaria, eta Gogoa, Euskal Herriko Unibertsitateko Logika, Kognizio, Hizkuntza eta Informaziorako Institutuak ateratzen duena.
Nemesio Ariztimuño Aitzolek 1933tik 1936ra Yakintza kultur aldizkaria argitaratu zuen, baina hizkuntza aldetik, erdal diglosikoa zen; artikulu gehienak gaztelaniaz ziren eta Jokin Zaitegi, beraren lankide nagusi izan zuen Andima Ibinagabeitiari 1947an ziotson bezala, gogo handiz zegoen euskarazko kultur aldizkari sakon bat ateratzeko, euskara hutsez eta halaxe egin zuen 1950etik 1960ra. Pentsa orduan, Euskaltzaindiaren Euskera aldizkaria ere erdal diglosikoa zela; artikulu gehienak gaztelaniaz ateratzen zituen; banaka batzuk frantsesez eta banaka batzuk euskaraz. 1956an, gerraondoan ateratako lehen alean ere halaxe!
Baionan, 50eko hamarkadako hasiera hartan, Herria astekari herrikoia eta Gure Herria kultur aldizkaria ateratzen ziren. Lehenbizikoa, euskaraz, eta bigarrena, Hegoaldeko Yakintza gaztelaniaz bezala, gehienbat frantsesez. Ipar nahiz Hegoko euskaltzaleei ezinezkoa iruditzen zitzaien goi mailako aldizkari bat euskara hutsez ateratzea; batetik, euskara batu gabe egonik ezingo zelako euskaldun guztiontzako moduko euskara bat erabili; bestetik, irakurlerik ez zuelako izanen, eta hedatzeko ere, Hegoaldean, zailtasun ikaragarriak izango zituelako.
Hala eta guztiz ere, Zaitegik aurrera atera zuen. Herri-aldizkariak ongi zeuden baina Euskal Herriak bere buruaren jabe izateko goragoko kultur aldizkaria behar zuen, euskara hutsez idatzia. Gorputza Francoren mendean, baina eusko gogoaren lanketak aske egingo gintuen, espirituz behinik behin!
Literatur hizkuntzaren aldetik bezala ideologiaren aldetik ere oso zabal jokatu zuen Euzko-Gogoak. Orixek, Zaitegik eta Ibinagabeitiak, hiru idazle emankorrenek, R.M. Azkuek gipuzkera osotua izendatu zuen euskara eredua zerabilten, baina lapurtera klasikoz Krutwig eta gainerakoek idatzitakoak ere onartzen zituzten. Eta ideologia aldetik, Jon Mirande bezalako heterodoxo batek, esaterako, ateak zabalik izan zituen beti, nahiz berak erabaki zuen 1957-1958tik aurrera Donostian ateratzen zen Egan aldizkarian argitaratzea bere artikuluak. Justu duela ehun urte jaio zen Jon Mirandek honela ziotson lagun handia eta euskara maisu izan zuen Andima Ibinagabeitiari:
Gañera, uste dut aize txar batek buhatzen duela E.G. orren baranoan orain, Zaitegi´k diotsa etsaiak sortzen ari zaizkiola alde orotarik...Ez dakit egia den, bañan E.G.´ari eman dion itxurarekin, ez da andi Euskaldun askok, Euskaltzale askok ere, ez ba diote laguntza osoa eman nai. Ezin uka E.G. alderdi baten mezularia dela, (JEL zaleena) naiz ta Zaitegik berak esan zidan, Parisen alkar ikusi genuenean [1956an egin zen Lehen Euskal Mundu Batzarrean], edozein eritzitako Euskaldunei ateak zabalik utziko zizkiola. Ori ez da egia izan, ezen jeltzale batek bere iritziak oro aipa ditzake E.G.´an eta jeltzale ez denak, berriz, ateak zabalik utzi ba zaizkio ere, ezin detzake bere politikako edo erliginoko iritziak aipa. Bestalde, usain ezinago klerikala dario aldizkariari –beste euskal gazeta guztiai baño areago; eta lenago, Guatemalan agertzen zenean baño areago ere, uste dudanez, Europara eta, gure apaiz jauna Lafitte, Charritton eta beste olako ofiziokide batzuek artu ditu lankide urbillentzat. Bada, katoliko ala druida, asko aseta gaude klerikalismu orrekin (1958-01-07).
1955 amaieran aberriratu zen Zaitegi. Mundu guztitik, aberrian argitaratu nahi zuen aldizkaria. Ate asko jo zituen, Madrilen ere bai, baina baimenik ez. Kixote handi bat zen eta aldizkaria aberrian ateratzeko egitasmoaz gainera, beste batzuk ere ekarri zituen: Euskal Idazleen Elkartea (Hego eta Iparreko euskal idazleez osatua) eta Euskal Idazleen Etxea sortzea, non euskal idazle profesionalek lan egingo zuten –gogora bedi Orixe izan zela lehen euskal idazle profesionala, Zaitegik ordaintzen zionari esker--. Baina eragozpen gaindizeinekin topo egin zuen.
Antonio Arrue bezalako karlista-frankisten babes politiko pean, Euskaltzaindia katakunbetatik jalgitzen ari zen. 1956an, Arantzazun egin zuen batzar garrantzizko bat. Euskera aldizkaria berriz ateratzeari ekin zion, eta gorago esan bezala, gerraurrean bezalatsu, erdal diglosiko. Hori dela eta, Zaitegik eta K. Mitxelenak polemika zakar samarra izan zuten. Eta besteak beste, Hego Euskadin, Egan aldizkaria indar handiagoa hartzen hasi zen Arrue, Irigarai eta batez ere K. Mitxelena zuzendari zirela, aldizkari modernoago bat aurrera atereaz –esaterako, zinema-kritika famatuak idazten zituen K. Mitxelenak--.
Zaitegi Miarritzen kokatu zen, Hegoan ezin kokaturik; Iparraldeko luma batzuk lortu zituen: P. Lafitte, Etienne Salaberry, Xarriton...; Jon Mirande eta Txomin Peillen galdu zituen, eta porrot egin zuen ekonomikoki –Guatemalan, unibertsitate batean eskolak emanez lortutako sos ugariak aldizkarian xahutu zituen; diru gehiena berak jarri zuen dudarik gabe, erbesteko Eusko Jaurlaritzak baino askoz gehiago--, eta bere garaia igaroa zela iritzirik, Guatemalara itzuli zen, gorago esan dugun bezala, euskarazko lehen goi mailako aldizkariaren aurrekari garrantzizkoa gauzatzea lorturik.
Lehen Jakin –Yakin izenarekin abiatu zen--, 1956tik 1958ra, Euzko-Gogoaren ildokoa zen, non euskal idazle miretsiena Nikolas Ormaetxea Orixe zen. Zuzendaritza Joseba Intxaustiren eskuetara igarotzean, idazle garrantzizkoena Txillardegi bilakatu zela esan liteke. Hark Leturiaren egunkari ezkutua argitaratzean, Jakin-eko Iñaki Bastarrikarekin sorturiko ika-mikak zer ikusteko handia izan zuen. Gerraurreko eta gerra ondoko belaunaldi euskaltzaleen arteko eztabaida handiak laster abiatu ziren. Jada beste garai bat zen. Baina ezin ahaztu Euzko-Gogoak duela 75 urte Zaitegiren eskutik eta Guatemalatik egindako deiak izandako garrantzia. Hala aitortu zuten geroago, besteak beste, Joseba Intxaustik berak 1980 inguruan, eta azken mende bueltan, Paulo Iztuetak.
Merezi du aldizkari hark, eta hura posible egin zutenek, Zaitegi buru dela, gure esker oneko oroitzapena!
II. ABERTZALETASUNA
1. Erabakitzeko eskubideaz 2021-12-25
Lagun batekin elkartzen naizenean, beti politikaz hizketan amaitzen dugu gure hitz aspertua. Azkenengoan, Urkulluk erabakitzeko eskubidearen gainean esandakoak izan ditugu hizpide. Bi lagunok gara idealistak eta pragmatikoak aldi berean, eta bata idealismora lerratzen bada, besteak pragmatismora tira egiten du, eta, alderantziz.
– Urkulluk dioenean erabakitzeko eskubidea jaso beharra dagoela Espainiako Konstituzioan, baina horrek ez duela esan nahi derrigor independentziara jo behar dugunik; zer ulertzen dun hik?
– Nik ulertzen diat EAJren “aberri estatutuetan”, lehen artikuluan, helburu nagusi gisa aipatzen den formula “aberri honen izate politikoa beraren Aberri burujabetasuna berreskuratzearekin batera adieraziko da” –espainieraz: “la afirmación de la nación vasca, cuyo ser político ha de expresarse a partir de la plena recuperación de su soberanía nacional”–, praktikan, zer izan litekeen aditzera ematen ari dela.
– Alegia Espainiako estatuak Euskadiri, Euskal Autonomi Erkidegoari, erabakitzeko eskubidea onartuko balio –Nafarroako Foru Erkidegoan, harik eta foru erkidegoko legebiltzarraren gehiengoa aldekoa izan arte, ezinezkoa!–, gure aberriaren mendebaldeko erdiak politikoki burujabetasuna berreskuratua leukakeela, eta kasu horretan, berak ez liratekeela independentziaren alde paratuko, baizik eta kogobernantzaren alde –elkarrengandik banatzean ume komunen gain, bi gurasoek izan ohi duten guraso-ahala zetorkidan burura–.
– Orduan, Espainiako gobernuak erreferenduma onartuko lukeen kasu hipotetiko sinesgaitz hori gertatuz gero, EHBilduk independentziaren alde egingo likek, PSOEk autonomiaren alde eta EAJk kogobernantzaren alde, alegia gai politikoak bi gobernuek akordio bidez, elkarri ezer inposatzeke, hartzearen alde. Edo, beharbada, ulertu behar diagu PNVk kogobernantzaren alde lau haizetara eginez gero bakarrik onartuko lukeela Espainiako gobernuak galdeketa, kogobernantzari onuragarri iritzirik?
– Ez ezan ahaztu PNVk alderdi demokrata bezala definitzen duela bere burua, eta independentista gisa ez definiturik, alderdi demokrata “espainola” dela ulertu beharra dagoela, Espainia zuzenbideko estatu demokrata izatea nahiko lukeela, eta espainolekin batean Eusko Autonomi Erkidegoa gobernatzea duela xede, eskuz esku, elkarrenganako errespetu eta begirune osoz.
– Nola onarraraz diezaioke bi milioi eta berrehun bat mila biztanle dituen autonomi erkidego bateko gobernu mugatu batek –badakik, esaterako, maskarak kanpoaldean jarri beharra inposatzeko eskumenik ez dutela autonomi erkidegoek, Madrilek erabakitzen duela hori– hogeita hamar milioitik gorako subjektu politiko bateko gobernuari autodeterminazio erreferenduma?
– Eta baldin eta hain hipotetikoa dirudien erreferendum hori, EAJk espresuki independentziari uko egin eta kogobernantzaren alde egitearren onartuko balu Espainiako gobernuak?
– Iruditzen zaidak delako kogobernantza hori egungo autonomi estatutu diskurtsoz edertua eta gainzuritua baino ez litzatekeela izango; teorian, eskumenetan aurrerago doana, praktikan, berdintsua; eta, gainera, larriena, independentziari euskaldunok edo euskal herritarrok geurok uko egin bagenio bezala izango litzatekeela. “Gora Euskadi Askatuta”, “Gora Euskadi eusko-espainol kogobernatua” bilakatua.
– Abertzale eta euskal errepublikaren aldeko izanez gero, EHBildun fida gaitezken bakarrik. Bat etorriko haiz nirekin. Orain, hor ere ikusten dinat ardatz soziala ari dela nagusitzen, ardatz nazionala bigarren mailara baztertuz; taktikoki izango ahal da… Badakin, herri klaseen ongizatea xede nagusi, Europa neoliberala benetako sozialismora ekarri nahia…
– Bada, autodeterminazio erreferenduma guztiz utopiko begitantzen bazaigu, Europa sozialistan Euskadi sozialista are utopikoago, ezta?
– Bai, hirekin guztiz bat. Eta gure gaztetako ametsa: Euskal Herri euskalduna? Begira zer daukan PNVk aberritzat alderdiaren estatutuetan: “Euzko Alderdi Jeltzaleak Euzkadi du Aberritzat, eta euskaldun jendea bizi den Pirinioetako bi aldeetara dagoen[a] lurraldetzat” –espainieraz: “EAJ-PNV reconoce a Euzkadi como patria, como nación y como territorio, a ambos lados del Pirineo, en el que habita el pueblo vasco”–, eta gure ele nazionalaz honela zion: “Euzko Alderdi Jeltzaleak euskara dauka euskal aberri hizkuntzatzat, eta haren normalizaziorako behar den ardura nazionala aintzat hartzea eskatzen du euskal hiritarren hizkuntz eskubideak babestuak eta bultzatuak izan daitezen” –espainieraz: “EAJ-PNV considera el euskera como lengua nacional vasca y demanda que su normalización sea responsabilidad nacional, asentada en el compromiso de proteger e impulsar los derechos lingüísticos de la ciudadanía vasca”–.
– Hori estatutuetan hala jarriko din –Espainiako estatu-botereek ezarritako indar-harremana gailentzen dun alderdikideen printzipio edo nahi eta estatutuen gainetik–, baina errealitatean euskara eta erdara biak gureak ditugulako diskurtsoa zabaldu izan dik, eta euskara politizatzeko ahulegia delakoa, eta praktikan ez din euskararen alderako diskriminazio positiboa aplikatzen, mendeetako zapalkuntza linguistikoak eragindako euskaldunon gutxiengotzeari men eginez, eta bere horretan atxikiz.
– Hor ere EHBildurekin izan behar al dinagu konfiantza?
– PNVk baino garrantzi gehiago ematen ziok. Jakingo duk Sortuk, hots, ezker abertzaleak, barrura begira, zer erabaki duen hartua: “Nazio Kontseiluko eta Nazio Idazkaritzako kide guztiek euskaldunak behar dute izan”. Hori ez ditek hedabideek azpimarratu, baina hala duk. Lehentasunen zerrendan, segur aski independentzia eta sozialismoa edo sozialismoa eta independentzia, eta gero Euskal Herri euskalduna eta feminismoa edo alderantziz.
– Beno, ari gaitun hitz eta pitz. Galdera sakon bat egingo dinat: alderdi politikoak alde batera, euskal edo eusko gizarteak ba al du gogorik, indarrik, borroka instituzional eta herri borrokaz guk nahi genituzkeen xedeak lortzeko?, prest al gaude errepresioa ekar dezakeen borroka geureganatzeko?, eta borroka instituzional eta elektoral hutsarekin aldaketa soziopolitiko sakonak lortzerik ba al daukagu?
Gu bion alde idealistak baietz diosku, eta alde pragmatikoa duda-laino itxietan murgiltzen zaigu.
2. Txillardegi zergatik da liskar-iturri? 2022-02-15
Hondarrik hondarrenean, EAEn agintean daudenen helburua ez delako estatu euskalduna sortzea. Bestela, honezkero estatua eder bat izango luke Donostiako Antigua auzoan, Gaskoinia plazan –ez buru erdi bat soilik izkina ezkutu batean–, Okendok Maria Cristina eta Victoria Eugenia artean duena baino handiagoa eta modernoagoa.
Txillardegi pixka bat ezagutzen duenak badaki Leturiaren egunkari ezkutua nobelarekin egin zela ezagun euskal letretan. Badaki, Txillardegik berak adierazi izan duenez, A. Camus-en Izurria nobelaren ildoko estilo sinbolikoan idatzi zuela hura, eta batez ere Frantzian bereziki II. Mundu Gerraren ondotik puri-purian egondako mugimendu filosofiko-literarioa ekarri zuela gurera.
Txillardegi zergatik da liskar-iturri? Aldi bertsuan, iragan mendeko 50eko hamarkadaren bigarren zatian hasi zen jada euskara batua eraikitzeko txostenak idazten. Jakina da 60ko hamarkadan, Baionan, beste zortzi lagunekin batera euskara batuaren oinarriak ezartzen gidaria izan zela: hizkuntza nazional batua behar genuen, ez hizkuntza etniko euskalki eta azpieuskalkietan sakabanatua. Soilik euskara lantzen eta literatura idazten jarraitu izan balu, politikan sartu gabe, R.M. Azkue baino famatuagoa izango zen eta Koldo Mitxelenaren pare jasoko zuen aitortza; alabaina oso gaztetatik abertzaletu zen, ongi ikasi zuen euskara, eta euskal estatu euskaldunaren alde borrokatu zen lumaz eta jakituriaz, kritiko eta sutsu euskal estatu euskaldunera ez zeramaten estrategia eta taktikekin; oso kritiko EAJrekin eta bere sentitzen zuen ezker abertzalearen barruan ere kritiko.
Txillardegiren arabera, Euskal Herriak Espainia eta Frantziako estatuekin du gatazka nagusia, eta nazionala da, bi estatu inperialisten artean dago, eta horiek euskal nazioa menpean dute batez ere armada, polizia-guardia zibil, erakunde politiko-judizial eta mediatikoen indarrez, eta horiei aurka egiteko hizkuntza nazionala eraiki behar dugu: euskara, eta gure erakunde politiko estatalak eta gure hedabideak; bestela, ez gara askatuko eta hilko gara asimilatuak.
Ezker-eskuin ardatz soziala nazionalari menderatua zegoen Txillardegiren ikuspegian: Europako beste estatuetan bezala, euskal estatu euskaldunean egongo ziren eskuinera edota ezkerrera jotzen zutenak baina kontraesan nagusia ez zen burgesia versus langileria, baizik eta inperialismoa versus abertzaletasuna.
1955etik 1957ra arte, EAJren Eusko Gaztedi eta Ekin (Txillardegi, Benito del Valle, Julen Madariaga…) batuta egon ziren, Gipuzkoan behintzat. Orduan, frankismoan gertatu zen Fronte Abertzale hura, ezkertiar eta eskuindar abertzaleen arteko batasun hura zergatik ezin zen aurrerantzean ere gertatu, denak abertzale izanez gero?, zergatik ez Telesforo Monzonek zioen bezala, “abertzale guztiak anai”?
Franco hil zen, baina hausturarik ez zen gertatu. Felipe Gonzalezek gidatutako PSOEk –Willy Brandt-en babes ekonomiko-ideologiko giltzarriarekin– onartu zuen Francok izendatutako erregea, errepublika gerra-galtzailea lurperaturik; Santiago Carrillo ere monarkia defendatzera igaro zen, hauteskundeetan parte-hartzen uztearen truke, eta delako trantsizioaren emaitza ederretako batzuk izan ziren frankistentzako amnistia eta TOP delakoa Auzitegi Nazionala bilakatzea, eta bi hitzetan, hein handi batean egitura politiko-judizial-erlijioso-kulturalen kontinuismoa eta PP eta PSOEren arteko alternantzia boterean, eta periferietako nazionalismoentzat autonomi estatutuak, autodeterminazio eskubiderik gabe eta gaztelania-espainola hizkuntza derrigorrezko bakar ezarririk, eta galego, katalan eta euskaldunentzako asimilazio bidea aske.
Une erabakigarri hartan, Txillardegi ESBren fundazioan egon zen, eta fronte abertzalearen alde beti: ezker joerako eta eskuin joerako abertzaleak batzearen alde. 1981ean, porrot egindako estatu-kolpearen ondotik, iruditu zitzaion Herri Batasuna zela Euskal Herria Espainiaren inperialismotik askatzeko indar abertzale bakarra, EAJk amore eman zuelako eta demokrata espainol autonomista bilakatu zelako. Pertzepzio hori areagotu zitzaion Ajuariaeneako Mahaia sortzean 1988an.
Demokrazia espainola gurean finkatzeko giltzarri izan den EAJ-PS(O)Eren arteko itun horren erabakien eta ondorioen aurka idatzi dituen artikulu guztiekin liburu mardul bat osa liteke, artikulu labur-bizi-txinpartatsuez horniturik. Laburrago bat, baina ez oso laburra, ezker abertzalean, espainieraren aldeko lerraduren eta ezkerkerien aurka idatzitakoekin ere, zeren esan dezagun ezker abertzalearen %50arekin ados zegoen, baina beste %50arekin ez.
Bakearen alde ez duela nahikoa egin leporatzen zaio. Inperialismoa borrokatu gabe onartzen duen bakearen alde ez, ez du egin. Orain Ukrainak, kasu, burujabetasunari barik bakeari emango balio lehentasuna, AEB eta Europarekiko konpromiso ekonomiko-militarrak eten eta Errusiarekin akordioa bilatuko luke: ez al du Ukrainak lotura kultural eta politiko gehiago Errusiarekin AEB eta Mendebaldeko Europarekin baino?, autodeterminazio eskubiderik gabe, Nafarroarik gabe, euskara espainieraren mende dela, bakea?
2000. urtean, Ghandiren ildoko desobedientzia zibila aldarrikatu zuen, gero Aralar alderdira egin zuen, berriki Patxi Zabaletak oroitarazi digun bezala. Politika eginez lortu nahi zuen autodeterminazio eskubidea eta independentzia, eta euskal herritarron arteko kohesio soziala euskararen bidez. Ildo horretatik, etorkinentzat giza eskubide guztiak defendatzen zituen; ez zen arrazista, bera ere etorkinen semea zen hein batean; birraitona Francisco Alvarez González bigarren karlistada baino lehen heldu zen Tolosara, eta aitona Federico Alvarez Gonzalez urte pare bat besterik ez zuela, baina etorkinak hautu bat egin behar zuela zioen: edo Euskal Herrian integratu, gainerako hiritarren eskubide berberekin edota atzerritar gelditu, espainol edo frantses, atzerritarrei herrialde demokratikoetan aitortzen zaizkien eskubideez horniturik.
Txillardegiren obra politiko-intelektuala haren merezimenduak aztertzeko bilduko omen diren politikarien oso gainetik dago, eta baldin eta euskal estatu euskaldunaren bidean bageunde, Donostiako udal liburutegiak haren izena emango luke, eta bera jaio zen inguruko plazan, estatua eder eta moderno bat izango genuke, gaurko eta biharko euskaldun guztion oroigarri!
3. Las águilas de Roma’ ETB2n 2023-04-24
Una historia de Vasconia telesailaren atal bat da Las águilas de Roma (2015), ETB2n oraintsu berriz eman dutena. Goizean goiz samar, ETB1en marrazki bizidunak ikus daitezke, eta ETB2n, besteak beste, programa hori. Bitarteko ugariz egindako programa bat da eta niri behintzat, oro har, interesgarria egiten zait eta beti ematen dit zer-pentsa.
ETB1en zergatik ez ote dago Euskal Herriaren beste historia bat, bestelako ikuspegi batekin, zeren Una historia de Vasconia interesgarria den arren, euskaldunon isolazionismoaren mitoa borrokatzen diharduela, nago egungo statu quo-ari ematen diola hauspoa.
Gagozkion atal honetan, tesia honako hauxe da: duela bi mila urte erromatartu ginen (agerra ez ezik saltusa), eta 500 urtean, Baskonia inperio erromatarraren probintzia izan zen. Horrenbestez, Sanchez Albornoz historialari espainiarrak ez zuen arrazoirik euskaldunoi honako perla hauek eskaini zizkigunean: «No son más que unos españoles sin romanizar; son gentes rudas, sencillas, que además se creen hijos de Dios. Tienen mil años de civilización menos que cualquier otro pueblo. Que hablen euskera si pueden, pero a pagar impuestos». Hala zioen, Franco hil berritan, 1976an. Katalanak eta galiziarrak ez ziren arazo, autonomia baino ez zuten nahi, arazoa euskaldunok ginen. Sanchez Albornozen hitz horiexek eraman zuten Joxe Azurmendi Espainolak eta euskaldunak idaztera.
Gatozen programara. Lehenik, erromatarren garaiko aztarnategiak agertzen dira Euskal Herrian. Aitortu beharra dago askotxo daudela, eta egia da garai batean uste izan genuen baino erromatar aztarna askoz gehiago agertu direla azken hamarkadetan, eta alde horretatik programa hizpidean dagoela.
Ildo beretik, programaren arabera, gure erromatartzearen frogarik pisuzkoena Erromako armada inperialean parte hartu izana da, baskoi eta barduliar kohorte laguntzaileen bitartez. K.o. 70. urte inguruan, bostehun laguneko kohorte laguntzailea osatu bide zuten baskoiek, lantzaz armaturiko zaldizkoz osatua, eta inperioari erasotzen zioten bataviarren aurka (holandarren arbasoak) borrokatu ziren Rhin ibaiak markatzen zuen mugan, egun Alemaniakoa den eremuan (Krefeld-en eta Xanten-en); eta barduliarrek, berriz, lantzez hornituriko mila zaldizkoz osaturiko kohortea osatu zuten egungo Ingalaterraren iparraldean, Adrianoren harresia zeritzanean, erromatarren aurka borrokan ziharduten eskoziarren arbasoen aurka gudukatzeko —200 urtez aritu bide ziren han—.
Erromako arranoaren hegoak (zaldizkoak) eta erpeak (lantzadunak) izan ginen, eta odola isuri eta isurarazi genuen orduko euskaldunok, eta ordainetan, borroketatik bizirik itzultzea lortzen zutenek erromatar hiritartasuna eta latina ekartzen zuten jaioterrira. Baskoi eta barduliar izaten jarraitzen zuten, baina, aldi berean, erromatar hiritartasuna izateaz harro.
Une batean dio aurkezleak garai hartan guztira 15.000 inguru izango omen ziren barduliarretatik (gipuzkoar eta bizkaitar) mila euskaldun gazte errekrutatzea kasik gazte guztiak errekrutatzea zela, eta borrokan hiltzen zirenak ordezkatzera beste gazte batzuk bidaltzen zituztela. Armada inperialaren zerbitzuan 25 urte egiten zituzten. Horrenbestez, tribuetan banaturik ere, ez genuen Madriletik edo Paristik igaro beharrik erromatarren zerbitzuan gudukatzeko. Horren froga gisa egun Alemaniako Krefeld-eko Burg Linn museo arkeologikoan (Geldubako gotorlekua) eta Ingalaterrako Newcastle-eko Great North museoan dauden harrizko idazkunak, aldare erromatarretan zizelkatuak.
Froga horien egiatasunaz harago, egitate historiko horiei ematen zaien interpretazioaz hitz egin nahi nuke, zeren interpretazioak egungo egunera ekartzen baikaitu eta etorkizunera proiektatzen.
Programaren arabera, erromatarrak iberiar penintsulara kartagotarrei aurre egitera etorri ziren, egun NATO eta Errusia etsaiturik dauden bezala, orduan erromatarrak eta kartagotarrak baitzebiltzan inguruko munduaren jabe egin nahian, eta bidean topatu zituzten herriak konkistaz baino gehiago sedukzioz asimilatu zituzten —nor erresistitu erromatarren etxeen erosotasunei, bainu publikoei eta zirkuko jokoei eta!—, gurea barne. Historia horrelakoa izan da, eta gu irabazleen aldean egon ginen orduan, eta horretaz harro egon gaitezke. Sanchez Albornoz oker zegoen.
Joxe Azurmendiren gorago aipaturiko liburuaren amaieran, honela dio:
«Gogora ditzagun, azkenaldion gure artean erabili diren arrazoiketa batzuk: kapitalismo aberri gabeak Erdiuharteko herri guztiak Estatu batean berdindu eta asimilatu dituela eta pauso progresista eta iraultzailea izan dela hura; Euskadi ez dela euskaldun hutsa, hainbeste etorkin eta basko dagoela; Euskal Herria naziorik ez dela, soil nazionalitate baizik, eta abar. Arrazoibide guztiok funtsean gauza berberera apuntatzen dute: nazio planteamoldea ukatzera.
Herri bat garela eta naziorik garela, ez diogu inori agertuko azterketa txorrotxak herritasunaz eta naziotasunaz eginez, nazio bezala jokatuz baizik. Praxiaz. Kontzeptuak eta interpretazio historikoak nahi den bezala bihur litezke […] Gu gure etsaien kontsiderazio berberetatik hasten gara: euskal kultura erkina dela; nazio erdi desegina garela. […] Etorkizunera begira auzia garbi dago: hemendik ehun urtera, edo euskal nazioa izango gara edo ez gara ezer izango. Hori da dena. Orain ilun dago zer garen. Hortakoz praxiak bakarrik erabaki dezake, zer garen. (578-580)».
Alde onak aitorturik ere, horrelako erdarazko programek burujabetzaren bidean eta euskal naziogintzan bultza egitera baino gehiago ez al gaituzte bideratzen egungo mendekotasunezko egoeran planto egitera?
4. Errepresioaren irakaspenak (1936-1939) 2023-05-17
Hauteskunde libreen bitartez legitimaturiko errepublikaren aurka altxatu ziren jeneral espainolen iraultza faxista garailetik, hainbat irakaspen atera litezke. Gainera, ez da erabat iragana. Frantzian Iraultza burgesak (1789-1794) utzi duen aztarna sakona; Espainian, aldeak alde, Iraultza faxista-frankistak utzi du. Espainiako estatuaren batasun sakratu zatiezinak bere horretan dirau zut-zutik, bermatzaile ugarirekin, eta holokausto hura ongi estalirik, haren herentziak arlo askotan jarraitzen du bizi-bizi.
Zein irakaspen? Militar eta haien laguntzaile armatuek bultzatu eta praktikaturiko errepresioak, hierarkia erlijiosoak santifikatuak, sortu zuen degradazio morala, gezurra eta erailketa, ekintza gaiztoa eta ukapen irmoa; nola eraman zituzten haiek herritar xumeak elkarren hiltzaile bilakatzera, kontzientziako eskrupuluak bazterturik.
Jose Artetxek lekukotasun adierazgarri bat jaso zuen 1956ko martxoaren 26an:
-¿Qué? ¿Qué hay de nuevo en la Ribera? pregunto a un amigo que viene a verme. -¡Hombre!…Pues de nuevo, lo que se dice de nuevo, el caso de un cazador furtivo, el Andarín, que este mes ha comparecido en la Audiencia de Pamplona y que al ser requerido por el presidente por si tenía algo que declarar, dijo: ¡Tiene riñones! Por matar dos conejos me piden seis meses de cárcel. Y hace veinte años, maté ciento setenta y dos personas cobrando dos duros cada muerte y no pasó nada…(Artetxe, 1977: 93).
Nolatan hori? Ezaguna da Mola jeneralak barne-agindu ezkutuetako lehenbizikoan zer adierazi zuen matxinadaren aurretik:
Se tendrá en cuenta que la acción ha de ser en extremo violenta para reducir lo antes posible al enemigo, que es fuerte y bien organizado. Desde luego serán encarcelados todos los directivos de los partidos políticos, sociedades y sindicatos no afectos al Movimiento, aplicándose castigos ejemplares a dichos individuos para estrangular los movimientos de rebeldía o huelgas (Sudupe, 2023: 36).
Hortxe dago errepresioaren ernamuina. Jakina denez, Mola eta Franco, Queipo de Llano, Juan Yagüe eta militar afrikanistak Rifeko gerran (1911-1927) trebatu ziren erailketetan eta moroen buru-mozketetan. Eta ez zuten eskrupulurik izan moro atzerritarrei egindakoak aberkidetzat jotzen ez zituzten errepublikazale espainiarrei egiteko, paradoxikoki, moroen laguntzarekin. Ezaguna da “Badajozko harakina” ezizena jarri zioten Yagüe koronel Francok kondekoratuak zer aditzera eman zuen Badajozko zezen-plazako sarraskiaz New York Herald Tribune egunkariko berriemaileak hartaz galdeturik:
El coronel Yagüe, que mandaba las fuerzas franquistas en Badajoz, sonreía ante esas dudas. -Naturalmente que los hemos matado, me dijo, -¿Qué suponía usted? ¿Iba a llevar 4.000 prisioneros rojos con mi columna, teniendo que avanzar contra reloj? ¿O iba a dejarlos a mi retaguardia para que Badajoz fuera rojo otra vez? (Southworth, 1963: 123).
Egia aitortzeko adorea aitortu behar zaio Yagüe militarrari, harropuzkeria higuingarriarekin batera, zeren zenbat gezur beltz zabaldu zituzten propagandista frankistek, kasu, Gernikako bonbardaketaz eta Badajozko sarraskiaz. Gezur beltz-makurretan medailen merezidun izan zenetako bat Lizarrako merindadeko Muniain herritxoan jaiotako Soltxaga komandante zinikoa. Altsasuko parroko Marino Ayerrak erresumindurik honela kontatzen zuen:
-Ocurre, que, como párroco tengo yo también mis obligaciones de índole oficial y sagrada (…) A los que se mata, digo, nosotros, los católicos, debemos facilitarles, aunque no sea más, el consuelo de la Religión.
-¡Pero, señor párroco! Usted debe estar en algún grave error. ¡Entendámonos! ¿A qué se refiere?
-¡A los que se ejecuta, a los que se mata a diario, sacándolos de aquí, de esta misma Comandancia militar de la villa de Alsasua!
-¡Señor párroco! ¡Lo que dice usted es muy grave! ¡Y sepa usted que no lo tolero! Aquí no se ejecuta ni se mata, ni se hace ejecutar o matar, absolutamente a nadie. ¿Me entiende? (…)
Salí de allí, corrido, avergonzado, horrorizado de aquello y de todo. ¡Se necesita cinismo! (…)
¿Y qué se hacía, pues, con aquellos pobres desventurados con quienes, a espaldas mismas de él, del propio señor comandante, e introducido clandestinamente por los soldados de guardia, iba yo mismo a hablar por las noches en los calabozos, los confesaba, y los mismos que los ajusticiaban poco después, me decían al día siguiente que habían muerto muy bien, como buenos cristianos? (…)
¡Había que tragarse la hiel y mantener el secreto! Solo así podría seguir atendiendo clandestinamente en las cárceles a los pobres desdichados en los momentos de su máxima angustia (Ayerra, 2019: 68).
Alabaina, Marino Ayerra bezalakoak gutxi egon ziren. Lan handia egin behar izan zuten Francoren aldeko propagandista katolikoek hainbat sarraski gainzuritu eta delako gurutzada santuaren gezurra azkarki atxikitzeko.
Ayerraren gainetik zegoen Nafarroako Olaetxea gotzainak honela erantzun zion Altsasuko erretoreari, hark lehen kristau martirien etsenplua gogora ekartzean:
¡Qué remedio les quedaba! (…) Mire, Don Marino. No estamos ya en el caso de los primeros cristianos, pero, aun los primeros cristianos, si fueron mártires, fue porque no podían hacer otra cosa, porque no podían aún rebelarse. (…) Los mártires fueron mártires o, mejor, tuvieron que sufrir el martirio, o mejor aún, tuvieron que sucumbir y morir… porque no tenían fuerzas todavía para rebelarse, para insurreccionarse en armas y vencer en la lucha (Ibid. 187, 188, 192-193).
Southworthek adierazi zuen bezala, Francoren matxinada herrialde demokratikoetan defendatu zuten Elizako bozeramaileek ezin zuten Espainian legez eratutako gobernuaren aurkako eraso armaturik defendatu; ezin zuten preso errepublikanoen hilketa defendatu; ezin zuten faxismoa Espainian ezartzea defendatu; ezin zuten Hitlerrek eta Mussolinik Francori emandako laguntza defendatu. Dilema horren aurrean, Elizaren ordezkariek, halako izu batek eramanda, gertaera batzuk erabat ukatzen zituzten, beste batzuk faltsutzen, istorioak asmatzen, aurkari guztiak kalumniatzailetzat jotzen. Etsai handienak frantses intelektual katolikoak izan zituzten: Mauriac, Maritain eta Bernanos, Mallorcan ikusitako erailketekin eta Elizaren hierarkiaren bedeinkapenarekin izu-laborriturik.
Ezin luza gaitezke. Militarrek, falangista eta erreketeen laguntzarekin, eta espainiar gotzain eta kardinalen bedeinkapenarekin degradazio moral izugarria eragin zuten herritarren artean, eta delako trantsizioan estali egin zen, eta ezagun dugu!
5. Aro aldaketaren aurkia eta ifrentzua 2023-06-05
Oraindik ez da erabat amaitu askapen nazional eta sozialaren aldeko guduaren aroa, ez baitute amaiarazi nahi, ez indar espainolek, ez eta haien laguntzaile baliagarria eta leiala den hemengo alderdi autonomista-federalistak ere. Madrildik presoen gaineko mendeku judizialekin jarraitu nahi dute epaile neofrankistek, eta hemengo unionistek, bereziki PPk -PSEk eta PNVk halaber-, etekin politikoa ateratzen jarraitu nahi dute, zoru etikoaren mantra ehunetik laurogeita hemeretzian politikoa denarekin, eskrupulu etikoen itxurapean, interes politiko gordina ezkutaturik. Frankismoaren 40 urteko estatu-terrorismo eta diktadura ankerra gainzuritzeko, hots, demokrata homologatuak bihurtzeko, Francoren heriotzatik zazpi urte nahikoa izan ziren, bereziki PSOEk bozak irabaztea 1982an -1981eko estatu-kolpe neofrankistaren eragin erabakigarriarekin-, eta harrezkero alderdi demokrata espainolek ez dute eskrupulu etikorik agertu, ez diete zoru etikorik galdegin frankismoaren oinordekoei, eta demokrata espainolen zabarkeriaren edo koldarkeriaren ondorioz, ikusten dugu PP-Vox zein haziak eta harropuztuak dabiltzan!; haatik, borroka armatuaren amaieratik hamabi urtera kasik, oraindik EHBilduren deabrutzeari eusten diote, arrazoi soilik politikoengatik. Non geratu da borroka armatuaren garaian hainbestetan entzuten zen lelo hura: armak utziz gero, edozertaz eztabaidatu ahal izango da.
Aurkia eta ifrentzua aipatu ditugu izenburuan. Aurkiaren ataletako bat da -garrantzitsuena, beharbada- lasaiago bizi garela, guduan erabat nahasi ez ginenok ere. 90eko hamarkadaz geroztik, bereziki Lizarra-Garazikoaren ondotik, tentsio politikoa oso bortitza izan zen, eta denok sufritu genuen; eta hori, beharrik, baretu da, nahiz gorago esan bezala, erabat amaiarazi ez den egin, interes politikoengatik ez delako amaiarazi nahi.
Eta ifrentzua? Aro zaharrean, kasik Hego Euskal Herriko erakundeetan soilik parte hartzen zuen mugimendu politikoak estrategia aldatu du, eta bere helburuak lortzeko baliagarri jota, borroka instituzioetara bideraturik, Madrilen erabakigarri izan nahi du, eta horretan gara, eta estrategia horrek beste desafio bat dauka hemendik bi hilabete eskasera, Madrileko parlamentuko bozetan.
Estrategia aldaketa horretan eragin du, dudarik gabe, gizartearen neke eta bilakaera indibidualista-kontsumista orokorrak eta horrekin batean, Hego Euskal Herrian, EAJrekin arazo nazionalean bat egin ezin izanak; bereziki, alderdi autonomista-federalistak lehentasuna eman diolako botere autonomikoa sendotzeari, eta estatuarekin guztiz ezinezkoa den berdinen arteko nahi omen litzatekeen alde biko harreman zintzoa lantzeari, estrategia horrek eskumen borroka eternalera kondenatzen duelarik.
Azken bozetan boto-galera izan duelarik, EAJk zer egingo duen badakigu, beraiek esanik: PSOE-PSE espainolari lotua jarraitu, abertzaleen arteko elkarlana ezinezko bihurturik -borroka armatua zegoenean baino garbiago ikusten dira orain EAJren muga autonomistak eta aliantza espainolak-.
Zer egin behar du orain EHBilduk? Sanchezek egindako dei larriari: PP-Vox ala ni?, beste indar demokrata espainol aurrerakoiekin bat egin, eta guztiok lerroz lerro espainiar faxismoaren aurka paratu ala jarrera kritikoa agertu, bide batez Euskal Herriaren arazo nazionala azaleratzeko baliatuz?, zeren aro berri honen ifrentzu tamalgarria da arazo nazionala, linguistiko-kulturala dena funtsean, alderdi linguistiko-kulturala duena bereizgarri nabariena, kasu gehienetan lausotu eta difuminatu egin dela ongizate estatuaren aldarean, eta segur aski leku erdaldunenetan ezabatu.
Aro berri honetan, gure egunerokotasun espainola ez da ikusten, ez da sentitzen edo ez da ikusi eta sentitu nahi. Garrantzizkoena ongizatea da, eta ongizate horretan ez da sartzen norberaren nazio eta hizkuntza-identitatea aintzat hartzea, soilik arazo sozialak.
Egia da PP-Vox Madrilen nagusitzeak beldurra ematen duela; eta, horrenbestez, babes kritikoa ematea izan liteke arrazionalena aro berri honetan, eta Kataluniako independistekin -ERCren estrategiaren emaitza hutsala izan dela denok ikusi dugu- batera, beste dinamika batzuk abiaraztea Katalunian eta gurean, arazo nazionala, funtsean, linguistiko-kulturala dena nabarmentzeko, garbi uzteko, eta Madrilen ez ezik, Hego Euskal Herrian ere azaleratzeko eta horren ondoriozko neurriak hartzeko.
Esaterako, EHBilduren agintarietarik izateko, erakunde garrantzitsuenetan buru izateko, ezinbesteko baldintza izan behar luke euskara maila ona izatea -militante izateko ere baldintzak jartzea!-, hots, euskarari balio politikoa ematea -euskarak egungo egunean balio komunikatiboa eta komertziala ez ditu handiak, baina potentzialitate handia du, objektiboki, beste komunitate bat osatzen dugula garbi sentitzeko eta sentiarazteko!- eta etxe barrua ondo antolatzea; alderdi bat edo alderdien koalizio bat mikrogizarte bat denez gero; eta erdaldunak zenbat eta gorago, orduan eta erdalduntzaileago gerta litezkeelako, etxe barruan ere.
Guri ez dagokigu Sanchezen edo estatu espainolaren arazo politiko-sozialak konpontzea, burujabetzari buruz urratsak egitea baino, eta une honetan, ezin gara kontentatu espainiar faxismoari denok espainol hutsak bagina bezala aurre egitearekin. Ala aro aldaketarekin, politikoki, ezkerreko espainol hutsak bihurtu gara?
6. Zer esango ote zuen Txillardegik gaur? 2024-01-15
Joan zitzaigunetik dozena bat urtera, zer pentsatuko ote zuen egungo Euskal Herriaren autonomiaren eta euskaldunon martxaz?, nik oso kritiko imajinatzen dut, oso kritiko euskaldunon eguneroko kultural-linguistiko tristearekin, eta oso kritiko abertzaletasunaren ibilbidearekin, bai EAJrekin eta baita EHBildurekin ere.
Puigdemont eta Junts-engandik askoz hurbilago, hots, Miriam Noguera eledunak berriki agertu bezala: “Katalunia eta katalanengatik ari gara negoziatzen Madrilen, eta ez Sanchezengatik edo Espainiako erresuma aurrerakoiagatik“; Kataluniaren ordez, Euskal Herria jarrita, eta ez bere lelo politiko nagusi gisara neofrankismo antifaxistari atea ixteko nahia agertzen duen EHBildurenetik; horri, iragan mendeko 60ko hamarkadako felipeen jarrera espainolistaren trazak hartuko zizkion, hortxe nonbait!
Indarrak metatze aldera, Espainiako ezkerrraren gatibu?; utzi norteñoen ikuspegi ustel horiek eta goazen muinera, abertzaleen arteko frontea osatzera eta indartzera, esango zukeen gutxi gorabehera. Entzuten ari naiz neure baitan: hori bera bizi zela bai, baina, besterik ezinean, egoera berrira egokituko zela? Ezetzean nago. EAJ gogor jorratuko zukeen, PSErekin ezkonduta bizitzeagatik, eta EHBildu, hein (handi) batean EAJren jarreragatik izanagatik, PSOEren morroi zintzo bilakatzeagatik Madrilen.
Euskararen, euskaldun gero eta elebidunagoon egoerari zer iritziko ote zion?, kaxkarra, nik uste. Amore emanda edo seko arduragabetuta sumatuko zituen politikariak, eta herritarrok ere, hein handi samar batean, salbuespenak salbuespen. Euskararen ezagutza gutxienekoa gurean unibertsalizatzetik oso urrun, euskara irakaskuntzan ongi finkatzetik urrun, ETB1 ETB2ren mendean…; gure herri eta hirietako kaleak lehengo eta oraingo etorkin euskarak ez baizik erdarak asimilatuez josirik –euskotar eta euskaldun erdarak ia guztiz asimilatuak ere bai, noski!–, euskaldun elebidunon demografia gero eta makalagoa –kanpotarren beharrean beti–, eta erabat harturik, euskarak oso arnas gutxi duela euskal herri eta hirietan; kasu gehienetan, oso ere bazterrekoa!
Alabaina, sumindua imajinatzen dut eta ez etsipenak jota. Itxaropen zirrikituen bila eta haiek hauspotu nahian; Kantauri ondoko gizaki jenio bizikoa baitzen, eta ez Mediterraneo ondokoa, nahiz gaur egun, Jose Mari Pastorrek dioen bezala, haiek lehen basquitisak jota bezala, katalanitisak joago gabiltzan gaur egun geroni, duela dozena bat urte joan zitzaiguna estimutan dugunok.
Txillardegiren heriotzaren urtemugaren aitzakian, neure pertzepzioak agertu ditudala? Baliteke!
7. Ayuso politikariak dioena egia balitz! 2024-03-06
Ez dakit politikaren arloan egiarik esaten duen madrildar boto-emaile gehienen gustuko politikariak, baina oraindik orain euskararen kontuan gezurra esan du beste behin, tamalez! Zer esan du, bada? Euskadi euskaldundu eta desespainoldu egin duela Eusko Jaurlaritzak, Baskongaden historia guztiaren kontra. Euskaldunok badakigu gezurra esan duela.
Hego Euskal Herriaren gaztelaniartze eta espainiartzeak ez du etenik izan azken berrehun urtean, tartetxo historiko batzuetako ahalegin merezidunak gorabehera. Euskaldunak jasan dituen mespretxuen eta debekuen arrosarioa luzea eta mugagabea izan da. 80ko eta 90eko hamarkadetan dinamika euskalduntzaileari ekin zitzaion; irakaskuntzan, administrazioan, hedabideetan, aurrerapausoak eman ziren baina, gutxiz gehienetan, apal(egi)ak eta euskara naziogile baino ikasgai huts irakatsi izan da gehienbat, hainbat arrazoi eta aitzakia tarteko, eta horrela ezin benetan euskal herritarra euskaldundu. Horren ardura nagusia jeltzale eta sozialistena da. Azken hamarkadetan berriz, dinamika euskalduntzaile apal hori ere gelditu egin da.
1982ko eta 1986ko euskararen legeek bere horretan diraute; oso adierazgarria da. Berriki onartu den irakaskuntza ez unibertsitarioko legeak B2 euskara maila lortzea du helburuetako bat. Alabetako bat Alemanian daukat. B2 atzerritarrentzat derrigorrezkoa da han, baina atzerritarrentzat; bertakoentzat, nazionalentzat, B2 apala da oso, eta denok dakigu horraino ere ikasle asko ez direla iristen gurean!
Epaileek zergatik hartzen dituzte euskara lanpostu publikoetan eskatzearen aurkako erabakiak? Bi euskararen legeak, EAEkoa barne, kaskarrak direlako batez ere. Eta ez dago aldatzeko asmorik?, dekretu berria onartu berri du EAEko Jaurlaritzak euskararen erabilera sustatzeko. Bai, baina 1982ko legearen baitan, eta, gorago esan bezala, lege horren babesean hartzen dituzte epaileek euskaldunon aurkako ebazpenak.
Laster EAEn legebiltzar autonomikoa berritzeko bozak ditugu. Inkesten arabera, boto gehien lortuko dituzten bi hautagai abertzaleei diskurtso berbera entzuten diet –baliteke informazio guztia ez izatea nik–, hots, erabileran egin behar dugula jauzia. Besterik ez! Asmoak ere berdintsuak dituzten seinale, hots, egungo dinamikari, errutinari jarraitzea.
Euskararen arloan politika kontinuistak eginda, ezin da erabileran jauzia egin. Iurrebasok berriki egindako tesiaren arabera, gure egoera soziolinguistikoa kontuan, euskaldunok egun %18tan baino ez daukagu aukera euskaraz egiteko. Hotsak badira, turismoari esker goraka doan ostalaritzan, lan eskaintza ezingo dela bertakoekin bete, eta gaztelaniaz egiten den herrialdeetatik ekarriko direla langileak. Horrela garbi dago beste behin ere euskararen balio soziala murriztuko dela. Politikari abertzaleak lasai, ordea!
Berriki izan da Irlandan, EAEn botoetan irabazle izateko esperantzak dituen hautagai abertzalea. Aukera bazuen hizkuntza aldetik Irlanda antieredu dela ozenki aditzera emateko. Zuek entzun diozue halakorik?
Itxuren arabera, onenean, desberdintasun sozial gehiegizkorik gabeko basko autonomoen errepublikara goaz Hego Euskal Herrian, eusko-espainiar hibridoez osaturikora, boto abertzaleen kopuru gorakorra gorabehera.
8. Izan gaitezen serioak! 2024-04-01
Izenburua irakurrita bakarrik, jakin dezakezue gutxi gorabehera artikulu honetan zertaz arituko naizen. Ez dakit zehazki Euskal Herriko hedabide eta sare sozialetan zer-nolako erreakzioak sortu dituen EAJren EAEko lehendakaritzarako hautagaiak esandako hitzek. Nolanahi ere, ematen du, idazten ari naizen honetan (2024-03-26), harrabotsik ez duela sortu!
Neure hitzekin adierazita: euskaraz jakitea Osakidetzan sartzeko ez da beharrezkoa, eta ez du beharrezkoa izan behar; izan gaitezen serioak: mediku onak behar ditugu, haien hizkuntza alde batera! Dei efekturako hitzak bakarrik zituen eskas: zatozte gaztelaniaz dakizuen munduko mediku guztiok, jadanik bazaudete eta jarrai ezazue etortzen, behar zaituztegu eta!, zeren, hizkuntza ez da garrantzizkoa baina gazteleraz jakitea bai. Gaztelaniaz ez dakiten mediku frantses-euskaldunak ez ditugu nahi, gaztelaniaz jakin ezean, baina gaztelaniaz dakitenak bai, nonahikoak direlarik ere, eta euskaraz ez badakite ere.
BERRIAn (2024-03-24), Iñigo Aranbarri idazleak argitaratu zuen artikulu bat, gorago aipaturiko hitz horiek eta Korrikarekiko kontuak txirikordatuz. Besteak beste, honela zioen: “Bi munduok, korrikalariena eta politikariena, apartean bizi direla pentsatzea litzateke errazena.” Eta halaber, Zaldieroak De rerum natura-n, bineta oso laburra eta oso bikaina argitaratu zuen: MEDIKU ONAK euskara. Bikainagoa zatekeen agian, BUENOS MÉDICOS jarri balu.
Kontua da argitzea zergatik bizi diren dibortziaturik euskaltzaleak eta politikariak gurean?, noiz eta EAErako hauteskunde bezperan! Errepara diezaiegun bada, horrenbestez, EAEko politikariei.
Nazionalista espainolen kasuan (Vox, PP, PSE-EE, Podemos-Sumar), hots, subjektu politikoa espainiar populua dela defenditzen dutenen kasuan, ulertzen da uste izatea euskarari balio politikoa ez zaiola eman behar; EAEn kohesio hizkuntza gaztelania dela eta hala izan behar duela, eta, –ia inor ez dago euskara desagertzearen aurka– Osakidetzan, Administrazioan, eta Irakaskuntzan eta hedabideetan eta lantokietan eta gizarte sail guztietan berdintsu jarraitu behar dugula, hau da, gaztelania nagusi, hegemoniko, eta euskara, funtsean, euskaltzaleen arazoa edo afera baino ez dela, euskaraz mintzatu nahi dutenena, eta gaztelaniadunen eskubideak edo pribilegioak ezin direla inoiz eta inola ere zalantzan jarri. PPren kasuan, oraingo hautagaiak mediku espainolak nahi ditu, ez venezolarrak edo afrikarrak, espainolak hobeak direlakoan.
Baina abertzale (izeneko)en kasuan (EAJ/PNV, EHBildu)?, ez dut EAJko euskaltzaleen aldetik, euren lehendakaritzarako hautagaiaren adierazpenak direla eta, inolako kritikarik irakurri. Ez eta EHBildurenetik ere. Bat datoz nonbait biak ala biak, gai hori hauteskunde eztabaidatik kanpo uzteko. Zer dela eta? Lehenik eta behin, uste izan liteke pentsatu dutela hauteskundeetarako gai desegokia dela; hots, garrantzizkoena arlo horretan mediku gehiago eta onak izatea dela eta ohe gehiago izatea EAEko ospitaletan eta langile gehiago ere bai, eta medikuntza publikoa eta pribatua hobeto uztartzea EAJren kasuan, eta publikoa gehiago indartzea EHBildurenean, dela arazoaren giltza, eta ez osasun langileei euskaraz jakitea galdegitea euskaldunon eskubideak errespetatzeko.
Alabaina, hori horrela bada, eta serioak izan nahi badugu, eta euskara euskal gizarteko arlo eta sail guztietara benetan zabaldu nahi ez bada, eta hizkuntza biak gureak badira, zertarako baliatu behar dugu gutxiago landua dugun hizkuntza?, bizi garen gizarte gero eta praktikoagoan eta teknologikoagoan, joera normala (izango) da euskara gero eta folklorikoago bilakatzea, gero eta arazo pribatuagoa, euskaltzaleena bakarrik. Pentsa dezakete politikariek horiek kontentatzea erraza dela Kilometroak bezalako jaiekin eta Korrika bezalakoekin. Euskararen alde edo euskararen aitzakian egiten diren jai horien alde onak eta dohainak ukatu gabe, politikan ez baizik eta folklore linguistikoan kokatzekoak iruditzen zaizkit. Euskara folklore mailan nahi dugu?, nahi dute gure politikariek?, eta, zertarako behar ditugu horrelako politikari abertzaleak?
Politikarekin, hots, eskumen politikoekin gauza bertsua gertatzen da. Baldin eta egungo borroka politiko abertzale nagusia eskuin espainol gero eta faxistagoa Madrileko Kongresuan geldiaraztea, eta handik ahalik eta neurri sozial hoberenak lortzea bada, nola konbentzitu biharko egunean euskal gizartea independentziaren beharraz?; estatu propioa izan gabe ere, Madrilen alderdi jakin bat babesturik, materialki hobeki bizitzeko modua baldin badugu?; bistan da independentziaren helburua ere gero eta folklorikoago bilakatzeko arriskuan jartzen garela.
Euskara folklorizaturik eta balio politikoz gabeturik, abertzaletasun independentista ere behinik behin, gero eta folklorizatuago izango dugu (alderdi egun eta aberri egunetara mugatua) eta autonomismo espainola gero eta finkatuago eta nagusiago. Beherakako bidea eramango dugu beti gure hizkuntza eta politika bereizirik, abertzaletasun espainola indartuko dugu eta euskal abertzaletasuna indargabetu, botoetan zeinek zeini egingo dion sorpassoaren ikuskizun berriarekin entretenitzen eta gozatzen dugun bitartean.
9. Lasterkako uko-egite nazionala 2024-07-18
Egunotan irakurri dut historian doktorea den Josemari Lorenzo Espinosa bilbotarraren “La renuncia nacional del PNV” (2002). Ez da gaur goizeko liburua, baina zer-pentsa ugari eman dit egun ere. Lizarra-Garazi ituna hautsi eta erakunde armatuak jarduerari berrekin eta laster idatzi zen. Sabin Aranaren heriotzatik ehun urtera. Kontatzen du, dokumentuetan oinarrituz, Sabin Aranak sortutako alderdiak berak nola hil zuen bigarrengoz alderdiaren fundatzailea, haren ikuspegi independentista; batez ere, 1977tik 2002ra, diktadura ondoko hogeita bost urte haietan.
Artikulu honetan, puntu batean zentratuko naiz: justu duela hogeita bost urte, 1999ko uztailean, ETAk EAJ eta EA alderdien ordezkariei egin zien proposamenean, baina aurretik, liburuaren sarreratik, bi paragrafo esanguratsu aldatuko ditut, idatzi ziren hizkuntzan bertan:
…el PNV, creado para conseguir la libertad del pueblo vasco, se enfrenta a una de sus cíclicas fases de renuncia y confusión ideológica en medio de una importante ofensiva española contra el independentismo. El partido surgido para deshacer las dependencias políticas vascas, en la mayor parte de su camino no ha hecho más que consolidarlas. Sin embargo, la situación que inspiró el nacionalismo vasco, hacia el año 1882 y la fundación del partido en 1894, no se ha modificado de forma que podamos permitirnos el lujo de liquidar esta reivindicación y proclamar que se han alcanzado los objetivos fundacionales (13).
Autoreak ikuspegi independentista garbitik idatzi zuen liburu hori. Aurrerago, honela dio eusko alderdi nazionalistaren diskurtso eta portaera politikoaz:
Ni el comportamiento político ni el discurso ideológico del partido son ni han sido nacionalistas, al menos en los últimos veinticinco años. Han sido y son posibilistas o acomodados a la legalidad vigente. Se han correspondido de forma coherente, el PNV de Arzallus, de Garaikoetxea, de Ardanza o de Joseba Arregi e Ibarretxe, con el que antes mantuvieron Sota, Kizkitza o el lehendakari Agirre [Elias Gallastegi Gudari eta Aberri eta Jagi-Jagi-ren independentismoari kontrajarria]. En realidad, el discurso que el PNV ha exhibido desde 1977 hasta hoy es un claro discurso de renuncia nacional, continuación del practicado tras la muerte de Arana por los revisionistas de Comunión. A veces camuflado con referencias a los Fueros, al Pacto con la Corona, al autogobierno, a lo conseguido con la autonomía, a la irrenunciable pero también impronunciable…etc. Pero jamás un discurso nacionalista entero, coherente y decidido, que sea correspondido con una igual actuación política y admitido, como tal, por la totalidad de los nacionalistas (14).
Baina gorago esan bezala, natorren proposamenera: zer proposatu zien ETAk EAJri eta EAri duela mende laurdena? Euskal Herriko zazpi lurralde historikoak (zazpi probintziak) hauteskunde-barruti bakar gisa harturik, bozak antolatzea eta hango emaitzekin Euskal Herri osoko Legebiltzarra osatzea. Legebiltzar hark euskaldun guztion Lehendakaria hautatuko zuen, eta hura arduratuko zen Euskal Herri osoa politikoki berrantolatzeaz, eta Euskal Herri burujabeak Euskal Konstituzioa onartuko zuen. Zazpi probintzietako herritar guztien boto unibertsala bermatuz gero, eta kanpoko esku-sartze politikoak ekidinez gero, erakunde armatuak behin betiko utziko zituen armak. Proposamen guztiz demokratikoa, barneratzailea, inor kanpoan utziko ez zuena, eta benetan independentista!
EAJri eta EAri harrigarria gertatu zitzaien. Garaikoetxeak ez zuen aditzera eman delako ETAren inposizioaren kontua, baina politikoki ez zion errealista iritzi, nahiz eta onartu zuen bat zetorrela euskal nazionalisten aspirazio naturalekin: “Los representantes de EA y los del PNV manifestaron la falta de realismo político que encerraba tal propuesta, por muy acorde que resultara con las aspiraciones naturales de los nacionalistas vascos” (17).
EAJko Egibarrek eta Ibarretxek-eta bai, adierazi zuten ETAk euren alderdiaren autonomia politikoari egindako esku-sartze onartezina zela proposamen hura, eta xantaia politiko ezin larriagoa.
Espainiako 1978ko Konstituzioaren bigarren artikuluak dioena: “La Constitución se fundamenta en la indisoluble unidad de la Nación española, patria común e indivisible de todos los españoles” eta halaber, zortzigarrenak: “Las Fuerzas Armadas, constituidas por el Ejército de Tierra, la Armada y el Ejército del Aire, tienen como misión garantizar la soberanía e independencia de España, defender su integridad territorial y el ordenamiento constitucional.” ez dira esku-sartze onartezinak, baina erakunde armatu ohiarena bai. Eta Frantziako 1958ko Konstituzioaren lehen artikulua ere ez: “La France est une République indivisible, laïque, démocratique et sociale”. Hori ere oso demokratikoa, frantsesentzat, ezen ez euskaldunentzat!
Oso garbi adierazi zuen euskal erakunde armatuak zer den demokratikoa euskal abertzale independentistontzat; zer aniztasun den demokratikoa, eta era berean errealismoaren izenean, gure alderdi abertzale direlakoen kontraesanak, menpekotasunak eta lotsagabekeriak jarri zituen agerian. Esaneko eta makurturik, botere handien aurrean, eta lotsagabe eta mutiri, euskal independentisten aurrean.
Oraindik orain entzun diot Otegiri esaten desnazionalizazio “galopantea” bizi dugula Espainiak euskal jokalarien golei esker Eurokopa irabazi eta ikusi ditugunak ikusita, eta halaxe da dudarik gabe, lasterkako uko-egite nazionala bizi dugu, alde asko hartzen dituena –alderdiena, herritar askotxorena…– eta “boto abertzale” delakoaren gorakadak lausotzen eta ezkutatzen diguna.
10. Gure nazioaren aitortzaz 2024-11-28
Azkenaldian, sarri askotan irakurtzen dut gure nazioa aitortu beharra dutela. Manifestazioa ere egin berri da. Ez da esaten nork aitortu behar duen, esan gabe ere garbi dagoelakoan. Hego Euskal Herrian, ulertzen dugu Espainiako estatuak onartu behar duela Euskal Herria nazioa dela eta horrekin batera horren ondorioak. Horrekin lotua dago, neurri batean behintzat, erabakitze eskubidearen aitortza ere. Ematen du itxura batera dena egina daukagula, nazioa badugula egina, eta aitortza baino ez dugula falta, eta horrela ulerturik, ez diot tankera onegirik hartzen, eta azalduko dut zergatik.
Frantziako Iraultza baino lehen, eta geroxeago ere, lehen karlistaldia baino lehen hortxe nonbait, Espainiaren batasunaren alde zeudenek ere onartzen zuten euskal nazioa bazela, euskaldunok badugula hizkuntza berezi bat, horrekin batera izaera berezi bat, eta historia bat eta foruak, politika beregain samar bat, nahiz eta foruak espainiarrentzat pribilegioak ziren, eta euskaldunentzat antolaketa politiko propioa, eta nahiz eta foru sistemak menpekotasun politikoa ere bazekarkigun argi eta garbi (gaztelania ikasi beharra, besteak beste), errege aginduak ez betetzeko pase forala delakoa ere biltzen zuen arren. Hori duela berrehun urte, foruak abolitu baino lehen, baina gaur egun?
Honaino helduta, deabruaren abokatu lana neureganaturik, edota egungo PSOE-PSE-PSNren liderren buruan jarririk, honako galdera hauek datozkit burura: nazioaren aitortza diozuenean, edota zorioneko erabakitze eskubidea delakoaz ari zaretenean, zertaz ari zarete?, EAEren independentziarako bidea izango litzatekeen autodeterminazio eskubideaz ari zarete bakarrik, edota Nafarroako Foru Erkidegoaz ere bai? 1990ean Eusko Legebiltzarrak egin zuen deklarazioaren antzeko gauza batetaz ari bazarete, ados, baina bestela ezta pentsatu ere, ilegala izango bailitzateke egungo marko juridiko espainolean.
1990eko otsailaren 15ean, Gasteizko Eusko Legebiltzarrean, osoko bilkuran, EAEren autodeterminaziorako eskubidea aldarrikatzen zuen ebazpena onartu zen, aldeko 38 botorekin (EAJ-PNV, EA eta EE), kontrako 23rekin (PSE, CDS eta PP) eta boto zuri batekin. Herri Batasunak ez zuen bozketan parte hartu. Zergatik ez zuen parte hartu HBk? Txillardegi orduan HBko mahai nazionalekoa zen; Enbata kazetan frantsesez idatzia euskaraturik –ordurako bezala egungo egunerako ere balio baitu–:
Lege marko honetan, Euskal Herriak ezingo du inoiz bere etorkizun propioa erabaki. Autodeterminazioak egungo legalitatea errefusatzea galdegiten du […] Estatutuaren bidea garajerako bidea da, irteerarik gabeko bidea, eta PNV-EE-EAk kontrakoa adierazirik, erabateko engainua da. Horrenbestez, HBk kontrako botoa baino ezin dio eman testu honi (“Inacceptable quand même” (1990-02-15)).
Datorren urtean, baliteke aitortza nazionalari buruzko eztabaidak berriz ere aktualitate politikoa bereganatzea, aurretiagokorik ez badago, baina gauzak dauden bezala jarraitzekotan, itxuraz eraberritzea izan behar lukeena baliteke zaharberritze hutsa gertatzea, non eta ez duen autodeterminazio eskubidea argi eta garbi aitortzen, independentziarako bidea barne duela.
Nazio linguistiko-kultural zaharra izan bagara, hots, hizkuntza eder eta balioaniztunaren jabe bagara, baina zapaldua eta gutxietsia eta seme-alabek baztertua (Xalbador) eta gutxi landua izan delako asko lantzeko daukaguna eta Euskal Herrian unibertsalizatzetik oso ere urrun duguna; badugu halaber, galtzaile historia luze bat (1200etik hona. Nafarroa Garaiko karlistek irabazi zuten frankistekin bat eginda 1936an, baina Francok berehala diluitu zuen eta karlismoa egun desagertua da); eta, hizkuntzarekin batera, hein batean, garraiatu dugun pentsaera eta jokaera berezi bat, baina Frantziako Iraultzatik aurrera, nazio bat izatea estatu bat izatea da funtsean, Europako Mendebalde honetan, eta hortik, momentuan, onenean, nahia baino ez dugu, oraindik Gandiagaren txakolinaren metafora egoki datorkigu, izan nahia baina izan ezina, eta Katalunian alderdi independentistek bezala, EAJk eta EHBilduk bat egiten ez badute independentziarako bidean, hau da, gure nazio aitortza 1990ekoa bezalakoa gertatzen bada, demokrazia espainola sendotzeko baino ez du balioko, 1990ekoak balio izan duen bezala.
Egungo marko politikoak, gehienbat, demokrazia espainolean sinesten duten autonomistak sortzen ditu –ez dakit honi buruzko inkestak zenbateraino diren fidagarri, baina hala diote, ezta?–, besteak beste, ez delako egitasmo independentista sinesgarririk ikusten, eta agenda politikoa erabat PSOEk ezartzen duelako EAEn eta NFEn, autonomismo sozialdemokrataren ildoan.
Borroka armatua hamarkada bat eta erdi desagertu zelarik, 1990eko ebazpenaren ahizpa izango litzatekeen ebazpenik ez dugu behar; behar duguna independentziarako bide orri sinesgarri garbi bat da, gure artean ilusioa piztuko duena, eta kalera ateratzeko pizgarri izango dena, zeren aipaturiko bi alderdi nagusi horiek behar-beharrezkoak izanagatik, gizarte zibilaren bultzadarik gabe, alfer-alferrikakoak izango baitira bulegoetako eztabaidak.
Ikaragarri zaila ikusten dut egungo mundu globalizatu, algoritmiko eta teknologiko homogenezatzaile honetan, baina ondo ulertzen ez ditugun abstrakzio alferrikakoekin ez dezagun behintzat geure burua engaina, eta ez gaitzatela engaina politikari profesionalek ere. Kasu pixka bat egin diezaiegun gure aurreko abertzale independentistei, eguneratu beharra aitorturik ere. Aurretik izandako esperientziak ez al du, bada, erakusten etorkizunean nola jokatu?
III. PERTSONALITATEAK
1. Joseba Intxausti 2023-08-26
Ezer baino lehen, Joseba Intxausti gizabanakoak nigan utzitako arrasto atsegin eta begirunezkoa gogoratu nahi nuke. Hiruzpalau aldiz izan naiz haren Donostiako Berioko etxean, eta beti irribarrez eta abegi onez hartu izan nau. Euskarazko kultur gaiak izan ohi genituen mintzagai. Hasiera batean, iragan mendeko 50eko hamarkadan, Guatemalan abiatu eta Baionan amaitu zen Euzko-Gogoa-z, Jokin Zaitegiz, Andima Ibinagabeitiaz, Orixez…; eta aurrerago, Katalunia eta Euskal Herriko kultur giro ezberdinaz —ondo ezagutzen zuen Kataluniako kultur giroa, Historia han ikasi zuenez—, gurearen ahuleziaz katalanarekiko.
Gogoan dut ikustaldi horietako batean nola liburutegia ikustera gonbidatu ninduen, eta nola txunditurik geratu nintzen: bi mila liburu inguru, esan zidanez, oso txukun antolatuak eta paratuak etxearen beheko sotoan. Esan nion inbidia ematen zidala. Irribarre egin zidan!
Batez ere euskararen historia soziala eta Euskal Herriko elizaren historia izan ditu aztergai. Baina nik baino hobeto beste hainbat lagunek azalduko dute haren kultur lanaren berri. 50eko hamarkadaz tesia egin nuenean, honela idatzi nuen Josebaz: «Gurean, erabat harturik, iragan mendeko 60ko hamarkadaren distirak itzali egin du 50eko hamarkadako literatur ekoizpena. Hamarkada haren garrantzia begiz jotzen aurrendari Joseba Intxausti izan genuen. 70eko hamarkadaren amaiera aldera bi artikulu esanguratsu idatzi baitzituen Euzko-Gogoa aldizkariaz, eta hori lehen mugarria jartzea bezala izan zen hamarkada haren berreskurapenean».
Jakin aldizkaria Euzko-Gogoa-ren uberan jaio zen 1956an, euskara hutsezko lehen kultur-aldizkari haren segidan bezala, baina Joseba Intxaustik biraketa funtsezkoa eman zion 1958tik 1964ra —Txillardegik-eta eraginda, besteak beste—, zuzendari izan zen garaian —irakur bedi Josebaren Jakin (1956), aurreko eta berehalako testuinguruan—; eta, bestalde, Joxe Azurmendi euskaltzaletzeko puntuan pertsona giltzarria izan genuen, Joxek berak kontatu izan duenez.
Ezin ahaztu halaber, euskara berritu eta mundu modernora egokitzeko helburuz sorturiko UZEIren sortzailea izan zela.
Azkenengo aldiz Hernanin ikusi nuen, Armeniari buruzko hitzaldi bat egitera etorri zenean Biteri kultur-etxera. Andrea zuen armeniarra. Hainbat jakingarri eman zizkigun armeniar herri zafratuaz.
Doluminak ematen dizkiet bihotz-bihotzez andreari, eta ahaideei, eta bizirik gaudenok Jakin webgunean dugu aukera hark utzi digun ondareaz (500 dokumentutik gora) jabetzen eta baliatzen joateko. Milesker Joseba!
Goian bego!
2. Nemesio Etxaniz Aranbarri jaio zela 125 urte 2024-12-24
125 urte dira Nemesio Etxaniz Azkoitiko erdi-kalean jaio zela. Bai ezberdina zela orduko Azkoitiko soziologia eta gizarte giroa, gaurkoaren aldean. Honela zioen Etxanizek berak, autobiografiatik asko duen “Izotz-kandelak” eleberrian:
Joan zan gizaldiko azken urteak [XIX. mendekoak] eta gure gizaldiko [XX. mendekoak] lendabizikoak ezagutu ditugunok ondo gogoan degu garai artako giroa ta oituren neurri estua. Elizkizun luzeak ziran orduko zinerik ederrenak, eta Loiola-aldera atze-aurrera egitea (ala esan oi da joan-etorria Azkoitin), jai arratsaldeko entretenigarririk aundiena. Abe Maritarako etxean sartzen ziñan [iluntzeko kanpaia jo aurretik] eta andik aurrera agortu zan zuretzako jaia.
Giro artan sortua zan gure Ximon [eleberriko protagonista]. Azkoitian?… Azpeitian?… Erri biak berdintsu zaizkigu. Biak euskaldun utsak, biak oitura estuetan bizi ziranak” (Iñaki Segurola prest.: Izotz-Kandelak. Elkar. 1992. 43 or.)
Jada hor agertzen zaizkigu argiro, historia hurbilean, azkoitiarrek eta azpeitiarrek izan dituzten bi ezaugarri nabarmen eta orokortuak: euskaltasuna eta erlijioaren itzal handia. Erlijioarena asko moteldua da, ñabardurak ñabardura, eta euskararena berriz, asko eraldatua, besteak beste, 1950-1970 urteetan, Espainiatik, eta azken hogei eta bost urtean, herrialde askotatik etorritakoen ondorioz.
Eta ezaugarri horiek ez dira bakarrik Urola bailarakoak izan. Han, beharbada, beste euskal bailara batzuetan baino bortitzagoa izan da Loiolako jesuita sermoigileen eragina eta itzala, baina Pruden Gartziaren hausnarketarekin bat etorriz, ez al zen euskaldun fededun binomioan sintetizaturiko sentimendu eta ikusmoldea oso amankomuna euskal herrietan, oro har, XVIII. mendearen bigarren zatian hasita XX.eneko 60-70eko hamarkadetaraino, hortxe nonbait?
Nemesio Etxaniz arlo askotan nabarmendu zen: poesian, antifrankismoan -gobernadore zibilei gutunak-, teatro-lanetan, abestietan, irrati-lan, kazetari eta narrazio lanetan, baina batez ere, eta sustrai-sustraitik, euskalduna izan zen, eta euskaltzalea eta abertzalea, apaiz izateaz gainera.
Badu gorago aipatu dugun eleberri autobiografiko horrek “alderdikeriak” izeneko atal bat. Politika aldetik karlistak eta integristak zirela nagusi esaten zigun XX. mende hasieran Azkoitian. Nemesioren aita integristetakoa zen. EAJko nazionalistak hasiak ziren Bizkaitik Gipuzkoara zabaltzen eta halakoren batean Azkoitira heldu ziren. Hona nola kontatzen digun txikitako oroitzapena:
Baiña egun batean, beste ero batzuek agertu ziran errira Bilbo-aldetik-eta etorriak. Orregatik Bizkaitarlistak deitu zieten. Auek euskaldunak zer giñan erakustera omen zetozen. Bizitza guztirako gogoan gelditu zitzaion egun aren oroitza. Ximon [Etxanizen alter-egoa] eta beste lagun koxkor batzuek bizkaitar aien automobil-ondoren joan ziran azkenengo unetan, iseka ta burla egiñaz:
-Oiek erakutsiko zigue euskeldunek zer gean; beoijjek euskeraz etzekie-ta.
Ta benetan, orduko azkoittiarrentzat, bizkaitar erdeldun aiek maketuak ziran; Santander-aldetik etorrita bertan bizi ziran pare bat pamiliko seme-alabak, guk bezin ederki euskeraz egiten zutenak, berriz, aiekiko, euskaldun jatorrak ziran. (Ibid. 75-76).
Nemesiok ez zuen batere maite euskararik gabeko abertzaletasuna. Gaur soziolinguistika aldetik jantziago gaudenez, euskararen hegemonia linguistikoa zegoen orduan Azkoitiko herrian, eta Santanderko gurasoak izanagatik, ez zegoen euskaltegi beharrik guraso erdaldun haien seme-alabek euskaraz ikas zezaten. Gure gazte garaian ere, -frankismoan– famatu bat aipatzearren, Diego Gartziak ez zuen eskolaren beharrik izan euskaraz ikasteko. Ez zuen EGArik aterako, baina euskaraz egiten zuen.
Baina Nemesio Etxanizekin ari ginen. Espainiako II. Errepublikaldian, zehazki 1934an, Euskararen Astea aldarrikatu zuen “El Día” izeneko egunkarian, artikulu-sail batean. Hona, azkenengo artikuluan zer zioen:
Abertzale askori ere halatsu gerta ohi zaie. Mitiñetan harutz-honuntz ibiltzeak, deadarka ta goraka eztarri urratzeak, ikurrak paparrean harro erakusteak eta abar abertzale guziak errez egiten dituzten lanak dira; baiña jairik gabe ta zaratarik gabe ixilean euskera ikasten aritzea, euskera beti hitzegiten eta idazten ekitea, hor eztizue gutxik baiño gogoz hartuko. Batzuk, jakin ezak galtzen dizkigu lan honetarako; ez baitira konturatzen euskera galtzorian dagoenik, ezta ere euskera jasotzea zer beharreko lana zaigun. Besteak berriz ohartu arren, ez dizute bihotzik egiteko neketsu hori hartzeko.[…]
Euskera baztartzen ari zaigula, abertzaletasuna gehitu arren euskera atzeraka dijoakigula, hesiren bat jaso behar gendukela atzerapen hori ebakitzeko. Zer hesi hobegorik abertzale bihotz eta sendiak baiño? Iritxi dezagun lehenbizi euskerarentzako muga horiek gordetzea (Mikel Atxaga prest. Lan hautatuak. Nemesio Etxaniz. Hiria&Egan. 2000. 51 or.).
Une bakoitzean eman dituen irtenbide posibleei baino, errepara diezaiogun Etxanizek adierazten digun euskararen galeraren kontzientzia zoli eta eta sentimendu biziari. 1931tik 1936ra ere, nahiz euskal nazionalismoak goraka egin, euskararen erabilera beheraka zihoan, haren pertzepzio subjektiboan.
Frankismo betera etorririk, eta bizitzen Donostian zegoelarik, hango ikastetxeetako gazteen hizkuntzari adi sumatzen dugu artikulu honetan:
Euskara indartze-aldetik, zenbat etsai! Zoaz egoardi aldean Instituto aldera; zoaz gure Moja ta Praillen Ikastetxetara… Zer da ura? Ango Marea Beltza ikastetxetatik, guziak erdera utsean itzegiten! Oietako asko ta asko guraso euskaldunen seme-alabak dituzu; baiña an dijoan marmarra entzuten badezu, ba dirudi auzo urruti bateko umeak dituzula ta ez Euskalerriko gazteak. Etxean euskera aul bat egingo dute zenbaitek gurasoekin; baiña bere adiñeko gazteekin, ezta pentsatu ere! (“Marea-beltza” in Zeruko Argia 1971-II-28).
Kontu egin arrazakeriarik ez zegoela Etxanizen baitan, zeren “oietako asko ta asko guraso euskaldunen seme-alabak dituzu”; baizik eta euskal gazteriaren ahotik entzundakoak sorturiko erreakzio emozionala, hots, esango balu bezala: “ez dirudi Euskal Herrian nagoenik gazteria hau nola mintzo den entzunik”.
Urte bakan batzuk lehenago, adierazia zuen Espainiatiko etorkin-olatuari buruz:
Guk, beste aldetik, ez karidade aldetik eta ez beste inundik, ez daukagu geure izatea ta etxea ondatzeko lain jende artzeko obligaziorik. Gureak baino askoz indartsuago ta zabalago diran errietan, kanpokoak ez dira artzen nolanai; baizik angoak ar ditzaketen neurrian (…) Guk ere ez degu euskalduntasuna galtzeko obligaziorik, kanpokoak gurean neurri gabe artuta. Bakar-bakarrik gure etxea ta izatea ondatu gabe artu ditzazkegunak artu bearra degu (“Gure txistulariak eta gazte traketsak” in Zeruko Argia (1965-6-6)).
Hori adierazten zuen Nemesio Etxanizek 1965ean, baina ez zegoen Euskal Herriaren esku garai hartan erabakitzea zenbat etorkin espainiar ziren har genitzakeenak geure izate eta nortasun berezia galdu gabe, eta, bistan dago, egungo egunean ere ez, Espainiako estatuaren esku baitago hori, eta autonomi estatutuak ematen dizkigun aukerak oso mugatuak baitira.
Etorkinak gurera etortzen jarraituko dute hurrengo hogei bat urtean, eta erdiak edo gaztelaniaz badakitela etorriko dira. Etortzen zirenekin honela jokatu behar genuen: “Kanpotik sartu zaizkigun oiek, gure egitea; biotzez euskaldun biurtzea. Onela gure artean pozik artu ta ikusiak izango dira ta oien seme-alabak, gureak bezain etxekoak izango dira Euskalerrian” (Ibid.)
Azkoitiak eta gainerako Euskal Herriak lortuko al du hori, ditugun eskumen mugatuekin, eta euskararen aldeko hizkuntza-politikak erdigunean jarri gabe?
3. Jose Maria Salaberriaren bustoa Donostiako Kontxan 2025-01-01
Jose Maria Salaberriaren bustoa Donostiako KontxanIkusteko moduko lekuan dago. Halere, ez dugu ikusten, beste monumentu asko ikusten ez ditugun bezalaxe. Halabeharrez ohartu nintzen. Bustoa José Díaz Bueno eskultore madrildarrak egin zuen Salaberria hil eta laster, orduko hiru zinegotzi donostiarrek hala eskaturik (M.G. Gurpegui: “El busto de Salaverría, sin pagar y sin colocar” DV. 03-12-2011), eta 1973an jarri zuten, orain dagoen lekuan.
Idazle profesionala izan zen. Nobelak eta poemak eta denetik idatzi zuen baina batez ere kazetari artikuluak hainbat aldizkari eta egunkaritan, eta Madrilgo ABC eskuindarrean, bi mila artikulu inguru.
Andreu Navarra Ordoño autoreak tesia egina du Salaberriaz, eta liburuaren hitzaurrean honela dio haren ideologiaz:
Salaverría se encuentra detrás de los movimientos filofascistas y falangistas de los años 20 y 30, como inspirador y alentador, y es el primer autor del siglo XX español que podríamos considerar moderno en sus estrategias de combate y profundamente reaccionario en el fondo de sus doctrinas, basadas en el restablecimiento de la noción de jerarquía en todos los aspectos de la vida pública y en la criminalización de cualquier discurso (estético o político) alejado de una ortodoxia que él mismo contribuyó como nadie a fijar.((2012). José María Salaverría. escritor y periodista (1904-1940). Universitat de Barcelona. 8 or.)
Gazteei zuzendutako saiakera aberkoia idatzi zuen Salaberriak 1918an: El muchacho español izenekoa.
Gonzalo Sobejanok dio Salaberriaz, hasieratik bukaeraraino dagoela haren literaturan Nietscheren eragin itzela. El muchacho español-en, kasu:
La primera virtud recomendada al muchacho español es el valor, no la caridad, la fe, o la justicia. Y estas otras exhortaciones, aun dentro de un marco tan modestamente pedagógico, no pueden ser más nietscheanas:
Como la espada para el guerrero, así será para ti la voluntad.
Que nuestra voluntad permanezca constantemente firme, elástica y tensa.
Que esté vibrante como un acero nuestra voluntad.
Ninguna palabra es más hermosa y viril que ésta: ¡Sí! (Nietzsche en España. Gredos. 1967. 456 or.)
Hiru edizio izan zituen liburu horrek, bi 36ko gerra garaian. 1938an argitaratuak honako txartel hau zeraman barruan, Hezkuntza Nazionaleko kontseilariordeak sinatua:
En atención a las relevantes cualidades que concurren en la obra del ilustre escritor D. José María Salaverría, titulada “El muchacho español”, por su pureza de lenguaje, belleza de estilo noble y logrado intento de exaltar los más destacados valores religiosos, morales y patrióticos de nuestro pueblo, obra que ha de sembrar fructíferas semillas en nuestras juventudes y contribuir con su amena lectura a la formación de la España que tenemos el firme propósito de crear, este Ministerio ha resuelto lo siguiente:
ARTÍCULO PRIMERO. Se declara obra de mérito Nacional la titulada “El muchacho español” de D. José María Salaverría.
ARTÍCULO SEGUNDO. Se interesa a los Maestros, Profesorado y Bibliotecarios que aconsejen su lectura como adecuada y provechosa para nuestras juventudes. (Navarra. Ibid. 215 or.)
Andreu Navarraren tesira itzulirik, aditzera ematen du ezen Francok irabazi ondotik, aurretik idatzitako obretan aldaketak egin zituela Salaberriak, eta paragrafo propagandistikoak erantsi zituela:
Si nuestros antepasados supieron realizar tantas gloriosas proezas, los españoles contemporáneos demuestran al mundo que la raza de los héroes no se ha extinguido. Los soldados del Generalísimo Franco han reproducido las más grandes hazañas antiguas, y la población civil, con su entusiasmo, su disciplina y sus servicios fervorosos, ha emulado los mejores ejemplos de patriótico sacrificio.[…]
Del mismo modo supieron Gerona y Zaragoza reproducir el trágico y sublime ejemplo de Sagunto y de Numancia, escribiendo páginas de heroísmo y abnegación que jamás podrán borrarse de la memoria de los hombres. También el General Franco sabía los peligros que arriesgaba cuando inició en Marruecos la nueva reconquista de España. Pero no vaciló en desafiar los tremendos obstáculos, y ayudado por su inteligencia y su fe, de victoria en victoria, salvó a su Patria de los horrores del Comunismo. (Ibid. 216-218)
Ama Abaltzizketakoa zuen. Euskaraz erakutsi omen zion, baina ez zuen inoiz euskaraz ezer idatzi. Erdaraz bai idatzi zuen euskal gaiez, baina Andoni Iturriak idatzi zuen bezala, oso folkloriko:"«Alma vasca» euskal-izateari buruz eskenitako liburua degu. Baiña folklore aldetik, oitura aldetik zeaztu nai digu. Eztu barne-muinik ikutzen. Axaletik dabilkigu. Folklorekeri gehiegi. Ta berdintsu «Iparragirre, el último bardo»-n ere. (“José María Salaberria. Gizona, Idazlea, Euskalaria”, JAKIN, 30, 1968, 34).
Donostian bizi zela izan zuen foruzale aldi bat, baina Unamunok bezala oso gaztetakoa, eta helduaroan espainolista porrokatua bilakatu zen, eskuin muturreko espainolista. Andoni Iturriaren hitzetan:
«La afirmación española» eta «El muchacho español» liburuak irakurtzea naiko degu hau egiztatzeko. Ta baita bere beste liburu gehienak ere. Abertzaletasun-hitzik ere etzuan aitu nahi.[…] Lenengo aldiz Argentina joan zanean Buenos Aires´ko «Laurak Bat» taldekoak itzaldi bat eskeini zioten. Baiña itzaldi aurretik españolista porrokatua zala ikusita, uko egin zioten. Eta zapuztuta gelditu zan Salaberria. 1909´garrenean gertatutakoa hau.(Ibid. 36).
Ideologia falangista inspiratu eta antolatu zuten Ramón Basterra -Salaberriaren lagun pertsonala-, Rafael Sánchez Mazas, zeinek 1928an gutun ireki bat idatzi zion Salaberriari Espainian diktadura faxista ezarri beharraz, Ernesto Gímenez Caballero eta Luys Santa Marinaren maisu izan zen. Lehen idazle espainola izan omen zen intuitzen kazetaritza industrialak ahalmen eskergak zituela kanpaina ultranazionalista bati ekiteko, eta halaxe egin zuen, gurutzada mediatikoari ekin zion Espainiak etorkizun hurbilean potentzia inperial hegemoniko bilakatzeko aukerarik ez zuela zioen edonoren aurka (Navarra, aip.lib.21-22).
Garbi dago zergatik eskatu zioten eskultore madrildarrari bustoa egiteko 1940an. Gure mendekotasun kultural-intelektualaren adibide bat gehiago. Txillardegi aurpegi-erditua baztertua Gaskuina plazara, eta bien bitartean Jose Maria Salaberriak bustoa Donostiako Kontxan. Noiz arte?
4. Telesforo Monzonen bi amets maiteenak! 2025-03-27
Oraindik orain Naziogintza taldeak gonbidaturik, Telesforo Monzoni buruzko hitzaldi bat eman dut Azpeitian; premia badagoela eta, gure erreferentziazko abertzaleek emandako etsenplua aintzat har dezagun bideraturiko hitzaldi zikloaren barruan. Artikulu honetan, gure historia hurbileko bi une garrantzi handikora itzuliko gara.
1975eko uztailean gaude; Gipuzkoan eta Bizkaian salbuespen egoeran. Une historiko hartan, ETA eta EAJ biak zirela beharrezkoak zioen. Ideia nagusia izan da Monzonengan 60ko hamarkadatik aurrera, gudari zaharrak eta gudari berriak elkartu behar zirelakoa:
Ez dut inola uste, ETAren DIKTADURA bat gure Herriak aise onartuko lukeenik. Ez gaur eta ez bihar. Neuk ez behintzat. Argi eta garbi esaten dut: ez ETArena eta ez beste inorena. Baina ETArik gabe Euskadi zuzendu nahi izatea gaur? Amets hutsa deritzot. Hori ere ez luke geure Herriak egun inola ere onartuko. Eta geuk ere ez. Arriskuko garai latz eta zail honetan preseski, ez baitugu lotsarik aitortzeko: Euskal Abertzaletasunari ez diola ETAk hasiera eman. Baina jarraipena bai. Aberriak ez diola ETAri bakarrik bere Pizkundea zor. Baina ETAri ere bai. Aberriari, odola ez diola ETAk bakarrik eman. Baina ETAk ere bai! Ematen ari…Hargatik diogu: Atzo eta gaurko Gudarien izenean, atzo eta gaurko abertzaleen izenean hitz egin ahalko digun Jaurlaritza nahi dugu! Bekatu ahal da horrenbeste eskatzerik?
Telesforo Monzonek Espainiako estatuaren mendetik askatu eta euskal estatua sortzea nahi zuen. Horretarako, Franco hil berritan, zer egin behar zen?:
Lehen unetik, behin-behineko aldi batetik abiatuta, Gobernu Autonomo batekin eta Konstituzio iragankor batekin, zeina Lizarrako Estatutua bera izan baitaiteke – euskal Erakunde guztiek hala adostuko balute –, bizi garen egunari egokitua. Eta berari buruz ari naiz zuzenean, ez hobeto edo okerrago ikusten dudalako, baizik eta abantaila bat duelako: bere garaian Euskadi-Hegoko lau Erregioek libreki plebiszitatua izan zelako. Nahiz eta benetako euskal legitimitatea gaur egun gure egungo borrokan datzan […]
Madrildik espainiar guztientzat diskriminaziorik gabe antolatutako udal, probintzia, eskualde eta `nazio´ hauteskundeen jokoan sartzea, gure iritzian, guztiz suizida izango litzateke.
Zeren eta herria bera ari zen, botorik eman beharrik izan gabe, kalera aterata, beraren borondatea agertzen. Hautetsontzirik gabeko bozak ziren:
Herria bera ari da, bere ekimenez, boza ematen. Hauteskundeak dira… hautetsontzirik gabe. Hiriz hiri, herriz herri, Euskal Herria hasia da bere borondatea argi eta garbi adierazten. Irunek, Donostiak, Bilbok, Iruñak, Santurtzik eta abarrek botoa eman dute dagoeneko, Madrildik aurrefabrikatutako boto-paperik gabe. Egunez egun, Euskadi osoa Plebiszitu handia bihurtzen joan behar da… hautetsontzirik gabe […]
Plebiszitu partzialak, Plebiszitu Nazional Handirako eremua prestatuko dutenak, hau da, X. Egunean milioi bat euskal herritar kalera ateratzea aldi berean manifestatzera.
Egun horretan, Iruñean aurkeztu beharko da, Euskadiko hiriburuan, EUSKAL ESTATUA ERATU ETA BOTEREA HARTZEKO beste egitekorik gabe. Zertarako? ITUNTZEKO.
Zer esan nahi zuen “itundu”-rekin? Madrilek euskaldunen borondatea onartzeko baldintzapean, ETAk armak uztea esan nahi zuen. Baltikoko errepublikek SESB desegitean burutu zutena, edota 2017an, Katalunian, une ñimiño batez burutu zena, hots, alde bakarreko independentzia deklarazioa.
Eta bigarren ametsa? Hil aurretik idatzitako azken artikuluan, otsailak 23ren bueltan (oroit, Armada, Milans del Bosch eta Tejeroren estatu-kolpea), honela zioen euskararen garrantziaz etorkizuneko Euskal Herrian:
Biharko Euskal Herria euskalduntzen ez badugu, Euskal Herriaren hizkuntza, mintzaira, hizkera, bene-benetan, beheko mailetatik hasi eta goiko mailetaraino egiten ez baldin badugu, esan dezakegu hori ez dela Euskal Herria. Horretarako lokarri bat behar dugu. Euskal Herriari lokarri bat eman behar diogu. Zein lokarri emango diogu? Arraza? Denok dakigu gure geroko Euskal Herriari ezin diogula arraza eman. Erlijioa? Honetaz ere denok dakigu Euskal Herrian badirela erlijio gabekoak, beraz, ezin diogu erlijioa eman. Dantzak eta ohiturak? Beno, honekin ere kontsola gaitezke, baina sasi-folklorezko Euskal Herri bat egingo dugu eta hori ez da nahiko.
Beraz, benetako Euskal Herri bat sortu nahi baldin badugu eta bere buruaren jabe izan nahi baldin badu oinarri nagusi bat behar dugu eta oinarri hau Euskara da. Hortaz, ez badugu Euskararen gain finkatzen Euskal Herria, ez dugu Euskal Herri bat sortuko.
Etakide askorekin izan zuen harremana eta Jose Miguel Beñaran Ordeñana Argalari buruz, hura paramilitarrek erail ondotik idatzitako artikuluan honela zioen:
Beti ikusi eta errespetatu izan dut – berak inoiz imajinatu ezin izan badu ere- herri txiki zahar bateko balizko lehendakari handi bat bezala, gaur egun Europan sortzen ari den herri gatazkatsuena eta transzendenteena.
Ez nuen inoiz jendaurrean hitz egiten entzun, bere eginkizunek eragozten baitzioten. Baina iruditzen zait haren hitza, zuzenean jendetzari adierazia, gai izango zela gure herriko etorkinak borroka nazionalean murgiltzeko.
Bai, idealista handi bat izan zen Telesforo Monzon. Idealista aktiboa. Errepikaezina. Familia aski aberats batean jaioa, ematen zuen haren bizitza familiaren ondarea handitzea izan behar zela, eta zer-da-eta euskal aberriaren aldeko lana izan zuen bokaziorik estimatuena, eta berrogeita hamar urtetik gora eskaini zizkion Euskadi aske eta euskalduna lortzeari, zuen guztia emanda.
IV. KATALUNIA
1. Kataluniako eta Euskal Herriko prozesuak 2024-04-05
Gureak -Hego Euskal Herria- 2011n izan zuen inflexio puntu garrantzizko bat, noiz eta Kataluniako procésa hasia zenean. Harrezkero Espainiako estatuarekiko konfrontazio politikoa behera joan da hemen eta hangoa gora joan zen harik eta 2017ko urriaren 1ean goia jo zuen arte, eta harrezkero, ur uharretan dabiltza nahasturik.
Martxelo Otamendik “Nolako Aberri Egun bateratua?” izeneko artikulua argitaratu du Berrian (2024-4-03). Laburra da eta Kataluniakoa jarraitu behar ez den bidetzat paratzen digu: “Prozesuaren garaian, 2012tik aurrera, milioi bat lagun baino gehiago biltzen zituen urteroko manifestazioak. Ondoren, Kainek lur hartu zuen Katalunian, alderdi eta gizarte erakunde subiranistek labanak atera zituzten, eta hango egoerak eredua izateari utzi zion. Badakigu zer ez den egin behar“.
Artikuluaren xedea EAJren eta EHBilduren arteko harreman gaiztotua hobetzearen bidetik doa, eta 2025erako Aberri Egun bateratua bultzatzea proposatzen du. Beste modu batera esanda, Lizarra-Garaziko espiritu eta politikara itzultzea. Abertzale sentitzen garenontzat, borondate oneko proposamena bada, baina ez dut uste horregatik Kataluniako egoera politikotik ikasteari utzi behar diogunik. Kataluniara begiratzeak ez digu kalterik egingo. Gurean, EAEko bozen atarian, bi eredu kontrajarri omen daude, eta Katalunian?, han ere bozen atarian baitira!
Lizarra-Garaziren espiritura itzultzeko moduan al gaude epe motz samarrera? Benetako Aberri Egun bateratuak, ERCk, Juntsek eta CUPek adostu zuten prozesu nazional bateratua galdegiten du, eta EAJ eta EHBildu urrun daude hitzarmen estrategiko nazional bateratutik. Hasteko, EAJ azken berrogei urte luzean, estatuko indarrekin batean, ezker abertzalearen estrategia politiko-militarra indargabetzen enplegatu da, eta epe ertainera behintzat, ez da ikusten aldaketa funtsezkorik gertatuko denik: jarraituko du PSE-PSOErekin elkarturik, autonomismoan, Espainia “federalagoaren” barruan halako burujabetza partekatu modukoa predikatzen, eta autonomismoa praktikatzen; eta, EHBilduk berriz, egungo ERCren ildotik, segur aski, pazientzia predikatzen eta batez ere helburu sozialetan zentratzen: alderdien epe motzeko interesak aurretik eta Aberriaren interesak atzetik, nahiz eta inkesta guztietan, alde handiagatik ez bada ere, EAEko herritarrek nahiena duten gobernu-koalizioa EAJ eta EH BILDUren artekoa izan.
Zergatik hedatu zen hain indartsu Katalunian procesa? Hiru faktore behintzat egon ziren: bata, autonomismoaren azpian bazegoelako independentziarako gogoa azalera ateratzeko abagunearen zain; biga, autonomi estatutuaren erreforma dela-eta politikari katalanek pairatu zuten umiliazioagatik -itun fiskalaren negoziazioak porrot egitean, Artur Masek Puigdemont independentistari pasa zion lekukoa-, eta bestea, herritarrak konbentzitu ziren Kataluniak defizit fiskal handia zuela, eta horrenbestez, independentziarekin duintasun ekonomiko eta nazionala irabaziko zutela. Eta garrantzizkoena: gauza izan ziren Estatuaren errepresioari iskin egin eta 2017ko urriaren 1a eredugarriro antolatzeko eta ahal zen bezala aurrera eramateko, Estatuaren indar faktiko guztien -erregea buru- kontrakotasun itzelaren aurka borrokaturik. Eta behera zergatik etorri da?
Lehenik eta behin, Estatuaren errepresio alimalekoagatik (armadunak, togadunak… erabiliz). Hori birritan hartu behar da kontuan. Espainiako estatua ez da demokratikoa katalan eta euskaldunontzat. Demokratikoa da espainolentzat edo espainol bezala jokatu nahi dutenentzat. Bigarrenik, jakina denez, desberdin jokatu zuten ERCko eta Juntseko agintari gehienek. Haiek kartzelara eta hauek erbestera, bateko eta besteko salbuespenak salbu. Horrek bi bide politiko desberdinetara eraman ditu. ERCeko eta Generalitateko presidente Aragonesek hauteskunde aurretik agertu duen erreferendumerako proposamena patetikoa eta gezurtia da. Badaki ondo asko ezdeusera kondenatua dagoela. Katalan independentista guztiak bat eginda joanda, eta herritarren indar handia lagun zutela lortu ez bazuten erreferendum lotesle bat erdiestea, ERCk bakarrik zera lortuko du! Hauteskunde-taktika hutsa da.
Juntsek eta Puigdemontek Alde Bakarreko Independentzia deklarazioari ezinezko iritzirik –ezinezko batez ere Estatuaren kontrakotasun eta Europar Batzordearen errekonozimendu faltagatik–, iduri du iragan hamarkadako prozesuaren ildora eraman nahi dutela berriz ere politika katalana, hots, alderdi independentisten batasun nazionalera eta berriz ere kaleaz nagusitzera, erreferendun loteslea xede, alde bakarreko deklarazioari uko egin gabe. Eta Puigdemontekin desados, Ponsatík eta Grauperak-eta sortu duten Alhora alderdiak berriz, errotik eta berehala moztu nahi du 1978ko erregimenak ezarritako zilborrestea, 2017ko urrian alde batera utzitako Alde Bakarreko Independentzia aldarrikaturik.
Horrenbestez, tamalez, katalan alderdi independentistak sakabanaturik doaz maiatzeko hauteskunde aurreratuetara, eta egoera horretan segur aski PSC unionistak irabaziko ditu bozak. Bozen emaitzak azterturik, zer egingo dute? PSCk eta ERCk gobernatuko dute Katalunian, biek ere Madrilen PSOE babesturik?, abertzale independentistek ANC eta Omnium kulturalarekin eta lortuko dute ados jartzea eta beste proces bati ekitea? Zer patu izango du Alde Bakarreko Independentzia deklarazioak?
2. Katalanek 2017ko urriaren 1a errekara botako dute? 2024-08-01
Hala egitera, hori independentziaren bidea abandonatzea eta autonomismoaren bidera itzultzea izango litzateke. ERCko 8.700 militantek erabakiko dute abuztuaren bian, ostirala, Salvador Illa unionista katalan-espainola presidente egin, ala Carles Puigdemont independentistari aukera bat eman.
Jakina denez, ERCren zuzendaritzak orain baino lehenago erabaki zuen autonomismoaren bidera itzultzea delako bitariko mahaiarekin, eta orain horri jarraitzea erabaki du. Nahiago izan du Junts eta Puigdemonti eta independentista katalanei aukera bat eman baino PSC eta Salvador Illari ematea, hots, espainiar sozialdemokraziari. Zeren trukean? Funtsean, EAEn dugun kontzertu ekonomiko modukoaren ordainetan. Beste puntu batzuk ere badaude, esaterako, katalan hizkuntzarentzako aurrerapausoak — neurtzeko zailak eta Illak presidente eginez gero nahi bezala beteko dituenak–, baina kontzertu ekonomiko solidarioa deitu dutena da garrantzizkoena, eta hori, funtsean, EAEn daukagunaren senidea da. Beteko den bermerik badute? Hori badakigu estatuak nahieran erabili ohi duela, trukerako txanpon gisa, eta unean uneko indar korrelazioaren arabera.
Rovira andereak agertu duen bezala, “burujabetza fiskalarekin” independentziaren bidean hobeto kokatuta egongo dira katalanak? Hori gezurra da. Guk oso ondo dakigu, azkeneko berrogeita bost urteko eskarmentua gogoan, burujabetza fiskala deitua autonomismoaren atal bat baino ez dela, atal garrantzizkoa, baina autonomismoaren atal bat, eta autonomismotik ez da independentziarako biderik egiten; autonomismoak autonomismo eta dependentzia gehiago sortzen du ezari-ezarian edo oldarrez, eskumen negoziazio luze-akigarriekin, eta halaber hauteskunde-deialdien joan-etorriekin, eta haien eta gure arteko gatazka politikoak emeki-emeki desagertzera egiteko arriskua ekarri ohi du.
Zergatik ez du ERCko zuzendaritzak Puigdemont eta Juntsekin, eta ANCrekin, eta independentista ororekin batera, estrategia independentistari bultzada berri bat ematea erabaki? Nik esango nuke ez duelako posible ikusten Kataluniako estatu independentea sortzea edo ez duelako bide neketsu hori bizkarreratu nahi. Nahiago du EAJren oso antzeko bide samurr(ago)ari ekitea. Puigdemont eta Juntsi ez ezik, gaur egun Lluis Llach i Grande independentista nekaezinak gidatzen duen ANCri ere ez dio jaramonik egin.
Labur esanda, diru gehiago gera dadila Katalunian, katalanen ongizate materiala hobetze aldera, eta bide politiko zail eta sakrifizio handia eskatzen dutenak –badakigu espainol nazionalismoa oso tematia eta alde askotatik oso armatua dela– hurrengo belaunaldiei uztea erabaki dute. Gutxienez, argi eta garbi aditzera emango balituzte euren benetako burutazioak eta gezur zuririk ez jendarteratu?
Zer egingo ote dute 8.700 afiliatu horiek: 2017ko urriaren 1eko itxaropenak eta legatua errekara bota, eta EAEko Patxi Lopez edo Nafarroa Garaiko Maria Txibiteren alderdikide den Salvador Illaren estrategiari baiezkoa eman, ala bide zailago eta independentziaren bidetik hurbilago legokeena urratzearen alde egin, hots, Puigdemont eta Juntsekin eta independentistekin bat egin, eta Puigdemont lehendari inbestitzeari bidea ematea proposatu? Ala Carles Puigdemont kartzelan ikusteko gaude?
3. Kataluniaren ispiluan begira jarrita 2024-08-14
Hemen, Hego Euskal Herrian, Espainiako autonomi erkidegoen estatuaren barruan, autonomiaren zikloa finkatu, eta haren aurkako estrategia politiko-militarrak porrot egin ondotik, posibilismo eta pragmatismo instituzionalaren aroan sartuak garela iduri du. Ematen du iritzi eta portaera politiko nagusia dela ezen tirabira instituzionalen bidetik –nahiago baduzue, borroka instituzionaletik– hel gaitezkeela, ongizate material on samar batera Espainiako estatuaren barruan, eta halako federalismo nazioaniztun onargarri batera ere; horretarako, ahalik eta instituzio gehienetan ordezkaritza albait zabalena lorturik, presarik gabe eta pazientzia estrategikoz, urrats txikiak eginez. Zer aterako ote da urte berri politikoarekin batera, EAEn berriz abiatzekoak direla dioten autogobernuaren lantaldetik?, ez ahal du honen aurrekoaren patu berbera izango, hots, ordenagailuetako artxiboren batean gordeta hiltzekoa, garai hobeen zain!
Katalunian ere, asko baino lehen, baliteke antzeko egoerara heltzea. Ziklo politiko berriari azti ekin dio Salvador Illak. Hamasei kontseilarietatik hamabi kontseilari alderdikideak izendatu ditu, eta haiei ERCko eta CIUkoak izandako bina kontseilari erantsi dizkie. Nolabait, denekikoa egin nahi izan du; hori bai, gisa denez, sozialisten nagusitasuna atxikiz.
Nabarmenena nire ikuspegirako, Politika Linguistikako kontseilaria, honen aurreko Pere Aragonesen gobernuko kontseilari berbera izango dela. Kontseilari hori, berak aitortu duenez, independentista sentitzen da, baina gobernu unionistaren baitan aritu beharko du nahitaez. Marko horretan, onenean, kontinuismoan jausiko da edo trabatuko!
Horrenbestez, itxura guztien arabera, ahaleginduko da Illaren gobernua Sanchezen gobernuarekin batean, batez ere gobernuan egongo ez den ERCri, gutxieneko bat bermatzen, bereziki Amnistia Legeari eta burujabetza fiskalari doakienez, eta uste izan litekeenez, aipaturiko bi arlo horietan egindako urratsak diren baino gehiago direla aldarrikatuko du hortxe nonbait; hau da, Espainia federal nazioaniztunaren bide atzeraezinezkoan doazela Katalunian, erabakimen handiz eta modu eredugarrian, eta uste izatekoa da ERC bera ere halaber, pixkanaka helduko dela atzo arlo nazionalean gutxienekotik behera jotzen zituenak egun nahikotzat jotzen, eta euren lanari esker lortu direla saltzen, eta PP, Vox eta togadunek ezarritako behaztopa-harriei iskin egiten doazen heinean –hala joaten badira, noski; bestela errua eskuin espainol intrantsigentearena izango da!–, egonkortasun politikoa eta “aurrerapenak” txalotzen, eta lau haizeetara zabaltzen.
Horiek horrela, Puigdemont eta Junts eta independentisten ingurua geratuko da adostasun autoatseginezko horretatik kanpo, eta errepresio selektibo aski gupidagabearen helmugan, oraindik orain Puigdemontekiko leial jokatu duten mossoekin ikusi dugunaren antzera, baina hori baino bortizago noski.
Politikoki horixe komeni al zaio Kataluniari –Puigdemontek dio procesa, ezin bestela, Kataluniaren independentziarekin amaituko dela–?, hots, Puigdemonten helburua txakur-amets gero eta urrunagokoa bilakatzea katalanentzat, ala ERC ere behingoz konbentzimendura heltzea ezen Espainiako politikariekin itunak eginez, Katalunia gero eta gutxiago izango dela nazio, gero eta asimilatuago eta mendekoago izango dela identitate aldetik ez ezik politikoki ere, eta horrenbestez, procesa ahalbidetu zuten bi gakoetara itzultzea dela onuragarriena, hau da, politikari independentisten arteko batasunera eta kale mobilizazioetara?
Salbador Illaren gobernuak espainiar nazionalista temati eta basatien kontrakar bortitzagatik, eta halaber, Junts eta CUP eta ANC eta oro har independentisten erresistentziagatik amore eman beharra izanik, laster berriz ere hauteskundeak izango al dituzte Katalunian?, ala urte askotarako egonkortasun politikora helduko dira?
Handik hona etorrita, geure egoera politikoari begira jarrita, uste izatekoa da EAJren eta PSE-PSOEren gobernuak gehiago lagunduko diola Kataluniaren egonkortasun politikoari, hots, Illaren eta bereziki Sanchezen gobernuari, Illaren gobernua koloka jartzen ahaleginduko den Puigdemont eta independentismoari baino. Eta EHBilduk?, ERCtik gertu dagoela dirudien koalizioak?, beste horrenbeste egingo al du modu agerikoagoan edo disimulatuagoan, Juntsen izaera eskuindarra alegatuz? Eta hala gertatuz gero, gure politikarien Illaren gobernuarekiko kolaborazionismo aktibo edo pasiboagoak, zer onik ekar diezaguke?
Badakizue Bitoriano Gandiagak zer zioen duela berrogeita hamar urte gure herriaren egoera edo izaera nazionalaz: gertuago geundela erabat ardoa ez den txakolin garratzagotik ardo ondutik baino, hots, gure herriak sentsazio gozoak baino gehiago garratzak eskaintzen zizkigula, eta hain zuzen horretxek ezaugarritzen zuela hobekien gure naziotasuna: ezin izatean, baina aldi berean nahi izatean! Metafora hura egungo egunetara egokitzeko lantegiari helduta, zenbat denboran aritu behar dugu joko olinpikoetan, Espainiaren banderapean lehiatu diren euskal kirolarien dominen eta diplomen kontaketa egiten eta haiek laudatzen?, hau da, mendekotasun nazional autoatseginezkoan, delako ustezko ongizate material zorionekoaren amoretan?, interes nazionala eta soziala elkarri estuki loturik ez al daude ba?, benetako burujabetza fiskala ez al dugu ba lortuko, askatasun nazionala bezala, independentziarekin?
Ez al zaigu Katalunian tentsio nazionala berpiztea komeni, hemen ere berpiz dezagun?, tentsio nazionalik gabe asimilazio espainolak aurrera eta aurrera jarraituko baitu, eta ardatz sozialean ere, geure buruaren jabeago ez bagara, mendeanago izango baikara! Laster joango dira hemen egindako galderen erantzunak argitzen, politikari askotxo lausotzen saiatuko diren arren!
4. Puigdemont 2024-08-26
Gironako Amer herrian 1962an jaiotako Carles Puigdemont i Casamajo 2016ko urtarrilaren 10ean inbestitu zuten Generalitateko 130. presidente, Junts, ERC eta CUPen botoei esker. Espainiako gobernuaren oniritzirik gabe, independentzia-erreferenduma prestatzeagatik eta 2017ko urriaren 1ean nola-hala, polizien kolpeen pean, aurrera eramateagatik da famatua, eta handik hona, Waterlooko erbestean egindakoagatik. Oraindik orain Bartzelonara etorri da klandestinoki, hitzaldi laburra egin du Garaipen Arkuan, eta mossoen Kaiola operazioari iskin eginik, Waterloora ihes egitea lortu du.
Zortzi senideko familia katalan nazionalista batean sortu zen; bigarrena da, eta familiak aspalditik gozotegi bat du Gironako herri horretan; nerabetan eta laguntzen zuen baina ez da inoiz gozogintzara dedikatu. Amer jaioterria Gironako probintziaren barrualdean dago; mendialdean, Girona hiriburutik 25 km.ra. 2.400 biztanle baino ez ditu. Osaba Josep Puigdemont 1979tik 1983ra, Convergenciatik, herri horretako alkate izan zen. Horrek asko eragin zion.
Lehenik, jaioterrian bertan ikasi zuen eta gero gironar askok bezala Santa Maria del Collellen barneko ikasle. Kapilauak zeuden han; batzuk frankistak baina irakasle onak ere bai; esaterako, Manel Costa-Pau idazlea. Hizkuntza eta kultura katalanaren erreferente garrantzizko bat izan da idazle hori eta nobela, poesia, saiakera eta kazetaritza landu zituen. Eta halaber, Josep Tero kantautorea, 1982an Lluis Llach eta Marina Rossellekin debutatu zuena. Abestian kantatzen zizkien eskolan. Tero poesia katalana eta kantagintza tradizionala zabaltzen nabarmendu da, eta ingurumenaren eta norbanako eta eskubide kolektiboen aldeko konpromisoan. Ez du inoiz erlijiora bideratzeko bokaziorik izan baina ikastetxe horretan emandako bost urteek kristautasun kutsu bat utziko zioten, noski.
Filologia katalanean lizentziatu zen Puigdemont, Gironako Unibertsitatean. Hor, jakina, hizkuntza eta kultura katalan zanpatuarekiko are atxikimendu handiagoa jaso zuen. Udetan hamabost eguneko egonaldiak egiten zituen Tarragonako Pobleteko monasterioko liburutegian. Asko irakurritakoa da.
Estreinakoz, 1980an, hemezortzi urte zituela, izan zen mitin politiko batean: Jordi Pujolek 1980an parlamenturako bozen kanpaina amaieran egindakoan. Hantxe sartu omen zitzaion politikarako harra. Laster inplikatu zen Kataluniako Gazteria Nazionalistan, eta 1983ko udal hauteskundeetan, Gironako alkatetzarako aurkeztu zen Joan Vidal i Gayolàren alde aritu zen.
Laster ekin zion kazetaritzari ere, hamasei urte baino ez zituela jaioterriko kronikak idatzirik –Argia euskal kazetarentzat kolaborazioren batzuk egin omen zituen–. 1982an, hizkuntza-zuzentzailea izan zen, eta, ondoren, El Punt egunkarian zenbait erredaktore kargu izan zituen. Proiektu profesionalik nabarmenenak bi izan ditu; bata, Kataluniako Albiste Agentzia (ACN) sortzea; eta, bestea, Catalonia Today ingelesezko egunkaria. Katalanaz eta gaztelaniaz gain, ingelesez eta frantsesez badaki, eta errumanieraz ere moldatzen da, Marcela Topor emazte kazetaria errumaniarra izaki.
2006an hasi zuen karrera politikoa. Lehenik, Parlamentuan diputatu gisa, eta gero Gironan CiUren zerrendaburu gisa, 1979tik hirian sozialistek zuten monopolioa hausteko xedez. 2011ra arte ez zuen lortu sozialisten nagusitasuna haustea. 2011tik 2016an presidente inbestitu arte Gironako alkate izan zen.
Irakurleak badaki Kataluniako parlamentuak 2006an gehiengo osoz onartu zuen estatutu berria Madrilen ikaragarri murriztu izanak, eta katalanak umiliatzeak eta arlo fiskalean Madrilekiko duten defizitaren kontzientzia argiak ekarri zutela 2010etik aurrera Katalunian proces independentista famatuaren olatua, eta haren eraginpean, Artur Masek bazekien presidentetzarako Puigdemont proposatu zuenean, hura ahaleginduko zela herria independentziara bideratzen.
18 hilabeterako aurreikusita zegoen Legegintzaldi konstituziogile berriak, Puigdemonten buruzagitzapean, Estatu-egituren hedapenari ekin zion, finantza publikoen eskasia kronikoarengatik egoera ekonomikoa larria zenean; eta Espainiako Estatuaren mehatxu eta oztopoekin egin zuen topo. Aldi berean, CUPen babesa gero eta zailagoa izan zuen, legegintzaldiko akordioa gorabehera. Tentsioak 2016ko ekainean amaitu ziren, alderdi antikapitalistak aurrekontuen babesa ukatu zuenean. Erantzun gisa, Puigdemontek konfiantza mozioa aurkeztu zuen 2016ko irailaren 28rako.
2016ko uztailaren 8tik 10era bitartean, Puigdemont, Convergenciako gainerako militanteekin batera, alderdi horren azken biltzarrean izan zen, eta, bertan, alderdi berri bat sortzea erabaki zuten. Lehendakariak alderdi berriaren fundazio-kongresua ixteko garaian «alderdi berria independentzia lortzeko gizartearen zerbitzura jartzeko» eskatu zuen.
2016ko irailaren 28an eta 29an, konfiantza-mozio bat aurkeztu zioten presidenteari, CUPek gobernuaren aurrekontuetan zuen babesa ukatu ostean. Mozioaren bozketaren aurreko egunean Parlamentuan emandako hitzaldian, independentziari buruzko erreferendumera deituko zuela iragarri zuen. Erreferenduma 2017ko irailean egingo zen beranduenez, Espainiako gobernuarekin adostuta ala ez. Erreferenduma iragarri eta hurrengo egunean, Puigdemontek mozioa gainditzea lortu zuen.
Erreferenduma Estatuarekin adostu ahal izateko, Puigdemontek askotan eman zituen erreferendumari buruzko azalpenak Oriol Junqueras presidenteordearekin batera, eta kasu batzuetan baita Raul Romeva Kanpo Arazoetako sailburuarekin, eta Gobernuko beste kide batzuekin ere. 2017ko urtarrilaren 24an, Bruselan, Europako Parlamentuko areto batean aurkeztu zuen konferentzia. Bertan azpimarratu zuen Kataluniak askatasunez erabakiko zuela bere etorkizuna, erreferendum legitimo eta legal baten bidez, eta Europak, «bestaldera begiratu» beharrean, konponbidearen parte izan behar zuela. Madrilgo Cibeles Jauregian, Mariano Rajoyri adostutako erreferenduma eskaini zion. Baina alferrik!
2017ko urriaren 1ean, poliziaren errepresiopean egindako erreferendumean, %90etik gora alde bozkatu zuen. Hautesle-erroldaren %43k parte hartu zuen. Urriaren 10eko osoko bilkuran, Puigdemontek independentzia-adierazpen partziala egin zuen, nazioarteko bitartekaritzaren zain. Ez zen ausartu, espainiar poliziaren kargaren ondorioz gerta zitezkeen biktimen ardura bere gain hartzera. Presidenteak berehala iragarri zuen adierazpena aldi baterako etenda geratu zela, Espainiako gobernuarekin negoziazio epe bat irekitzeko. Zer zetorkion jakitera, aurrera egingo zuen? Ezin jakin! Gauzak ikusita, denok azkarrak!
Gertakari horien ondorioz, Espainiako gobernuak urriaren 21ean iragarri zuen Konstituzioaren 155. artikulua aplikatzeko borondatea. Urriaren 27an onartu zen Madrilen, eta 30ean Belgikara ihes egin zuen Puigdemontek beste politikari batzuekin batean.
Ezin gara luzatu hemen Amerreko independentistak Waterlooko erbestean egin dituenak xehatzen. Errepublikaren Kontseilua sortu zuen, besteak beste. Independentisten zatiketa penagarriagatik –ANCko buru Lluis Llachek dezepzio handia jaso du Marta Rovirarengandik. Katalunian badira ERCk Euskadiko Ezkerrak izandako bilakaera izango duela pentsatzen dutenak, hots, alderdiaren zati batek PSC-PSOEn amaituko duela– eta egungo Generalitateko presidentea nazionalista espainola izanagatik, eta halaber, Llarena epailearen jazarpena gorabehera, Puigdemontek jarraitzen du Espainiako estatuan independentziaren itsasargia izaten, egun argi motela emanagatik. Lehenbailehen aberrira itzultzea opa diot Puigdemonti, eta Kataluniako herriari independentzia lortzea, egungo geopolitikan lor daitekeen izarikoa, katalanen ongizaterako eta nazio linguistiko-kulturala sendotzeko onuragarria izango dutelakoan!
5. Hedabideak Salvador Illaren gobernuaren alde 2024-09-17
Hedabideak gurean asko dira, eta oso baieztapen biribila egin dut. Seguru salbuespenak egon direla baina, erabat harturik, Kataluniako azken Diadaren berri ematerakoan, zeharka, esan liteke hemengo hedabide gehienek -EiTB barne eta gidari esango nuke!- Illa buru duen PSCren gobernuaren alde egin dutela. Zergatik?
Denek azpimarratu dutelako, modu batera edo bestera, 75.000 biztanle kalera ateratzea oso gutxi dela; lehen askoz gehiago ateratzen zituztela; eta, horrenbestez, Kataluniaren independentzia helburu duen procesa amaitua dela edo oso indargabetua behinik behin alderdi independentisten zatiketagatik. Ez diote duen balioa eman, berriz ere, Printzerriko hiriburuetako kaleak independentistez betetzeko gauza izateari eta horrek erakusten duen gurari sendoari, eta ez dute aipatu ere egin, bereziki, zergatik gertatu den kalera atera diren herritar independentisten apaltzea. Zergatik gertatu da apaltze hori?
Ez dut ezer berririk esango esaten badut bi arrazoi nagusi egon direla hori gerta dadin: 1. Espainiar estatuko botereek koordinatu eta artikulaturiko errepresioa. Lehenik, 2017ko urtean, ongi armaturiko poliziek eragindako errepresio fisiko itzela -Felipe VI.a estatuburuak xaxatua bere diskurtsoarekin-, eta handik hona politikariek 155. artikuluaren aplikazioarekin egindakoa eta llak txalotua, eta halaber, politikarien lekua hartu ohi duten togadunek eragindako errepresio judiziala. Hedabide espainiarrek eragindako errepresio mentala ere aipa liteke, beste neurri batean. Horixe da pisu handiena duen arrazoia: independentismo katalana errepresio fisikoz, politikoz, judizialki eta mediatikoki zigortu izana.
Errepresio horrek klase politikoa ere gogor kolpatu du, denok dakigunez (espetxea, erbestea…!), eta hortik etorri da, batez ere, alderdi independentisten zatiketa, asmo independentistak berrogeialdian uzten buru ERC agertu delarik. Politika pragmatikoago bat egite aldera -Espainiako estatuko botere faktikoek onar dezaketen politika pragmatikoa-, eta batez ere, autonomikoa bada ere boterea eskuratu nahiak bulkaturik eta haize emanik.
Izenburuan agertu dudan ideia berrets dezadan: hemengo hedabide gehienek laguntza eman diote Illaren eta PSCren gobernuari -ERCk ahalbidetu duena-, ideia nagusi gisa azpimarratu dutenean inoizko Diada kaskarrena izan dela alderdi politikoen zatiketagatik; eta hitz erdirik aipatu ez dutenean, espainiar klase polizial-politiko-judizial-mediatikoak eragindako errepresio alimalekoak ekarri duela, batez ere, katalan alderdi independentisten zatiketa, eta herritar independentisten dezepzio itzela eta kalera ateratzeko gogoa urritzea.
Alabaina, Bartzelonan udaltzaingoaren arabera, 60.000 independentista kalera atera izana eta gainerako hiriburuetan ere jende mordoska atera izana ez da gutxiestekoa. Gizarte zibil independentista antolatuaren emaitza diren ANC, Omnium, AMI eta Errepublikaren Kontseilua ez daude hilik, eta gauza izan litezke denboraldi batez behinik behin pultsu independentista atxikitzeko, aldian behin kaleez nagusituz, eta asko baino lehen, epe ertain hurbilera edo, gauzak ondo bidean, beste proces bati ekiteko.
Haiek okerrago badaude, zer esan gure egoera politikoaz. Haien Asanblea Nazional Katalanaren antzeko erakundea Gure esku dago izan liteke, eta Omnium Kulturalarena Aranzadi, baina ez bata eta ez bestea ageri dira klarki independentista gisa -eta ez du ematen horrek atxikimenduak handitzen dizkienik-, eta ez independentziaren aldeko udalerrien elkarterik daukagu ez eta Errepublikaren Kontseiluaren antzekorik. Eta azken Diada apala izan bada, nolakoak izan ohi dira gure Aberri Egunak?
Delako Hitzarmen Ekonomikoaren antzeko Hitzarmen politikoa beste helburu goragokorik ez du agertzen EAEko Eusko Jaurlaritzako alderdi nagusiak, hots, Espainiako botere faktikoek onar dezaketen moduko hitzarmen politikoa, gobernukide duen alderdi espainolistak urardotua noski, eta oposizio abertzaleak botoetan nagusi izan nahian jarriak ditu esperantzak, garai hobeen zain, eta joera independentista kasik estalia duela.
Botere politikoak markatutako bidetik libreago jokatuko luketen hedabideak behar ditugu, statu quo-ari jarraitzera mugatzen ez direnak, hots, Kataluniako procesa bidegurutze zailean dagoela adieraziko dutenak bai, gezurrik esan gabe, zeren procesa bidegurutze zailean dago bai, baina inondik ez hila -hitz-joko bat eginez, lehenago hilko da Illaren gobernua!-, eta beste batzuetan ere adierazi izan dudan bezala, geu non gauden ikusteko ispilu bezala balio digu Kataluniakoak, eta handik irakaspenak eskuratzeko, eta ahal dugun neurrian, irakaspen horien arabera jarduteko.
6. Egitasmo independentista sinesgarriena 2024-12-07
Katalanen eta euskaldunon independentzia ez da biharko. Katalan independentistak hil honen amaieran egingo den ERCren kongresura begira daude. Bizkitartean, Juntsena ez al da egitasmo independentista sinesgarriena?
Eta Junts aipaturik, ezin Puigdemont ez gogoratu. Jada zazpi urte ditu erbeste desatseginean, eta ez du etsi! Joan den hilean, justu alde bakarreko independentzia aldarrikatzetik zazpi urtera egin zen Juntseko kongresuan, alderdiko presidente izendatu zuten %90eko babesarekin. Espainiatik askatu eta estatu propio bat eratzearen alde daude, eta horretarako beharrezko izan daitezkeen baliabideak erabili nahi dituzte: negoziazioa, konfrontazio demokratikoa, erreferendum loteslea, alde bakarreko independentzia...
Zortzi senideko familia katalan nazionalista batean sortu zen Puigdemont, Gironako Amer herrian. Osaba Josep Puigdemont herri horretako alkate izan zen 1979tik 1983ra, Convergencia-tik. Horrek asko eragin zion.
Beste pertsona giltzarri bat Mossén Jordi Gultresa kapilaua izan du. Hura 2007an hil zenean, Puigdemontek hartaz idatzi zuen abertzale berebizikoa zela. Independentista. Hark pentsatzen zuen ezen Kataluniarentzat onena, lehenbizi, Katalunia aske bat lortzea zela, kalitate handiko sistema demokratikoaz hornitua. Bandera katalan izardunarekin ehortz zezaten nahi izan zuen (Ikus, Josep Riera Font: "Em dic Carles". Ara. 2016. Barcelona. 53 or.).
Jordi Gultresak eta beste kapilau batzuek tertulia politikoak izaten zituzten Puigdemonten etxean, eta hark bultzada eman zion JNC (Kataluniako Gazteria Nazionalista) sortzeko. Gultresa delako horrek diskurtso intelektual eta politiko indartsua omen zuen, eta politikan inplikatu zen. CDC (Kataluniako Convergentzia Demokratikoa) sortu zuen Amer herrian. Gure Aitzolen antza hartzen diot.
Puigdemontek dio gorago aipatutako liburuan, bokazio erlijiosorik ez duela inoiz izan. Oinarrizko kristautasunaren balioak bai partekatzen ditu. Ez zaio errituala gustatzen, baina oinarriak bai. Emazte duen Marcela Topor eta bera, zibilez ezkondu ziren Bartzelonan, eta Errumanian erritual ortodoxoz, emaztearen nahia errespetaturik. Politikoki berriz, kristau-demokrata baino sozialdemokrata sentitzen da. Alde sozialetik PSCtik gertu, baina lerro gorri batek bereizten du alderdi hartatik: Kataluniaren independentzia du helburu Puigdemontek, eta PSCk, aldiz, Espainiaren batasuna.
Filologia katalanean lizentziatu zen Gironako Unibertsitatean. Han, jakina, hizkuntza eta kultura katalan zanpatuarekiko are atxikimendu handiagoa jaso zuen. Puigdemonten abertzaletasuna ez da bakarrik linguistikoa baina hizkuntza katalanak berarentzat zer-nolako garrantzia duen, praktikarekin erakusten du. Kongresuan onartu dute, hemen ez bezala, etorkinak integratzeko ardatz bat katalana ikasi beharra izango dela.
Laster ekin zion kazetaritzari. Proiektu profesionalik nabarmenenak bi izan ditu; bata, Kataluniako Albiste Agentzia (ACN) sortzea; eta, bestea, Catalonia Today ingelesezko egunkaria.
2006an hasi zuen karrera politikoa. Lehenik, Parlamentuan diputatu gisa, eta gero Gironan CiUren zerrendaburu gisa, 1979tik hirian sozialistek zuten monopolioa hausteko xedez. 2011ra arte ez zuen lortu sozialisten nagusitasuna haustea. 2011tik 2016an presidente inbestitu arte Gironako alkate izan zen.
Irakurleak badaki Kataluniako parlamentuak 2006an gehiengo osoz onartu zuen estatutu berria Madrilen ikaragarri murriztu izanak, eta katalanak umiliatzeak eta arlo fiskalean Madrilekiko duten defizitaren kontzientzia argiak ekarri zutela 2010etik aurrera Katalunian proces independentista famatuaren olatua, eta haren eraginpean, Artur Masek bazekien presidentetzarako Puigdemont proposatu zuenean, hura ahaleginduko zela herria independentziara bideratzen.
2017ko urtarrilaren 24an, Bruselan, Europako Parlamentuko areto batean aurkeztu zuen konferentzia. Bertan azpimarratu zuen Kataluniak askatasunez erabakiko zuela bere etorkizuna, erreferendum legitimo eta legal baten bidez, eta Europak, «bestaldera begiratu» beharrean, konponbidearen parte izan behar zuela. Ez zioten kasurik egin. Madrilgo Cibeles Jauregian, Mariano Rajoyri adostutako erreferenduma eskaini zion. Alferrik!
2017ko urriaren 1ean, poliziaren errepresiopean egindako erreferendumean, % 90etik gora alde bozkatu zuten. Hautesle-erroldaren %43k parte hartu zuen. Urriaren 10eko osoko bilkuran, Puigdemontek independentzia-adierazpen partziala egin zuen, nazioarteko bitartekaritzaren zain. Berehala iragarri zuen adierazpena aldi baterako etenda geratu zela, Espainiako gobernuarekin negoziazio epe bat irekitzeko. Erantzuna: 155. artikuluaren aplikazioa!
Juntsen egitasmoa sinesgarria al da? ERCren hurrengo zuzendaritzak zer erabakiko du: Salvador Illaren gobernua babesten jarraitzea haren inbestidura ahalbidetu ondotik, ala proiektu independentistara itzuliko da, eta Juntsekin batera 2015eko Junts pel Sí-ren espiritura?, hots, independentista guztiak elektoralki elkar-hartzera eramango dituen dinamikara?, eta hori bezain garrantzitsua: lortuko al dute hainbeste uko egite eta dezepzioren ondotik desmotibatua dagoen gizarte zibila mugiaraztea? Estatuko botere faktiko guztiak aurka izango dituzte: indar armatuak erregea buru, togadunak, alderdi espainol guztiak, enpresari askotxo, Eliza katolikoaren hierarkia (Europa begirale pasibo, onenean?), hedabideak...EAJk eta EHBilduk ere ez dakit zer jarrera hartuko duten. Une honetan behintzat PSOEk ezartzen du EAEko eta NFEko agenda politikoa, autonomismo sozialdemokrataren ildotik. Ikusiko dugu ERCn independentistak ala autonomista sozialdemokratak nagusituko diren. Zailtasun itzelak zailtasun, egungo egunean Espainiako estatuan, independentzia lortzeko egitasmo sinesgarriena Puigdemonten Juntsena da.
V. LIBURU IRUZKINAK
1. TXOMIN aurrera bolie! Jokin Urain Larrañaga. Gara. 2021. 2022-01-04
Liburu mardula da; nik hemen ohartxo batzuk bakarrik komentatuko ditut. Hau irakurtzen dutenen artean, seguru askok badakitela Txillardegik Txomin Iturbe Abasolo miresten zuela; Telesforo Monzonek Jose Miguel Beñaran Ordeñana “Argala”; eta Piarres Larzabalek Jose Manuel Pagoaga Gallastegi “Peixoto”. Gagozkion liburuak jasotzen du Txillardegik nola erretratatu zuen Arrasateko Etxazuri baserriko semea zen Txomin:
Iparraldeko urteetan apur bat tratatu orduko berehala erreparatu nuen berezko buruzagi horietakoa zela Txomin. Oso hitz gutxikoa, bere iritzietan arrunt irmoa, dotorekeria guztien etsai amorratua, ahoa ireki ere gabe biltzen zituen denak beregana. Euskalduna errotik, baserriko semea bera ere, euskaltzalea osoki, ideia bakar batzuetan gidari eta eragile: Euskal Herriaren askatasuna. Eta horretan egon da hil arte.
Desbideraketa ideologikoen garaian ETAra sarturik, sekulako mesfidantza gordetzen zuen teoria ederregiekiko. Pragmatiko hutsa, euskara ikusten zuen gure herriaren habe nagusitzat. Euskararik gabe ez dago soberaniarik eta ez kristorik, esaten zuen (357or.).
Hil baino hiru bat hilabete lehenago (1986ko azaroa) Luis Nuñez Egin-eko erredakzioburua joan zitzaion Aljeriara elkarrizketa egitera –artean ez zegoen “euskaldunon egunkaririk”–, eta Luis Nuñezek honela galdeturik euskararen egoerari buruz: “Gaur egun euskara zertan dagoela uste duzu? Hegoaldeko autonomi estatutuek, Baskongadetakoak eta Nafarroakoak alegia, euskarari irtenbiderik eskaintzen diotela uste al duzu, bere normalizapena eta berreskurapenerako urrats bat direla edo?“, honela erantzun zion:
Euskara ataka txarrean dago, bai kalean, bai komunikabide gehienetan, bai irakaskuntzan oro har, eta jeneralean. Estatutuekin josi duten adabakia ez da irtenbide nahikoa, euskara berreskuratu ahal izateko askoz ahalegin handiagoa behar luke, eta horretarako beste oinarri politiko batzuk, gaurkoetatik zeharo ezberdinak.
Euskararena, beste gauza askoren gisan, arazo politiko global baten barnean ikusi behar da. Benetako Estatutu bat behar luke, berreuskalduntze plangintza zabal bat.
Hori hementxe konprobatu ahal izan dut, Aljerian. Hemendik frantsesek aldegin zutenean, frantsesa gelditu zen hizkuntza nagusia, diferentziarekin ere, eta orain arabiartze prozesu bat dago, logikoa denez. (…)
Beren etxean nagusi egin direnean, hizkuntzaren arazoari buelta eman diote; nekez eta zailtasunez baina buelta eman diote. (…) Ez badugu subiranotasun politikorik lortzen, euskarak behar duen maila ezin iritsiko du, sekulan. Hori garbi dago. Horretarako geure buruaren jabe izan behar dugu, euskara bere mailan jartzearren. (317or.)
Adierazgarria da euskaraz egin zen elkarrizketa hori lehenbizi erdaraz argitaratu izana (1986-11-26an); eta euskarazko jatorrizkoa, Txomin Iturbe hil 1987ko otsailaren 27an eta handik hiru egunera, martxoaren 2an.
Heriotza horren berri zabaldu zenean, Eusko Jaurlaritzak ohar batean honako hau adierazi zuen:
Oraindik ezagutzen ez diren zirkunstantziatan gertatu den Txomin Iturbe Abasoloren heriotza, edozein balorazio pertsonaletik harago, garrantzi politiko handiko gertaera da –eta honela jarraitzen zuen aurrerago–: Frankismoaren garai beltzenetako batean erakutsi duen borrokalari grina eta eskuzabaltasuna onartzen dio Eusko Jaurlaritzak Iturberi. Era berean, esan beharra dago, zinezko irtenbide negoziatu batera iristeko Txomin Iturbek zuen borondatea egiaztatzeko aukera izan du Gobernu honek. (361-362orr.)
Seguru nago burura etorri zaizuela honezkero niri etorri zaidana: egungo Eusko Jaurlaritzak ez zuen inondik ere horrelakorik adieraziko “frankismoaren garai beltzenetako batean erakutsi duen borrokalari grina eta eskuzabaltasuna”. Badakizue: “ez zuen gertatu behar”!
2011ko urtarrilean ETAk su-eten egiaztagarri, iraunkor eta orokorra iragarri ondotik, urte hartako maiatzean “Gara”-rentzat elkarrizketa egin zion Fermin Munarrizek Xabier Arzallusi. Elkarrizketa hartan esan zuen Arzallusek estimazio pertsonala izan ziola Txomini: “Argi ikusi nuelako abertzalea zela, historiarik gabe, ez marxismo-leninismo eta ez ezer, bera abertzalea zen; hori jada antzekotasun handi bat zen niretzat. Eta komunikazio erraza izan genuen” (267or.).
Behin Biarritzeko Jai Alai frontoian egin zuten bat Txominek, ETAren ordezkari gisa, eta Arzallusek, EAJren ordezkari. Bilera amaitzean, Arzallusek galdetu omen zion noiz elkartuko ziren berriz, eta honela erantzun omen zion Txominek:
– Ni baserritarra naiz, eta “artaburista” naiz; baina gauza bat esaten dizut: zergatik denok ez dugu egiten independentziaren alde? Zuek daukazue irabazteko gehien. Zuek zarete gaur egun gehiengoa. Zergatik ez dugu egiten hori? Beldurra daukazue independentziari? Egin apustu hori!
– Errespetatuko duzue hori, ala? -Arzallusek atzera.
– Zuek zarete gehiengoa, goazen independentziara eta zuek izango zarete boterean. Irabazleak izango zarete, eta gu orain bezala egongo gara. Goazen denok! (268or.)
Bestera etorriz, entzuna izango duzue Yoyes Txominen oniritzia lortzen saiatu zela Ordizira itzuli baino lehen, eta hark oniritzia eman omen ziola. Horretaz honela dio Txomini buruzko liburua idatzi duen Jokin Urainek:
Txominen oniritzia eta horren bitartez erakundearena lortzen saiatu zen Yoyes, baina Txominek erakundeko zuzendaritzaren iritzia eman zion, erakundearen iritzia bere iritzia zela azpimarratuz. Milafrankako ostatu batetik egin zuen Txominek Yoyesekin azken dei eta saiakeretako bat. Beste kide batekin afaltzera joanda, ostatutik telefonoz deitu zion Yoyesi, artean Parisen zegoenean.
– Ez egin hori –diotsa Txominek–; itxaron ezazu, hartu denbora… baina ez pasa bestaldera, ez egin hori. (310or.)
Ez dakit dei hori noiz egingo zion Txominek Yoyesi, baina Yoyes 1986ko irailaren 10ean hil zuten etakideek eta Txominek Luis Nuñezi urte hartako azaroan honako hau esan zion:
Era berean gauza jakina da, gure borrokan edozeinek parte hartu dezakeen bezala, uzteko erabakia ere, norberak hartu dezakeela, nahi duen momentuan gainera. Inor ez dago behartua honenbeste edo horrenbeste emateko borrokari, alegia bakoitzak ahal duela uste duena ematen du eta bale (320or.).
Irizpide hori ez zioten Yoyesi aplikatu.
Txikia, Argala, eta beste batzuk giltzarri izan dira ETAn, eta Jokin Urainen liburu honetan asko ikas daiteke Txominez, ETAren historiarekin batean –erakundearen historiaz jabetuak direnek jakingo dute historia horretan Txomini dagokiona bereizten–; besteak beste, benetan nola hil zen, ez baitzen auto-istripuz hil!
2. Irunberri, 1990: Arroilaren negarra. Pako Aristi. Erein. 2023 2023-04-20
Harrapatzen eta estutzen zaituen liburua da. Edo ez duzu irakurriko gauza atseginagoak irakurri nahiago duzulako edota berehala, heriosuhar leituko duzu. Barrua mugitzen duen horietakoa. Laster sentituko duzu zeure artean gisa honetan formula daitekeen galdera: ezustean guardia zibilekin topo egin zuten Jon Lizarralde Urreta, Susana Arregi Maiztegi eta German Rubenach Roizekin zaude ala Jose Luis Hervás Mañas Irunberriko kuarteleko sarjentu eta Domingo Ortega Torres kaboarekin, eta Zangozako kuarteleko José Domingo Piris buru eta Benito Rivero Petronila agentearekin, eta haiek deiturik, laster agertuko ziren GAR (Landako Guardia Antiterrorista) elite taldeko kideekin -espainol “ramboak”-?
Egun batzuk zeramatzaten arroilan Jonek, Susanak eta Germanek 1990ko ekainean, sanjoanetan, land-rover eta nissan-patrolen mugimenduak zelatatzen, goian ezarria zuten kanpalekutik, haien aurkako atentatua prestatzeko gero, baina beroak bultzaturik bainu bat hartzera jaitsi ziren, eta hantxe egin zuten topo turistei egindako lapurretak ikertzen ari ziren Hervás eta Ortega agenteekin. Topadaren ondorioa: Lizarralde, Arregi eta Hervás hilak, eta Rubenach oso larri zauritua. Bertsio ofizialaren arabera, beren burua hil zuten Lizarraldek eta Arregik eta Rubenach saiatu zen baina larriki zauritua gertatu zen, Hervás agentea erail ondotik.
Hasiera batean, Herri Batasuneko politikariek ez ezik -horiek hasieratik garbi zuten estatu-krimena izan zela, hots, exekutatu egin zituztela- Ardanza lehendakariak eta Arzalluz EAJko buruak zalantzak agertu zituzten, baina gero onartu bezala egin zuten bertsio ofiziala, hedabide guztiek –Egin egunkaria salbu; Egunkaria artean ez zegoen- lau haizetara zabaldutako bertsioari men eginik. Joseba Azkarragak ere bai.
Inoizko operazio luzeena izan zen Irunberriko arroilakoa, zortzi bat ordu iraun baitzuen. Nola da posible bainujantzian eta ezustean harrapatu zituzten Jon, Susana eta German atxilotu eta kuartelera eramateko hainbeste denbora behar izatea, guardia zibil arruntak ez ezik elitekoak ere han ugari zirela, eta armez ongi horniturik? Hori baino gehiago, bi turista holandar eta txango joandako ehun bat ume ere han gertatu zirelarik, ustekabean, tunel batetik bestera kilometroa eta hirurehun metro baino ez dituen arroila horretan?
Komandokideak torturaturik haien laguntzaile sarea harrapatu nahi zutelako egun hartan bertan -bederatzi bat laguntzaile-. Nork eta nola ehundu zuten Jonek eta Susanak eta Germanek ere -nahiz lortu ez-, beren buruaz beste egin zutelako gezurra?, eta nolatan ez du argitu justiziak?
Garbi uzten du liburuaren egileak zuzenbide estatu batean herritar guztiei tratu bera eman behar zaiela, eta bestela, ez dela zuzenbide estatu demokratikoa, eta kasu honetan beste batzuetan bezala, estatu krimena izan zela eta zenbait puntu ilun geratu badira ere, -guardia zibilek eta estatuko goi agintariek frogak ezabaturik-, gertakarien bertsio aski sinesgarria tolesten du liburuaren amaieran.
Gerran aritu ziren Espainiako estatuaren indar armatuak, bereziki guardia zibilak, eta etakideak, eta gerrako teknika gudipagabeenak erabili zituen estatuak, erakunde armatuaren berdinak edo are ankerragoak, baina haiek estaltzeko, gezurrez baliatuz ukatzeko edo justifikatzeko askoz baliabide gehiago zituen, eta ez kaskarrena, botere autonomikoaren kudeatzaile gehienen de factoko onarpena.
Beste hainbat galdera ere sortu dizkit liburuak. Holandar bi turistek zenbateraino eutsi zioten eurek ikusitako egiari, eta zenbateraino plegatu ziren guardia zibilen eta zerbitzu sekretuetako agenteen presioei?, zenbateraino estutu du liburuaren egileak Marian Husken holandar idazle famatua egun, 1990ean justu hantxe gertatu zena, egitateen lekuko izan zena?, geuk zer egingo genukeen Huskenen larruan egon bagina eta zerbitzu sekretuen presioa jasan izan bagenu?
Garai hura bizi izan ez zuenari sinesgaitza egingo zaio euskal erakunde armatuak zeukan gaitasuna lorearen gunea erori eta petaloak, hots, laguntzaileak, berriz ere lore bihurtzeko -idazleak darabil metafora hori-. Harrigarria egingo zaio nola giza talde ez txiki bat, gure demografia kontuan, egon zen prest, funtsean, idealismoz -heroitasunaren xarma doi bat barne-, euskal estatu aske eta sozialista bat lortzeko borroka gogor eta latzean engaiatzeko, eta etsaiak hiltzeko prest egoteko eta haiek torturatua eta eraila izateko ere, kartzela urte luzeen arriskua bere egiteaz gain. Harrigarria eta egia aldi berean.
Bizia eman dugu euskaldunok Frantziako errepublikaren alde, alemanak eta aljeriarrak, besteak beste, erailez eta haien esku erailak izateko arriskua geureganatuz -geure borondatez edo bortxaz- eta elite politiko-ekonomiko-militar-erlijioso frantses ororen oniritziarekin; bizia eman dugu Espainiako Errepublikaren alde -zentralista edo federalista- edota Espainia faxista-frankistaren alde -bortxaz edo borondatez-, elite politiko-ekonomiko-militar-erlijioso ororen bedeinkapenarekin, eta euskal estatuaren alde ere bai -ezker abertzalearen oniritziarekin, denboran handiagoa edo apalagoa, eta elite estatal-autonomiko ororen errefusarekin-. Barrua astintzen duen liburua, dudarik gabe!
3. Nazionalismo norgehiagokak Europan (Espainia) I 2023-09-28
Berriki argitaratu du Joxe Azurmendik Haritz Azurmendiren eskutik, Europa bezain zaharra izenburu eta Topoi nazional eta nazionalistak Erdi Aroa eta Ernazimentua ezkero azpi-izenburu (Jakin. 2023) dituen liburua. Haritzek paraturiko hitzaurre bikainean, Joxeren liburu hau nazioen handikeria gehienak Europako historia kulturaleko motiboen egokitzapen interesatuak direla erakusten duten idatzien azken katebegi bezala agertu du, Espainolak eta euskaldunak (1991), Espainiaren arimaz (2006), Volkgeist (2007) eta Historia, arraza, nazioa (2014) liburuek osaturiko katean, azken emaitza gisa. Ideia nagusia: nazionalismoa ez da XIX. mendekoa; askoz lehenagokoa da.
Eta Joxeren naziotasunaren inguruko kezka horren jatorria honela laburbiltzen du Haritzek aipaturiko hitzaurrean: desobedientzia epistemiko bat jatorrian. Zer esan nahi du izendapen dotore horrekin?
Joxe Azurmendi eta bere belaunaldia ia zerotik aurkituz joan da frankismoak suntsituriko gerraurreko Pizkundea eta ordurainoko euskal transmisio kulturala, eta aurkitu ahala euskarazko kultur jarduera hartan zeuden mitoak kritikatuz ere bai (bat baino ez aipatzearren, gogora Zer dugu Orixeren kontra (1976) eta Zer dugu Orixeren alde (1977) liburu esanguratsuak), jaioarazi nahi zen euskaltasun moderno baten faboretan, baina lan hori egin ondotik, hara non egin zuten topo eurek kritikaturiko euskal mitoez gaztelaniaz trufatzen ziren intelektual metropolitarrekin, iritzi publiko espainiarraren aurrean, berriz ere euskaldun irrazionalaren sanbenitoa berritzen, nazionalista irrazional etnizista vs zibiko arrazional konstituzionalista dikotomia hauspotzen, euskaldunei beren kultura modernoa beren hizkuntza partikularrean lantzeko gogoa kentze aldera, eta horrenbestez, euskaldunok espainiar kultura unibertsalean murgil gintezen. Interpretazio eta planteamolde horrekiko izan da desobedient Joxe Azurmendi; gorago aipatu ditugun liburuak dira lekuko.
Hemen, liburua irakurtzera gonbidatzeaz gainera, lagin bat aurkeztera mugatuko naiz, espainol tubalismoari dagokiona hain zuzen.
Erromatarrentzat barbaroak ziren herri germanikoak (suaboak, bandaloak, alanoak eta bisigodoak) VI. mendean 200.000 inguru omen ziren, eta Hispaniako erromatarrak 5 milioitik 10 milioira, iturri ezberdinen arabera -germaniko gutxiegi Ortega y Gasset filosofoarentzat!-. Gehiengo handia bisigodoa zen. Sevillako Isidororen aita hispano-erromatarra baina bisigodoen zerbitzari omen zen, eta ama bisigodoa. Bere anaia zaharrago Leandrok eta berak paper garrantzitsua jokatu zuten Hispania politikoki eta erlijiosoki batzeko bisigodoen mendean. Sevillako artzapezpiku Leandro buruzagia izan zen errege bisigodo Recaredok 589an deituriko Toledoko III, Kontzilioan, non gotzainekin elkartu zen erregea eta, arrianismoa kondenaturik, katolizismoa onartu zuen, eta Sevillako Isidoro IV. Kontzilioan (633), Sisenando errege bisigodoaren presentzian.
Bi kontzilio horiek erabakigarriak izan ziren estatuaren antolaketan eta harrezkero nagusitu den estatu ideologia espainolean. Toledoko IV. Kontzilioan 69 gotzainek hartu zuten parte. Arau erlijiosoak hartzen ziren baina politikoak ere bai, esaterako, juduen aurkako erabakiak. Arau politikoek balio kristaua hartzen zuten, hau da, estatua erlijiosoa bihurtzen zen. Katolizismoak egiten zuen estatu bisigodoaren sagaratzea; estatu bisigodoak katolizismoari hartzen zion bere legitimazioa. Batasun nazionalaren kontzeptu espainol erlijioso-politikoa. Esan liteke, aldeak alde, Recaredoren ondorengo bat Franco izan dela, eta Sevillako Leandro eta Isidororena Isid(o)ro Gomá Espainiako primatua. VI.-VII. mendeetan jada ernamuina.
Sevillako Isidororen obra historiko interesgarriena Historia gothorum (vandalorum et suevorum) da. Godoak garaileak dira, eta onak eta zintzoak. Italiarrentzat (Petrarca, Boccacio eta humanistak) barbaro ezjakinak, baina Isidororentzat ez; konkistan ere, gerran aritu arren, elizarekiko eta katolikoenganako begirunezkoak. Sevillako artzapezpiku Isidororentzat Hispanian guztiek herri bakarra osatzen dute, “Hispania bisigodoa”, eta munduan ez du parekorik. Godoen historia “Laus Spaniae” Espainiaren gorazarre nazionalistarekin irekitzen da:
Lurralde guztietan, sartaldetik Indiaraino daudenetan, zu zara ederrena(…) Hispania sakratu hori, printzeen eta herrien beti zorioneko ama. Zu zara orain probintzia guztien erregina(…), mendebaldeak soilik ez, baita ekialdeak ere zure argiak jasotzen dituzte. (…)
Godoen historia horretan sekulako laudorio ilara idatzi ondotik, San Isidorok gailurra Etimologietan jo zuen, lurralde horretako populu ezberdinentzat arbaso amankomun bat aurkiturik: Tubal, Noeren biloba, Jafeten zazpi semeetako bat. Espainolen jatorria omen den hori Flavio Joseforen esaldi labur batean idoro zuen, eta gero San Jeronimoren exegesi biblikoetan. Baina aspaldidaniko iberiarren asaba Tubal baldin bada, nola esplikatzen da Iberiara etorri berri ziren bisigodoena?
San Isidororen soluzioa da, diosku Joxe Azurmendik, godoak Tubalen anaia baten -Magog- ondorengoak direla. Beraz, herritar guztiak familia batekoak dira; elizak sagaratzen dituen errege bisigodoek gobernatzen duten familia/nazioa, Hispania bisigodoa:
Eliza da benetan estatu bisigodoa eratu duena, erregeen eta nobleen konbertitzetik arau erlijioso hala zibilak diktatzen zituzten kontzilioetara -biltzar erlijioso politikoak-, horietan gotzainekin batera errege eta noble bisigodoek parte hartzen zutela.
Sevillako San Isidorok aurkitutako soluzio horrek jarraitzaile asko izan du Erdi Aroan, eta Errenazimentuan oso ondo etorri da humanista italiarrek godoak barbaro hutstzat jotzen zituztenean, haien kritiketatik defenditzeko esanez godoen ondorengoak bazirela espainolak baina batez ere Tubalenak zirela; hura izan zela Hispaniako lehen erregea, eta Tubal hori oso kultua zela, Erromako zibilizazioa baino askoz lehenago filosofia eta arteak irakatsi baitzituen Hispainian.
Espainolei ikasita, euskaldunak ere harrotu izan gara Tubalez (Lope Gartzia Salazar, Martinez Zaldibia, Esteban Garibai, etab.)
Eta Antonio Nebrijak, famatua gaztelania hizkuntza inperiala bilakatzeko (que siempre la lengua fue compañera del Imperio; Gramática de la lengua castellana liburua, besteak beste, los vizcaínos, navarros… ikas zezaten idatzi zuenak) Espainia kolonizatzen eta eskolatzen Tubal ez ezik Noe bera ipintzen du.
Nola esan nazionalismo espainola XIX. mendekoa dela?
4. Nazionalismo norgehiagokak Europan (Frantzia) II 2023-10-04
Bigarren artikulu honetan, iparraldeko Frantzia atlantikoak hegoaldeko Mediterraneoko Okzitania politiko eta linguistiko-kulturalaren aurka buruturiko gurutzada-gerra izango dugu ardatz, kataroen heresia gudukatzeko aitzakian.
Aita Santu Inozentzio III.ak egin zuen gurutzadarako deia 1209an. Ordurako jada lau gurutzada eginak zituzten gurutzatu katolikoek musulmanen aurka, baina ordukoa ez zen hala, okzitaniarrak kristauak baitziren; armada batekin aita santuak ez zituen kataroak borrokatu nahi, kataroekiko toleranteegiak zekuskien Okzitaniako buruzagiak Erromaren mendeko eta esaneko bihurtu baino. Okzitaniako Tolosako Raimundo VI.a kondea ahalegindu zen zetorkion erasoa saihesten, leialtasuna aitortuz aita santuari eta atxikimendua fede katolikoari, baina haren aitortzei edo (trikimailuei) ez zitzaien kasurik egin; gurutzada geldiezina zen Lyonen, Frantzia iparraldeko 20.000 gurutzatu elkartu ziren, eta orduan 20.000 lagun inguru zituen Beziers herrian sartu ziren. Helburua kataroen heresia deuseztatzea bazen, lehenbizi, jakin behar zuten zein ziren sekta horretakoak; baina, begira zer esan zuen aita santuaren legatu Zisterko abade Arnaud Amary-k: “hil itzazue denak, Jainkoak bereiziko ditu bereak”. Maria Magdalenaren elizan, kasu, 7.000 herritar sarraskitu zituzten Petri Vaux Cernay monje historialariak idatzi zuenez; Amaury abade gotzaina bera ikaraturik gelditu zen jazotako masakrearekin. Sarraskiaren ondotik, su eman zioten Beziersi. Jainkoaren izenean, hiria hiltegi bihurtu zuten, Guilhem Figueira trobadoreak deitoratu zuenez.
Alde batera, ia ez zaigu sinesgarria egiten. Halabeharrez, duela gutxi meza bat entzun dut. Apaizak aldaretik gizakiok elkarri barkatzeak daukan indarraz hitz egin zuen. Adibide adierazgarri bat ere jarri zuen: Nelson Mandela jada presidente zela, bazkaltzen ari omen zen jatetxe batean. Han bertan gizon bat zegoen bakarrik bazkaltzen. Mandelak ezagutu eta bere mahaira etortzera gonbidatu zuen. Gizona dardarka. Mandela preso egon zela, torturatu zuen kartzelazain ohia zen. Mandelak lasaitzeko esan omen zion barkatzen ziola eta. Jakina, apaizak ez zuen aipatu Mandelak Afrikako Kongresu Nazional alderdiko beso armatua (Umkhonto we Sizwe, MK) sortu zuela eta haren buru izan zela. Zenbat aurpegi (izan) ditu historian zehar Eliza katoliko erromatarrak?
Aita santuak gurutzadara deitzen zuenean, esan nahi zuen gerra erlijiosoa zela, eta gerrariak erlijiosoak bihurtzen zirela -erlijioso askok parte hartzen zuten, aita santuaren ordezkari abade gotzaina buruetarik zela, buruzagi militarraz gainera-, hots, Jainkoak aginduta hiltzen zutela edo hiltzen zirela; hiltzen baziren, zuzenean zerura joango ziren, eta konkistatzen zutena berena izango zen, Jainkoak hala nahita. Frantziako iparraldeko jauntxo batek hegoaldeko jauntxo kataro (?) baten gaztelua konkistatzen bazuen, berea zuen handik aurrera, haren lur eta mendeko eta ondasun guztiekin.
Beziersen egindako sarraskia ahoz aho zabaldu zen. Asko errenditu egin ziren, kasu, Albi herria. Beste batzuetan sarraski itzelak egiten jarraitu zuten. Tolosatik 15 kilometrora dagoen Muret herrian gudu erabakigarria gertatu zen. Tolosako Raimundo VI.a kondeak eta Petri II.a Aragoiko erregeak armada handi bat bildu zuten gurutzatuei aurre egiteko. Baina Simon Montfortekoaren gurutzatuek birrinduta utzi zuten armada okzitaniar-katalana; guduan hil zen Aragoiko erregea eta Raimundo VI.a kondeak 1214an Ingalaterrara ihes egin behar izan zuen. Hogei urteren buruan (1209-1229) trobalarien Okzitania ederra, Frantziak baino kultura bikainagoa zuena, toleranteagoa kataroekin eta, erabat txikitua gelditu zen eta Frantziara anexatua konkistaren bitartez. Horrela, Frantzia, hurrengo bost mendeetarako Europako erresuma jendetsuena eta boteretsuena bihurtu zen, Atlantikoan eta Mediterraneoan zati ederra bereganatuz.
Zer zen Okzitania? Batez ere kultura bat, hizkuntza bat. Artean Okzitania terminoa ez zegoen. Frantzia eta frantsesa bai. Gerrako arerioak ziren, batetik, Frantzia, zeina lurraldeak eta monarkiak definitzen zuen, eta, bestetik, okzitaniarren lurralde ezberdinak, elkarrekin erlazionatuak baina botere bakar batek bildu gabeak. Hizkuntzak lotzen zituen. 1220ko dekretu batean, bandoetako diferentzien gainetik Okzitania osoa adierazi nahi zuela, Tolosako kondeak “gure hizkuntza honetako gizonak” espresioa erabili zuen. Okzitaniarrek nazio kontzientzia bizia zuten, gerrak areagotu ziena. Hizkuntza komunaren kontzientzia zen, “frantsesen” hizkuntzaren kontrara. Hala adierazi du Josiana Ubaud andre okzitaniar marseillarrak. Erromako Elizak Okzitania guztia Frantziari eman zion edota bi botere nagusiek elkarri.
5. Nazionalismo norgehiagokak Europan (Ingalaterra) III 2023-10-07
Hirugarren artikulu honetan, Shakespeare eta Ingalaterra izango ditugu ardatz. Ingalaterraren gorazarre handi bat John of Gaunt Lancasterko dukearena (1340-1399) da. Nazionalismo humanisten topikorik ohikoena izan ohi da norberaren herri edo nazioak Erromari aurre egin izanarena; erromatarrek norberaren nazioa ez zutela menderatu edo behintzat haien parekoak izan zirela, haien aliatuak edo, arbasoak.
Ildo horretan, Shakespeare ez da ingeles nazionalismoaren aldarrikatzaile izateagatik famatua, baina Joxe Azurmendik haren obra guztiak irakurririk, haren idazlan askotan aurkitu ditu ingeles nazionalista sutsua izan zela frogatzeko aztarna ugari.
Cymbeline fartsan, kasu, Cunobeline “britoien erregearen” elezaharra baliatzen du Erromak inoiz menderatu ezin izan duen Ingalaterrari gorazarre egiteko. Nahiko katramilatsua da istorioa baina funtsa sinplea da: Erromak ingelesei tributua galdegin dienean, beste herri konkistatuei bezala, Cymbeline buruzagi britoia eta bere herria armetan altxatu dira eta uko egin diote mendekotasun aitortzari. Ingalaterra betidanik nazio burujabea izan baita. Hala bada, Erromak gogor eraso dio eta ingeles herriak ez du ezein jaun arrotzen nagusitasunik onartzen eta prest dago aberriaren alde bizia emateko. Gerran erakusten baita aberriaren maitasuna. Horrek berdin balio du zaldun edo oinezkoentzat, goi eta behe eta erdiko klaseak bat eginda baitaude arrotzen hiltzeko. Gainera, hiru ingeles adoretsu eta bipil nahikoa dira eurek bakarrik legio erromatarrei buru egiteko.
Zer da aberria? Ama da, nazioa familia bat. Ingeles guztiak anaiak dira, Ingalaterra guztia familia bat. Hizkuntza ere bada aberria. Ibiltzen garen lurraldean bizi garen bezala –sorlekuan–, darabilgun hizkuntzan bizi gara. The Famous History of King Henry the Eight-ean, Katalina erreginak, sortzez espainola izanagatik, Ingalaterrara etorririk ingelesa ikasi du eta ingelestu da, eta ez du nahi artzapezpikua latinez mintza dakion, baizik eta bera bizi den hizkuntzan (“the language I have lived in”).
Beste obra batzuetan bezala, King Henry V-en bigarren mailako pertsonaiak ageri dira, figura komikoak. Errege ingelesaren zerbitzuan mertzenario eskoziarrak, irlandarrak, galestarrak dabiltza euren hizkera lardatsekin (good morrow, gud-day…) ingelesez gaizki mintzatzen direlako tontotzat hartuak (Cervantesen bizkaitarrak, euskaldunak, bezala). Baina Shakespeare ez da sinplista. Tropa ingelesean diluituak egon arren, eskoziarrak, irlandarrak, galestarrak, beren nazio bereziaz harroxko sentitzen dira nonbait!
Shakespeare baitan sumatzen den Ingalaterra modernoaren kontzientzia nazional/nazionalista (Ernazimentukoaz ari garela) inguruko nazioen kontrakarrean mamitua da: Eskozia, Gales, Irlandaren, eta Frantzia eta Espainiaren aurka. Hala, Ingalaterraren bikaintasuna “bestearen” gutxiespenarekin biribiltzen da.
Obra bat dago frantsesen topikoak modu bihurrian jorratzen dituena: King Henry VI draman. Nazionalismo frantsesaz trufatzeko Joana Arc-ekoaz burlatzen da. Shakespearen antzezpenean, Joana Arc-ekoa frantsesentzat gerran, oroz lehen, euren buruzagia da, zeruak igorritako salbatzailea, birjina, santua, San Dionisioren (Saint-Denis) tokian Frantziaren patroitzat har daitekeena. Ingelesentzat, aldiz, Joana, Frantzia eta frantsesen izaera errepresentatzen duena, anbiguotasunez josia: birjina, sexu limurtzailea, emagaldua, sorgina, abertzale frantsesa eta ingelesen etsaia beti.
Shakespeareren idazlan lotsagabeki nazionalistena Azurmendirentzat, King Henry V drama da. Agincourt-eko (edo Azincourt) guduaren gorazarrezkoa (1415, Ehun Urteko Gerraren baitan, ingelesek Frantzia Iparraldean frantsesei irabazitako gudua), harrokeria ingelesaren laudorioa burutik burura, eta, batez ere, batere legitimaziorik gabeko Frantziaren inbasio ingelesaren zilegiztapen guztizkoa da, argumentu juridikoak omen direnekin bezala, artistaren baliabideekin eta obraren konposizio moldearekin. Errege inbasorea guztiz idealizatzen da. Eliza santuaren lagun egiatia da, aditu handiekin eztabaidatzeko gai den jurista trebea, historian oso ondo informatua, teologoa eta buruzagi militar paregabea.
Ingelesak (erregea bezala soldaduak) apal, jator eta sanoak deskribatzen dira. Frantsesak harro fanfarroiak.
Agincourt, Shakespearek mito bihurturik, identitate nazionalaren sinbolo historiko nagusietakoa da. Garaiezina zirudien handiaren txikiaren garaipena. Ingalaterra txikia da, baina “a band of brothers” da (nazio ingelesaren definizioa). Mundu guztia menderatzen du. Bera da egiaz garaiezina. Mundu Gerra bietan, teatroak eta filmografiak lagunduta, Agincourten oroipenak propaganda nazionalista asko berotu zuen Alemania inperialaren, lehenik, eta gero, naziaren aurka. Normandiako eta Flandriako fronte gogorretan soldadu ingelesak “a band of brothers” sentitu dira. Westminster abadiako elizan Royal Air Forces-en kapera dago, 1940ko uztailetik urrira aireko gudu erabakigarrian (“The Battle of Britain”) Luftwaffe-ren bonbardaketei aurre egiten eroriei eskainitako oroigarri moduan. Beiratean, Shakespeareren testuko hitz famatu hauek ikusten dira grabatuta: “We few, we happy few, we band of brothers”. Gutxik askori buru egin zienekoa. Identitate ingelesaren marka.
6. Nazionalismo norgehiagokak Europan (Germania) eta IV 2023-10-10
Liburuaren azken atala Germaniari eta germanismoari eskaintzen dio Joxe Azurmendik. Alemania Germaniaren ondorengo historiko zuzena bai, baina germanismoa zabalagoa da, Europako iparraldeko eta herrialde protestanteak ere hartzen baititu bere baitan (Eskandinavia, Ingalaterra, AEBak).
Kornelio Tazito politikari eta historialari erromatarrak K.o. 98. urtean idatzi bide zuen De origine et situ germanorum deritzan 20/25 orrialde eskaseko saio laburra, baina nazionalsozialistentzat testu sakratua bezalakoa izan zen, nazio alemanaren testu fundazionala, sekulako propagandak hala ulertarazia. Alemanian testu horren itzulpenak eta iruzkinak bazeuden baina “erlikia” bera ez. Italian zegoen erlikia, eta 1936an Mussolinik agindu bide zion Hitlerri baina promesa ahaztu bide zuen, eta 1943an Himmlerrek SSen komando bat bidali zuen bila, eta ez zuten aurkitu. Sotoan zegoen nonbait.
Nazionalismo norgehiagokak Europan (Germania) eta IVTestu horrek garrantzia Errenazimentuan eta humanisten artean hartu zuen. Berez, idazkitxo historiko-etnografiko horrek, Azurmendik dioskunez, erabilera kontrajarriak onartzen ditu, norberaren sinpatiaren edo antipatiaren arabera. Bidea eman dezake germaniarrak barbaroak izan zirela baieztatzeko edota jainkoenganako oso zintzoak, kastoak edo familiari atxikiak, edo landa lanetara emaztea bidaltzen zuten alferrontziak; gerrari gogorrak, edo indisziplinatuak eta mozkorrak, etab. Eta ezin da erabaki, ezta ere, Tazitok zein asmorekin idatzi zuen: germaniarrak erromatar biziatuei eredutzat jartzeko edota haiek inperioarentzat zein arriskutsuak ziren ohartarazteko. Funtsean, Tazitorentzat, germaniarrak zibilizazio gabeko basatiak ziren. Baina hori baino garrantzizkoagoa da zer-nolako irakurketa izan duen historian, eta handik humanistek oinarrizko zein topiko hartu dituzten (lehenik, italiarrek eta gero alemanek).
Lehenbizikoa autoktonia edo indigenismoa da, hots, germaniarrak ez dira beste inondik etorri, bertakoak dira. Ez dira inoiz menderatuak izan, topiko oso inportantea gerora, eta haien irudia osatzen duten beste ideia batzuk hauek dira: bertute primitibo sanoak dituzte (kastitatea, zintzotasun erlijiosoa, leialtasuna, etab.) eta bereziki ohore gosea eta gerrazaletasuna. Germaniarra, oroz lehen, gerraria da.
1515ean, Erromara Ulrich von Hutten-ek (1488-1523) egindako bisita kultural batean, Tazitoren Annales-en aurreneko liburukiak aurkitu zituen, eta han Arminio izeneko germaniar adoretsu batek, inperioaren gailurrean, Varo jeneral erromatarraren hiru legio eta sei kohorte (hamabost mila soldadu eta beste bost mila osagarri, esklabo eta beste) sarraskitu zituela ikasi zuen. Tazitok Arminio horri “Germaniaren askatzailea” irizten zion. K.o. 9. urtean gertatu zen balentria hura. Arminiok tribu germaniarrak bateratu zituen eta Erromako legioei sekulako sarraskia eragin zien hango baso sarrietan. Aukera polita U. von Hutten-entzat antzinako germaniarren apologiari ekiteko.
XVI. mendean, alemanak (humanistak, protestanteak) askatasunaren aldeko borrokan ibili ziren Erromako Elizarekin, baina nagusitasun harroarekin; jada ez ziren “barbaroak” sentitzen. Protestanteek Tazitoren argitalpenak, itzulpenak eta iruzkinak tolestu zituzten. Heroi germaniar nazionalaren izena latinezkoa izatea onartezina zenez, Luterok berak izen berri bat ipini zion alemanez: Hermann, hots, Heer-mann, gerraria, eta laster izen horrekin ezagutu da Alemania guztian.
Laster, germanismoa eta protestantismoa bata bestearekin uztartzen joango dira. Berehala herrialde germaniarren nagusitasun kultural, ekonomiko, militarra ebidentzia bat bezala ikusiko da, batez ere 1870-1871ko gerra franko-prusiarrean alemanek armada frantsesa aisa zanpaturik, eta Kubako gerran iparramerikarrek armada espainola barregarri utzirik. Gertakari horiek arraza (eta erlijio) kategoriatan interpretatu dira: arraza latindar katoliko kaskarrak vs. arraza germaniar protestante azkarrak. Frantsesek eta espainolek berek sinetsiko dute arraza latindarraren gainbeheran eta ahulezian, eta germaniar eta anglosaxoien nagusitasunean (H. Taine, E. Demolins, Ortega Gasset…).
Buruenik, germanismoa alemantasuna baino zabalagoa izan dela garbi gera dakigun Nurembergeko Legeak aipatzen ditu Joxe Azurmendik (naziek arraza ariarraren odol garbitasuna -“higiene arraziala”- ziurtatzeko eman zituzten lege eta arauak, alemanen eta juduen artean ezkontzak debekatzeko batez ere).
Ezin ahaztu, baina, “giza genetika” nazionalsozialista AEBetako eta Ingalaterrako ereduari ikasia eta erradikalizatua izan dela. Sir Francis Galton ingelesa izan da, Darwinen lehengusua, “eugenesia” hitzaren eta proiektu eugenesikoaren asmatzailea. XX. mendean, 20.000tik gora pertsona “ezgai” izan da Ipar Amerikan antzutua; naziek 400.000tik gora esterilizatu dituzte, esterminaturiko milioiak aparte. Arraza anglosaxoiaren (germaniarraren) odol garbitasunari eta osasunari eustea zen beti helburua.
Alemanian baino lehen, teoria eta programa eugenesiko arrazista erabat onartua egon da AEBetako, Erresuma Batuko eta Suediako Medikuntza eta Antropologiako fakultateetan, eta iritzi publikoan. Haren defendatzaile izan dira, esaterako, Sir Winston Churchill eta Theodore Roosvelt presidentea. Garai hartan pentsaera supremazista anglosaxoia unibertsala izan da AEBetan bezala Ingalaterran. Idazle eta publizista handi eta ugarien artean aipagarri dira Thomas Carlyle, Charles Kingsley, Rudyard Kipling, arraza germaniar edo anglosaxoiaren lehentasuna mundu guztian aldarrikatu dutenak. Ipar Amerikako immigrazio arauetan ere ikuspegi horrek eragin itzela izan du, eta du egun ere.
7. Simone Weil (L´Enracinement): Askatasunaren erroak (Euskaratzea: Beñat Castorene) 2023-10-30
Berriki argitaratua du Maiatz argitaletxeak Beñat Castorenek euskaraturiko Simone Weilen L´Enracinement idatzia. Hegoaldeko euskaldunentzat, gazteentzat batez ere, ezezaguna izango da Simone Weil baina 50-60ko hamarkadetan, Karlos Santamaria aitzindari zela, Txillardegi, Joxe Azurmendi eta jakinlarientzat oro har, eragin handiko obra bat izan zen L´ Enracinement; eta horregatik, euskarazko kultur tradizioa ezagunagoa izan dadin dakart hona, Castoreneren itzulpenak aitzakia emanik.
Esan dugu Karlos Santamaria izan zela aitzindari liburu eta autore horrekiko mirespenean. “Ez erori diru tentazioan” zeritzan artikuluan, aitortzen zuen atseginez ibiltzen zela liburu horren orrietan barrena:
Atsegin da, noski, noizean behin bide ezagunen barrena berriz ibiltzea. Idazti zaharra, lagun jatorra. Liburu argitsu hau hartu eta neronek ipinitako makina bat oharketa eta azpi-marra arkitzen dut bere orrietan: `Gaurko gizonak erroztapena du premiarik nagusiena´ dio Simone Weilek (Zeruko Argia; 1965-11-21).
Simone Weilek idatzi horretan gai mordoxka jorratu zituen; esaterako, langileak fabrikan, batez ere katean lan egiten dutenean, nolako esklabotzan aritzen diren, eta beste gogoeta askoren artean, nazioaren ingurukoak. Frantsesak alemanen botapean zeudela idatzi zuen (1941-43), eta frantsesak adoretu nahi zituen alemanen uztarria gainetik kentzera. Karlos Santamariak baliatu zuen abertzaletasuna versus marxismoaren eztabaidan, marxismoaren alde agertzen zen “Gazte ezagutzeko bati”, abertzaletasunaren alde egiteko:
Neretzako gizona, egiazko gizona izateko, `erroduna´ izan behar da, alegia, zuhaitz eta landare guztiak bezala, lur batean, herri batean, sartu behar ditu bere sustraiak, etsimen gorrian erori ez dadin.[…]
Simone Weil andreak marxistekin hartu-eman asko izan zituen, Frantziako résistance zelako garaian, baita hemengo gerlan, alde horretatik parte hartu zuen ere. Proletario-zale izugarria zen eta froga handiak eman zituen bere maitasunaz. Simone Weil andre burgesa zela, inork ez dizu esango.
Berak, errotasuna, sustraitasuna, nahitanahiezko gizonaren behar bat dela frogatu du, argi eta garbi, bere L´enracinement izeneko liburuan. Diruak, kapitalismoak, egiazko errotasunaren kontra jokatzen duela esaten du Simone Weilek. […]
Nonahiko herritan, sozial matxinadak sustrai gabeko gizon mota berri bat sortzen baldin badu, gizonaren kontra jokatzen du eta lehengoan baino lotuagoa aurkituko da jendea matxinada horren ondoan.
Irakurri zazu, arren, Simone Weilek idatzi ditun berrogei orriak le déracinement ouvrier gaiari buruz eta proletarioen nahigaberik handiena deserrotasuna dela ikusiko duzu. Leitu ere La condition ouvrière liburua eta uste bera hartuko duzu. (Azurmendi, 2013: 49-50).
Gatozen orain Joxe Azurmendiren hitzetara. Txillardegik eta jakinlariek eta zer azpimarratzen zuten S. Weilen testu horretan?:
Konkretuki S. Weilek Frantziako historia, monarkiak hasi eta, gero Iraultzak eta Errepublikak jarraituriko Boteretik egin eta eragindako herrien, probintzien, eskualdeen eta nazioen «deserrotze» historia bat bezala irakurtzen zuen, jendemasa deserrotuokin Estatu-makina inpertsonal abstraktu bat osatzeko. (Espainiaren historia termino berdinetan irakurtzeko ispilu garbia baitzen guretzat). Okerrena da, proletargoa askatu nahi omen dutenek berek ere, desaskatasun historia horrixe konformatu zaizkiola, hura ukatu beharrean jarraipena emanez, abertzaletasuna prejudizio burges hutsa omen dela eta, beren kontuzaharrekin. […] Frantziako historia inguruko eskualdeak eta jaurerriak banan-banan paregabeko ankerkeriaz konkistatzen, kulturalki eta politikoki desegiten, zangopean estekatzen doan Botere zentral baten hedapenarena da mendez mende. (Azurmendi, 1998: 102-103).
Frantziaren monarkiak gainerako nazioei eragindako zapalkuntzaren historia horretan erpina, hain segur, Okzitaniarekin jo zuen:
XIII. mendearen hasieran, frantziarrek egin zuten Loire ibaiaz haraindiko eremuen konkista izan zen kasik pare gutiko edo gabeko basakeria. Lurralde horietan bazen kultura, tolerantzia, libertate, bizi izpiritual maila altu bat; horkoek erakusten zuten abertzaletasun bizia “lengoaia” hitzarekin deitzen zutenerako, hau da aberrirako; horientzat frantziarrak arrotzak eta basak baizik ez ziren, orain guretzat alemaniarrak diren bezala. Frantziarrek izu-ikara segituan eragiteko, Besiersko hiri osoa xehatu zuten hasteko eta nahi zuten efektua lortu zuten; lurraldea konkistatu ondoren, inkisizioa ezarri zuten…” (Askatasunaren erroak: 107).
Euskal Herri kontinentalari dagokionez, oroit bitez Frantziako Iraultzaren ondoko izualdian, 1794an burututako deportazioak: Ainhoa, Azkaine, Ezpeleta, Itsasu, Sara, Zuraide, Biriatu, Kanbo, Larresoro, Luhuso, Lekorne eta Makea udalerrietako bizilagunei.
Atzera berriz Azurmendi eta Txillardegi eta kidekoentzat 60ko hamarkadan S. Weil zergatik zen erreferentzia erakustera etorriz:
Estatu irenslearen kritikaren azpianago dagoena, gizon-emakumeak errogabetu eta barne-hustu dituen Moderniaren kritika da. Unibertsalismo abstraktu eta mundu-hiritar lauaren aurka, «aberria», h.d., lurra, etxea, historia lokala, tradizioa, nazioa, gizon-emakumeak barnetasunez janzten eta hornitzen dituena, errebindikatzen du S. Weil judu frantsesak. Arras berria zen guretzat hori dena hain zuzen militantzia ezkertiar erradikaletik bindikatuta aurkitzea! (Azurmendi, 1998: 104).
Simone Weil 1934an eta 1935ean Renault-en aritu zen proletarioekin batean beharrean, bere larruan frogatzeko fabrikako lana zer zen. 1941ean, Marseillan nekazaritzako langile gisa. 1936an, Francok eta estatu-kolpea jotzean, Bartzelonara jo zuen kazetari boluntario gisa eta Aragoiko frontean, Durruti zutabe anarkistarekin. Albert Camusek honela goretsi zuen: “gure garaiko espiritu handi bakarra”.
Iragan mendeko 60ko hamarkadan ez bezala, badaukagu orain euskaraz irakurtzeko aukera, Castoreneri esker.
8. Nazioa eta hizkuntza Humboldten pentsamenduan (2023) 2024-01-11
Oraindik orain argitaratu du Iñaki Zabaleta Gorrotxategik artikulu honen izenburu bereko liburua. 2017an, Wilhelm von Humboldt eta Euskal Herria; eta Jakin Irakurgaiak sailean hiru liburu –W. v. Humboldt: hezkuntza eta hizkuntza (2005), ‘Paideia’ eta hizkuntza: euskal hezkuntza (2007) eta Hizkuntzaren zientziak hizkuntzaren pedagogian (2010) argitaratu ditu. Liburu horiekin, besteak beste, euskaldunon aldera oso jarrera abegitsua eta eskergarria izan zuen antropologo, hizkuntzalari, pentsalari eta politikari alemanari, merezitako gorazarrea eskaini dio.
Azken liburu hau Joxe Azurmendiri eskaini dio; zegamarrak 2007an eman zuen argitara Humboldt: hizkuntza eta pentsamendua deritzan liburua eta berak bultzatu zuen Zabaleta tesia Alemanian alemanez egitera, eta lan eskerga hori burutzean ikasitakoa guri eskaini digu euskaraz. Gure arteko paradoxetako bat da: bizimodu arruntean, zeinahi lekutan oztopoak aurkitzen ditugu euskaraz egiteko; alabaina liburu eder-jakintsuak ditugu euskaraz, plazerez dasta ditzakegunak eta merezi baino irakurle gutxiago izan ohi dituztenak.
Politikoki prusiarra eta nazioz alemana zen Humboldtek, Parisen bizi zela (1797-1801), bi bidaia egin zituen Euskal Herrira; bata, familiarekin, 1799an, Iberiar penintsulara egindako bidaian, 9 egun igaro zituen Euskal Herrian –Baionan, Donibane Lohizunen, Tolosan, Arrasaten, eta Gasteizen–; eta bidai hartan bere xede kulturaletarako interesgarrienak euskaldunak eta euskara jorik, 1801ean, bera bakarrik etorri zen, eta honako herri eta hirietan izan zen: Baiona, Donibane Lohizune, Donostia, Zarautz, Getaria, Zumaia, Deba, Mutriku, Ondarroa, Markina, Bergara, Gasteiz, Durango, Bilbo, Somorrostro, Portugalete, Plentzia, Bermeo, Mundaka, Gernika, Lekeitio, Ondarroa, Mutriku, Elgoibar, Azkoitia, Azpeitia, Asteasu, Villabona, Hernani, Oiartzun, Irun, Donibane Lohizune, Baiona, Uztaritze, Itsasu; Baigorri, Orreaga, Donibane Garazi eta Maulen.
Bi bidaiak kontuan, 45 bat egun. Iparraldean 15 bat, eta Hegoaldean, 30 bat. Nafarroa Garaian, Orreagan bakarrik; Araban, Gasteizen bakarrik, eta gainerakoan, Gipuzkoan eta Bizkaian; bereziki Bizkaian. Durangon, bost egun (Astarloaren etxean egon zen). Gurera etorri aurretik, bigarren bidaia prestatzen Dominique Joseph Garat lapurtarrak lagundu zion (Ebro kanalizatu; Hegoaldeko lau lurraldeak Espainiatik banatu eta kontinenteko hiru euskal lurraldeekin batu nahi zituen, Napoleonen babespean), eta hark harremanetan jarri zuen Azkoitiko Zalduntxo batzuekin, hots, Murga, Mogel, Ithurbide, Narros, Prestamero, Montehermoso eta abarrekin. Bi bidaien ondotik, urteetan aritu zen esperientzia hura idatziz jartzeko langintzan, eta idatzi garrantzitsuena 1812an bururatu zuen, baina gutunetan-eta, gutaz eta gure hizkuntzaz, informazio asko zabaldu zuen orduko intelektualen artean.
Zergatik interesatu zen horrenbeste gutaz eta gure hizkuntzaz, intelektual eta politikari aleman famatu bat? Gorago adierazi dugu 1797an kokatu zela Parisen bere familiarekin. Berak, batez ere, antropologo bokazioa zuen; eta, horretarako, gizakia ondo ezagutzeko, hango eta hemengo gizakien ezagutza konparatua izateari ezinbesteko zeritzon, eta gizakiak indibidualtasunaz gain, taldetasuna ere bere-berea duenez, izaera nazionala zehazteko joan zen Parisera. Hasteko, berak ongien ezagutzen zuen izaera alemana izaera frantsesarekiko kontrastean finkatu nahi zuen, eta langintza horretan krisi bat jasaten ari zela, zehaztu nahian eta ezinean, non izaten duen euskaldunen berri, eta aipaturiko bi bidaien ondorioz, gure baitan, gure izaeran, aurkitzen duen nazioa, hain zuzen norbanakoaren eta gizadiaren artean kokatzen den erdiko instantzia gisa, beste inon baino ertz eta mami zehaztuagoekin.
Oraindainokoa Zabaletaren 2017ko liburutik hartu dugu. Azken liburura etorriz, hitzaurrean diosku (10 or.) euskal arazoa arazo nazional bat dela, hots, “euskaldunak osotasunean eta euskaldun diren heinean hartzen dituen bat; eta, horretan, hizkuntzak funtsezko eginkizuna betetzen du elementu identifikatzaile gisa. Kontua da euskaldunek ez dutela talde bat osatzen “kasualitatez” arazo bat partekatzen dutelako, baizik eta arazo bat partekatzen dutela “naturalki” talde bat osatzen dutelako, eta horregatik galdetu behar dugu horien berezko izaera kolektiboaz edo nazionalaz. Batzuek ez dituzte eztabaida identitarioak maite –elkarbizitza oztopatzen omen dute–, baina guk ez dugu erabakitzen zer den arazo eta zer ez; are gehiago, arazo batek ez dio arazo izateari uzten arazorik ez dagoela esateagatik eta errepikatzeagatik”.
Liburuaren azken aldera (175 or.), aditzera ematen digu Zabaletak ezen W. Humboldtek euskal esperientziatik hiru hamarkada eta gehiagora, hura gogora ekarririk, idatzi zuela gure herria independentea sentitzen zela bere mugen barruan, egiaz, beraren hizkuntza zaharrago, garbiago eta jatorrizkoagoari esker; eta, orduan behintzat, baita hainbat askatasuni eta konstituzio propio bati esker ere (Foruak!). Bestalde, Humboldtek oso garbi zeukan bere bizitzan euskal esperientziak garrantzi handia izan zuela, zeren gogoa ireki zion herri baten izaeraren, haren hizkuntzaren eta haren lurraren arteko barne loturaz jabetzeko.
Zabaletaren Humboldti buruzko liburuak irakurririk gauza jakingarri frankoz jabetzen da bat, eta neroni behintzat konbentzimendu honetara heldu naiz: bereziki mendien eta itsasoaren ondoan izaera nazional indartsuan bizi izan diren gizaki euskaldunen askatasun (nobletasun orokorraren eta sistema foralaren eraginari esker ere), eta euren hizkuntzaren harrotasunari esker jarraitzen dugula oraindik euskaldun izaten, azken berrehun urtean auzo estatuek asko makaldu bagaituzte ere. Euskaldun izatearen harrotasun horrexetan datza euskaldunon iraupenaren sekretua.
9. Biolentzia: gai delikatu baten manipulazioaz 2024-04-24
Gure gizartean badira oraindik zenbait gai delikatu, eta horietako bat da, dudarik gabe, ETAren biolentziaren balorazioarena. Jende askok sufritu du. Oraindik orain horixe aurpegiratu diote EH Bilduko lehendakarigaiari: ETA talde terrorista izan zela adierazi ez izana edo, bestela esanda, erakunde armatua ez kondenatzea. Gai horren inguruan, etikak bezala ikuspegiak ere, ezberdinak daude noski!
Estatuarentzat, estatuko togadunentzat, Kataluniako tsunami demokratikoa ere terrorismoa izan zen. Beraz, ezin egingo diogu kasu BVE eta GAL eta gisako talde terroristak diru publikoz antolatu izan dituen estatuari (kondenatu gabe eta damurik agertu gabe), eta, era berean, milaka euskal herritar torturatu dituen estatuari (aitortu gabe eta damurik agertu gabe). Nor ziren terroristak frankismo osoan eta haren erreformaren ondoko demokrazia espainolean ere gutako askorentzat? Egun ere, aukera izatera, hemendik kanporatuko genituzkeenak baina demokrazia espainolagatik ezin kanporatu ditugunak.
Emilio Lopez Adanek urteak eman ditu Euskal Herriko borroka armatua aztertzen (ETA eta gainerako talde armatuak) eta hiru liburuki mardul argitaratu ditu (Borroka armatua Euskadin 1967-2011. Maiatz. 2021). Zenbait bereizketa jakingarriz jabetzeko, aski da hitzaurrea irakurtzea. Azterlan hori ere kritikagarria da, noski, baina merezi du aintzat hartzea.
Horren arabera, hemengoa biolentzia iraultzailea izan da. Demokrazia espainola demokraziatzat ez zeukatenek burutua. Gogoratu behar da frankismo eraberritutik zetorren 1978ko Konstituzioan oinarrituriko demokrazia espainolak (monarkiaren inposizioa; botere judizialean TOPetik Auzitegi Nazionalera; amnistia legea frankistentzat; autodeterminazioaren ukoa; EAE eta Nafarroa Garaia banatuak; gaztelania derrigorrezkoa, euskara ez) iragan mendeko 90eko hamarkadara arte, hortxe nonbait, ez zuela euskal gizartearen gehiengoaren oniritzirik izan, horretan gobernu espainiarra eta denok dakizkigun alderdiak eta hedabideak eta bertako beste hainbat eragile franko saiatuagatik; eta, noski, biolentzia iraultzailea praktikatu zutenena ere ez. Honela dio Lopez Adanek iraultzaileen helburuez:
«Iraultzaileek beraiek egindako lanetan, biolentzia iraultzaileari, oro har, hiru baldintza eskatu zaizkio: helburu politiko askatzaileak; helburuak lortzeko estrategia; eta jo-muga ongi ziblatuak [hautatuak], hots, ekintza egokiak. Euskal talde armatuen helburuak tradizio askatzailean ezarri ziren, oso modu esplizituan: askatasun nazionala eta iraultza soziala, ingurune internazionalista batean. Estrategia aldetik, insurrekzioa, herriko gerla luzatua, gerrila edo negoziazioa, … formula ezberdinak entseatu dira. Ibilbide horrek gorabeherak izan ditu, estatuen politikak eta errepresioak baldintzaturik, baina, oro har, erreboltatuen tradizioan kokatu da». (3.or).
Balorazio orokor horretatik, puntu zehatzago batera etorriz, hain zuzen hain garrantzizkoa den hiztegira, esan beharrik ez dago terrorismo hitzak zer-nolako zama emozional astuna duen, eta zenbat politikarik eta estatuk erabiltzen duten ikaragarri arinki, etsaiari aurpegira olio irakina jaurtitzeko edo haren izena lokatzetan galtzeko.
Zer da terrorismoa? Nola definitzen du Lopez Adanek?:
«Guretzat, eta tradizio zabal baten barnean, herri xehearen aurkako ekintzak dira terrorismoa, eta horretan sartzen dira errepresioan inplikatugabekoen kontra[ko] eginak (…) Zapalkuntzaren agente errealen aurkako atentatuak ‘ekintzak’ izendatu dira gure lanean; jende xehearen heriotza ekarri dutenean, ‘atentatu’ hitza ere ageriko da».
Zehazki, ETAk praktikaturiko borroka armatuari dagokionez, honela dio: «Berriz, arazo handia izan da ekintzen selektibitatean, eta jende anitzek sentitu du etika askatzailetik baztertu direla. Sentimendu horiek garrantzia handia izan dute molde militarraren krisian».
Horrenbestez, Lopez Adanek bere ikerlanean, garrantzia handia eman dio ekintzen selektibitatearen gaiari; izan ere, «ekintzaren selektibitatea lotzen baita borroka armatuan sartzeko askatasunaren alde borrokatu nahi dutenek dituzten oinarri moralekin, errepresentazio ideologikoekin eta etika aplikatuari buruzko jarrerekin».
Gai hori oso esanguratsutzat jorik, eta bereizteko irizpide bezala ekintzetan hildakoak errepresioan inplikatuak ziren ala ez kontuan izanik, egindako ikerketek ondorio hau eman diote:
«Inplikatuak 497 (errepresioan inplikatuak, zentzu estuan); Dudazkoak 102 (Salatariak, droga eta trapitxeoa/Traidoreak, barneko etsaiak; Arerio ‘demokratikoak’ (politikoak, kargudunak, funtzionarioak, kazetariak…; Inplikazio zuzenik gabeko poliziak edo militarrak (jubilatuak etab.); Zerga iraultzaileen arazoak; Inplikatu zuzenen aurkako ekintzetan, ‘albokoak’; Hutsak; Helburu zibil zuzenak) Inplikatugabeak 243».
Laburbildurik: Inplikatuak: %59; Dudazkoak: %13; Inplikatugabeak: %28.
Analisia oraindik gehiago zehazten ahalegindurik: «Biktimen konportaera indibidualean ziblatu atentatuak: %26,8; Biktimen funtzio generikoetan (polizia, militar, etab.) finkatuak: %54,9; Saihets ondorioak eta istripuak: %13,5; Guztiz indiskriminatuak: %4,8».
Azken datu horri heldurik, «guztiz indiskriminatuak: %4,8», eta datu hori talde gogor batzuen datuekin konparaturik (IRA: ekintza indiskriminatuak %15,6, eta islamistak, bereziki), ondorio honetara heltzen da Lopez Adan: «Argi gelditzen da euskal talde armatuek indar bat egin zutela diskriminazioa begiratzeko».
Horretaraz gero, etakideak IRAko kide eta islamistak baino begiratuagoak izan direlako, zurituak gelditzen dira? Ez.
Neure iritzira etorrita, lehenago amaitu behar zuen borroka armatuak, gehiegi luzatu zen eta sufrimendu gehiegi ekarri zigun; baina hori esanda, esan behar da nazkagarria dela eta batere etikoa ez, gaur egun ere, gai honetaz espainiar eta euskal politikariek ere egiten duten erabilera alderdikoia, eta, azken buruan, horrela jokaturik, hamazazpi autonomi erkidegoen demokrazia espainola defendatzen eta zuritzen eta bedeinkatzen dutela.
10. Hiltzen naiz, baina ez dut amore ematen. Adio, ene aberria! 2024-10-04
Kontrasteak eraman nau aspaldi irakurri nuen liburu batera, zehazkiago han agertzen zen testigantza batera. Kontatuko dizuet. Batetik, EiTBfocus-en azken inkestaren berri jakinda, ematen du gurean ditugun arazo bakarrak osasunarena (adinekoena) eta etxebizitzarena (gazteena) direla. Estatus politikoarena ez da arazoa, autonomi estatutua berritu eta kito –zer fidagarritasun du inkesta horrek?, boto gehien lortzen dituzten EAJren eta EHBilduren adierazpen politikoekin ez datoz bat, inondik ere!, gaizki formulatu dituzte galderak?, herritar gehienak axolagabe politikoak dira?–. Bestetik, ez dugu urrun Ukraina-Errusiako gerra eta Ekialde Hurbilekoa ere ez; hau da, delako ongizatearen gaineko eguneroko kezkez gainera, bestelakoak ere badirela guregandik ez hain urrun. Haietan, militarismoa, aberriaren alde bizia ematea, heroikotasuna eta abar ez daude gurean bezain desagertuak eta kontraste horrexek eraman nau aspaldi irakurria nuen historia honetara. Gusto baduzue, hortxe doakizue!
Svetlana Aleksievitx idazlearen “”Homo sovieticus”-aren amaiera” (Itzle.: Jorge Ferrer Díaz: El fin del <<Homo sovieticus>>. 2015. Acantilado. Barcelona) liburutik bildua da. Historiaren protagonista Zinatov tartariar jatorriko sobietarra.
Alemaniak Errusia 1941eko ekainaren 22an inbaditu zuenean, lehen borroka gogorra Brest hiriko gotorlekuan gertatu zen, eta hantxe zen Zinatov. Zauritu eta preso hartu zuten. Birritan ahalegindu zen aleman kontzentrazio eremuetatik ihes egiten, eta bigarrengoan lortu zuen. Gerra amaitzean, soldadu soila zen, hasi zenean bezala. Bigarren graduko Aberri Gerraren domina eman zioten. Gerraren ondoko urteetan herrialde guztia korritu zuen; Ipar Handiko obretan lan egin zuen (Siberian) eta Baikal-Amur trenbidea eraikitzen –4.234 km, permafrost (izotz iraunkorra) gainean–. Erretiroa hartu zuenean, Siberiako Ust-Kut hirian bizi izan zen.
Nahiz eta Brestetik Ust-Kutera 6.000 km inguru dauden, urtero joaten zen Zinatov alemanen aurka borrokatu ziren gotorlekua bisitatzera eta tarta batzuk oparitzen zizkien museoko enplegatuei. Guztiek ezagutzen zuten. Zergatik joaten zen gotorlekura? Bera bezala han elkartzen ziren kamarada ohiak hantxe bakarrik hartzen zituzten benetako heroitzat. Han inork ez zien aurpegiratuko:
gerra irabazi ez bazenute, orain Bavariako garagardoa edango genuen, eta Europan biziko ginen”. Lotsa ematen dute perestroikaren gurtzaile horiek guztiek! Euren aitonek gerra irabazi ez balute, neskameen eta txerri-hazleen herria izango ginen. Hitlerrek idatzita utzi zuen ume eslaviarrei ez zitzaiela ehunetik gora kontatzen irakatsi behar …(252).
Zinatovek azken bidaia Brestera 1992ko irailean egin zuen. Aurrekoetan bezala, kamaradekin elkartu zen, gotorlekuan ibili zen pasieran. Ohartu zen bisitari kopurua asko urritu zela. Iragan sobietarra eta heroi sobietarrak gutxiesten ziren garaia zen. Lagunei esan zien asteburua han igaroko zuela. Astelehehean, museoko langileek trenbideko polizien deia jaso zuten: trenari bota zion bere burua! Patrikan zazpi mila errublo aurkitu zizkioten, hileta ordaintzeko ekarriak. Eta ohar bat non Yeltsin (presidentea) eta Gaidar (Ekonomiako ministroa, merkatu-ekonomiara igarotzeko erreformak abian jarri zituena) madarikatzen zituen bizitza miserablera kondenatzeagatik, eta gerran lortutako Garaipena traizionatzeagatik. Erregutzen zuen gotorlekuaren lurretan ehorzteko.
Hil aurretik, ohar batzuk idatzi zituen:
Orduan hil banintz, gerrako zaurien ondorioz hil banintz, garbiro jakingo nuen aberriagatik hiltzen nintzela. Baina orain, daramadan txakur-bizimodutik ihes egiteko hiltzen naiz. Hala idatz dezatela nire hilobian. Bizitza honek hil nauela…inork ez beza pentsa burua galdu dudala…[…]
Soinean dudanarekin ehortz nazazue, baina ez ahaztu patrikan sartzea Bresteko gotorlekuaren defendatzaile txartela, gure ondokoek ikus dezaten. Heroiak izan ginen eta miserian hiltzen gara. Ondo doakizuela guztioi eta ez sufritu guztien izenean honako aldarri hau egiten duen tartariar bategatik: “Hiltzen naiz, baina ez dut amore ematen. Adio, ene aberria! (252)
Gatozen Zinatoven andrearengana. Zer kontatu zion senarraz S. Aleksievitx idazleari?
Gogoan dudana ez da asko. Inoiz ez zitzaion etxea, familia, interesatu. Bresteko gotorlekuan baino ez zuen pentsatzen…Inoiz ez zuen gerra ahaztu…Umeei erakutsi zien Lenin gizon ona zela eta gurea komunismoa eraikitzea zela. Behin lanetik eskuan egunkari bat zuela iritsi zen: “Obra handi batean esku hartuko dugu, aberriak deitzen digu” esan zuen. Artean gure umeak txikiak ziren, baina kontsigna martxan jartzea zen, eta kito. Agindua aberriak ematen zigun. Eta hala sartu ginen Baikal lakuaren eta Amur ibaiaren arteko burdinbidea eraikitzeko lanean. Komunismoa eraikitzera! […] Gure fede guztia botere sobietarrean jarria genuen. Gure arima guztiarekin fio ginen hartaz! Eta hantxe zahartu ginen. Gero perestroika hau eta glasnosta [sistema politikoaren liberalizazioa] iritsi ziren. Eguna irratia entzuten igarotzen genuen. Komunismoa amaitu zen. Non dago komunismo hura? Komunistarik ere ez dago…ez dago gobernatzen gaituztenei ulertuko dienik. Gaidarrek herri hau lapurtu du…toki guztietan eskaleak daude…fabriketan lapurtzen dute eta granja kolektiboetan lapurtzen dute…mundu guztiak ahal duena lapurtzen du…eta hala jarraitzen dute bizitzen…eta nire senarra lainoetan bizi zen…[…] Gauak ohean etzanda ematen zituen, begiak zabalik. Isilik. Zerbait esaten nion eta ez zuen erantzuten. Egun batean guri hitz egiteari utzi zion. Asko sufritzen zuen. Herriarengatik sufritzen zuen, ez guregatik. Halakoxea zen bera. Ni nazkatua nengoen! […]
Eta egun batean baratzera joan zen, patatak atera zituen. Etxera itzuli zen, berogarriak jantzi zituen eta bere gotorlekura joan zen. Besterik ez bada, bazeukan guri ohar bat uztea! Gobernuari eta guri arrotz zaizkigunei idatzi zien. Eta guri deus ez, hitz bakar bat ere ez… (280-281).
Moscun zeukan hiru gelako etxebizitza, oinordetzan, Alderdi Komunistari utzi zion. Ohar hau erantsi zion testamentuari: “Alderdi Komunistaren premietarako, zeini zor diodan naizen guztia””; eta Aleksievitx idazlearen iritzian, testigantza horrek gizabanako baten historia partikularra baino gehiago garai batena jasotzen du (249-250).
Gerrak ez ziren 1992an amaitu, eta hor jarraitzen dute, ideologia eta/edo interes konkretu batzuek xaxaturik, eta ez ditugu urrun!
11. Espainiako erregimen demokratikoaren aje sakonak 2024-12-16
Autodeterminazio erreferendum lotesleak egiteko aukera ukatzea da aje handi bat, Katalunia eta Euskal Herriari, baina hemen ez naiz aje horretaz arituko. Politikarien ustelkeria eta hori ahalbidetzen duten legeak izango ditut begipean, sistema judizialaren zulo beltzak barne. Victor Aldamaren adierazpen salatzaileak daude orain boladan, hots, “Koldo” auzia delakoa (PSOE). Luis Roldan ahaztezina ere alderdi horretakoa izan zen. Urteetan, Gürtel auzia izan da ustelkeriaren errege (Correa, Bárcenas,…, Zaplana (Naseiro), hots, PP alderdia); 1984tik 1991era NFEko presidente izandako Gabriel Urralburu (PSOE-PSN) eta PNVtik Arabako bigarrena izan zen Alfredo de Miguel eta, ahaztu gabe. Lehenago Franco bera, ustelik handiena eta haren kideak (XIX. mendean, Maria Kristina Borboi-Bi Sizilia, XX.aren hasieran, Alfonso XIII.a; geroxeago, usteletan ustel koroaduna, Juan Karlos Borboiko errege emeritua…) eta erregimen frankista ustelak erraztu eta indartutako ustelbideak, Franco hil ondoan ere, gaurkotu eta modernizatu direnak.
Gutxi edo asko ezaguna da hori guztia, baina 1978ko Konstituzioak eta hauteskunde-legeak alderdi politikoei ematen dizkien gehiegizko abantaila eta eskumenak?, haien egitura hierarkikoak, alderdikraziaren ajeak, eta sistema judizialarenak? Joaquim Bosch epailea izango dut gidari (“La patria en la cartera”. Ariel. 2022); orainean ere interesgarria delakoan, eta etorkizunean ere, egunen batean erregimen politiko propioa izango bagenu, zer saihestu beharko genukeen hausnartze aldera!
1978ko Konstituzioan, alderdi politikoek lehentasunezko tokia eta funtzioa dute: “Alderdi politikoek aniztasun politikoa adierazten dute, herri-nahia eratu eta azaltzen dute, eta politikan parte hartzeko oinarrizko tresnak dira.[…] Haien barne-egiturak eta jardunbideak demokratikoak izan beharko dute”. Izan beharko dute…, eta funtzio garrantzizko horri dagokionez, alderdi politikoen finantzaketa ere publikoa da, %80a izateraino -gainerakoa, afiliatuen kuotak-, nire jakin-iturria zuzen badago.
Erakunde politiko bat beti gutxiengo batek zuzentzen du (Zuzendaritza Batzordea), eta hor boterea handitzeko edo mantentzeko joera sortzen da. Kudeaketaren zailtasunek burokratizazioa eragiten dute langile espezializatuen baitan, eta horrek barne-boterea indartzen du. Eta kudeaketaren eraginkortasuna barne-demokrazia ezabatuz edo mugatuz lortzen da -kongresuak eta primariak oso gutxitan eginez, kasu!-. Arrisku handia dago alderdi handiak burukide gutxi batzuen menpeko hauteskunde-makina bihurtzeko, eta ez barne-hausnarketetan edo gizarte-eztabaidan sakontzeko erakunde.
Arrisku horri erantsi behar zaio, egun Espainian indarrean dagoen hauteskunde sistemaren zenbait berezitasun, Europan ez daudenak. 1977ko ekaineko bozak baino lehentxeago sortu zen hauteskunde-legea eta 1985ean berretsi zen. Frankismoan kargu inportanteak izandakoek sortutako UCDk eta APk diseinatu zuten. Pentsatu zuten boto gehiago lortuko zutela landa-eremuetan, eta horregatik landa-eremuko hautes-barrutiei ordezkaritza gehiago ematea erabaki zuten, jakinik ezkerreko alderdiek hiri eta herri handietan jarraitzaile gehiago zutela. Horren ondorioz, gurera etorririk, eta EAEko autonomi estatutuaren arabera, Arabar baten botoak Bizkaiko batenak halako lau balio du kasik, edo gipuzkoarren bi eta erdi, hiru lurraldeetako bakoitzak 25 eserleku dituelako Gasteizko Legebiltzarrean. Eta horrek ez dakar berekin landa-eremuen alderako mesederik, nekazari eta abeltzainen protestek frogatzen digutenez.
Horrekin ohituta gaude baina Europan ez da batere ohikoa; estatu gehienen irizpidea proportzionala da, hots: pertsona bat, boto bat. Fama ona duen hauteskunde sistema bat Alemaniakoa da. Bundestaga osatzeko, hautesle bakoitzak bi boto izaten ditu; batekin, berak aukeratutako hautagaiari ematen dio botoa, bere barruti uninominalean; bestearekin, bere gogoko alderdia aukeratzen du. Izen bakarreko hautes-barruti horietan diputatuen kasik erdiak aukeratzen dira, eta beste erdia alderdiei zuzenean ematen zaien botoaren arabera. Sistema horrek aukera ematen du zeuk nahiena duzun hautagaiari botoa emateko lehenbizi, eta gero alderdiari. Hemen, zerrenda itxiekin, ez bezala. Espainiako zerrenda itxi eta blokeatuen sistemak alderdien zuzendaritzak indartu ditu, eta eragin negatiboak ekarri ditu. Parte-hartze demokratikoa mugatzeaz gain, alderdi politikoen zuzendaritzei ahalmen itzelak ematen dizkie. Horrek guztiak ere eragin du herritarren desatxikimendua politikarekiko -bizimodu indibidualista eta espezializazioan zentratuak ez ezik-, eta hedabideetan sustaturiko showaren politikaren goraldia.
Jakin ustelkeria zabal dabilela; eta, halere, bozak etortzen dira eta ezin behar bezala zigortu, aukerak oso murritzak direlako eta alderdikrazia sakonean bizi garelako. Eta hori larria bada, sistema judizialaren kargu gorenen izendapena alderdi politiko horien goi karguek izendatzen badituzte, Espainian Botere Judizialaren Kontseilu Nagusiarekin gertatzen den bezala? PP alderdiaren blokeoagatik bost urte luzean berritzeke egon ondotik, azkenean, 2024ko urte honetan bertan, itun bat egin dute bi alderdi nagusiek baina, kasu, alderdiek erabaki dute eta ez epaileek, edo modu mistoan, nola egin berritze hori.
Botere politiko eta judizialaren arteko interferentziei helduz gero, ezin aipatzeke utzi Francoren erregimeneko TOPetik, trantsizioan, Auzitegi Nazionalera nola pasa diren hango magistratuak, horrek ekarri dituen ondorio tamalgarri guztiekin, nagusia: disidentzia politiko edo politiko-militarra irizpide politikoekin zigortzea.
Hortik aparte, Joaquim Bosch valentziarrak dioenez, epaileen artean ustelkeria kasu gutxi gertatzen dira baina arrisku nagusiak alderdietako goi karguek auzitegietan egiten dituzten esku-sartzeetan daude, norberaren onurarako edo/eta alderdiaren onurarako. Bereziki, hirigintzako birkalifikazio eta obra handien kontratazioen esleipen publikoetan, direlako %3 edo %4ko “eskupeko” desiratu eta ustelgarriekin.
Epaileen organo gorena erabat Parlamentuak izendatzea Europan anomalia bat da. Hogei estatutan dagoena hautaketa mistoaren sistema da, zati bat epaileek izendatua eta bestea Parlamentuak. Beste ardi beltza Polonia da, duela gutxi Espainiako legean oinarritutako esku-hartze alderdikoiko sistema baten alde egin baitu, esku-sartze politiko handiagoarekin, eta horrek Europar Batzordearen zehapen-ohartarazpenak ekarri dizkio.
Laburbildurik, Espainiako erregimen demokratikoan -Hego Euskal Herrian haren mendean gaudelarik- alderdi nagusien zuzendaritzen gehiegizko boterea gailen, epaileen organo gorena ere bere baitan hartzen duena, hiru botereen banaketa teorikoa soilik bihurtuz, eta ustelkeria kasu etengabeekin zamatua eta hondatua; eta bien bitartean, herritarren desatxikimendu handia. Noizko euskal sistema propio eta demokratikoago bat, ustelkeria politikoa gutxieneko proportziora ekarriko duena?
12. Markos Zapiain: Txillardegi hizkuntzalari (2024) 2025-04-07
Oroz lehen, gustura aitortzen dut atsegin handiz irakurri dudala. Sarri samar magia sentitu dut liburu hau irakurtzean, idazle trebe batek izkiriatua dagoen seinale, eta artikulu honen bidez, nahi badut ere, ezin transmiti dezaket sentitu dudan xarma hori.
Ez naiz liburua argitara orduko korrika erostera joan; Txillardegi autore maitatua izanagatik, ez neritzon Txillardegiren alderdi linguistikoari bereziki interesgarria. Txillardegiren honako liburu hauek zetozkidan gogora: Euskara batua zertan den (1974), Oinarri bila (1977), Euskal gramatika (1978), Euskal Fonologia (1980)...
Baina ez da hori inondik inora ere liburu hau. Txillardegi intelektual handiaren aurkezpen jakintsua dela esango nuke laburbildurik; halaber, hizkuntzaren filosofiari buruzkoa dela, erabat harturik. Markos Zapiainek berak ere zertxobait baino gehiago badaki hemen aipatzen dituen giza zientziez eta halaber, liburu hau idazten ari zela ikasi eta berrikasi beharko zituen estrukturalismo, antropologia eta biologiari buruzko printzipioak, liburua harildu duen bezala hariltzeko.
Lagin batzuk aldatzera mugatuko naiz, eta jakina, irakurketa gomendatzera. 200 orrialde pasatxo ditu eta lehen 150ak dira Txillardegik landutako hainbat giza zientziei eskainiak. Handik aurrerakoak, Txillardegi euskaltzale, soziolinguista eta politikoari opa dizkio. Azkenak errazagoak dira irakurtzeko eta ezagunagoak ere bai, baina xarmagarriagoak aurreneko 150ak.
Estrukturalismoari eskainitako atalean:
Txilladegik dioenez, poetak poema sortzeko darabilen antzeko askatasunez taxutzen du herriak errealitatea eta sortzen hizkuntza.
Askatasun horri esker ezar daiteke soinuen eta zentzuen arteko harreman berez arbitrarioa: edozein soinu-segidak balio du edozein esanahi adierazteko. Itsasoari ez dagokio hobeto "sea" "mer" baino. [...]
Arbitrariotasun linguistikoa eta herriaren nortasuna lotuta daude, eta lotura horri dagokio nazio-hizkuntza edo talde linguistiko bakoitzaren estruktura diferentziala. Horixe izaki, hain zuzen, Txillardegiren obra osoko giltzarrietako bat: arbitrarioak dira, fonemak sortzeko, gizakiak soinu-kate infinituan egiten dituen aukerak; baita koloreak taxutzeko aukerak ere, edota egitura gramatikalak, aditza eta denbora, etab. Hala ere, behian hautuak eginik, bereizgarria izango da nazio-hizkuntza horren estruktura, eta herriaren funtsaren osagai. (22-24).
Benjamin Lee Whorf eta erlatibismo linguistikoaren gaineko atalean:
Hizkuntza bakoitzak barnebiltzen eta adierazten du unibertso osoa; alegia, hizkuntza hori darabilen herriaren unibertsoa. Whorfek kultur erlatibismoa aldezten du, eta ustezko kultur gailentasunak oro gaitzesten. Txillardegiren iritziz, kultur erlatibismoaren teorizazio sendoa da Whorfen ekarpen nagusia.
Einsteinen erlatibitatea hartu zuen Whorfek argibidetzat. Einstenek esan zuenez, gertaera bakar baten behatzaileek gertaerari buruzko ikuskera propioak izan arren, <<maila bereko kideak dira denak egiari buruz>>, ez dago besteen gainetik legokeen ikuspunturik. Bide beretik Whorfek: desberdina da hizkuntza-estruktura desberdinak darabiltzaten gizakien mundu-ikuskera, eta ez dago besteen gainetik legokeen hizkuntzarik (33-34).
Matematikaren unibertsaltasuna, auzitan:
Pena eta amorrua eragiten zioten Txillardegiri gizakiaren animaltasunaren ukatzaileek; orobat, Mendebaldeko zibilizazioa harro goraipatu eta kultura agrafoak gutxiesten dituztenek, kolonialismorik basatiena zuritzera iritsirik. Txillardegi gusturago zebilen Edward Sapir, Benjamin Lee Whorf edo Claude Lévi-Strauss bezalakoen konpainia noblean, zeinek europar gizon zuriaren nagusitasuna zalantzan jarri eta kultur desberdintasunak aberasgarritzat baitzituzten.
Noski, unibertsalistek diote zientzia, logika eta matematika edozein gizakik onartzeko modukoak direla, egia objektiboak baitira, hizkuntza eta kultura gorabera. [...] (40)
Txillardegik maisu gorentzat zuen Bertrand Russelek Principia Mathematica argitaratzean (1910-1913), ziurtzat jo zuen matematikaren eta logikaren unibertsaltasuna. Alabaina, Txinan 1920-1921 urteak igaro zituelarik, eta Txinako hizkuntzak ezagutzen hasi orduko, aitortu zuen izututa zegoela, konturatu zela indoeuroparra zela Principia Mathematicako logika.
Eta Zapiainek: "Ezinbestez ote dago indoeuroparrari lotua logika matematiko ustez unibertsala? Halaxe uste dute hainbat filosofok, hala nola Nietzschek, Wittgensteinek, Heideggerrek edo Gianni Vattimok. Benjamin Lee Whorfek ere bai (41)".
Liburu honen egilearen arabera, Txillardegik espresuki inspirazio-iturri gisa B. Russell, J.P. Sartre eta E. Morin aipatu bazituen ere, haren obra guztia kontuan, Claude Lévi-Strauss eta Sartre ageri dira nagusi.
Eta Lévi-Straussi buruz dio, hark izango zuela antiguatarraren sentiberatasun antzekoena:
biek gaitzetsi zuten errotik Mendebaldeko zibilizazioa; biei piztu zizkieten bihotza eta luma desagertzeko arriskuan dauden hizkuntzek eta herriek, animaliek, budismoak; biei iruditzen zitzaien zuzena ez ezik beharrezkoa estatuek mehatxaturiko identitate nazionalak babesteko ahalegina: Ipar eta Hego Katalunia eta Ipar eta Hego Euskal Herria elkartzea aldeztu zuten (61-62).
Horrenbestez, orrialde asko samar eskaintzen dizkio Zapiainek Lévi-Straussi. Txunditu nauen ideia honekintxe amaituko dut artikulu hau:
Lévi-Straussek onartzen du fonemaren eta intzestuaren debekuaren nozioak arras bestelakoak direla; hala ere, hizkuntzalariek fonemari asignaturiko eginkizuna izan zuen intzestuaren debekuaz pentsatzeko inspirazio-iturri. Fonemak ez du esanahirik, baina esnahiak sortzeko bitartekoa da. Intzestuaren debekua ere eremu biren arteko gontz edo artikulazio gisa agertu zitzaion Lévi-Straussi [...]
Fonema, forma gisa, hizkuntza orotan ageri da, hizkuntz harremana ezartzeko bitarteko unibertsala da. Era berean, intzestuaren debekua ere –orobat unibertsala-- forma hutsa da baina ezinbestekoa, talde biologikoen edo etnien arteko artikulazioa gauzatuko bada, harremanetan jarriko dituen truke-sare batean (70-71).
Gorago adierazi bezala, maiz txunditu nau liburu honek. Zorionak egileari!
VI. GEOPOLITIKA
1. Non dira bakerako eta akordiorako deiak? 2022-03-01
Oso ohituak gaude gure agintariengandik bakerako eta akordiorako deiak entzuten eta zer-pentsa eman dit orain halakorik ez entzuteak. ETAk ez zuen frankismoan ere existitu behar; Kataluniak ere ez zuen bakea eta akordioa arriskuan jarri behar 2017ko udazkenean, zeren ez dago helbururik pertsona bakar baten heriotza zuri dezakeenik, baina oraingo honetan Errusiaren inbasioaren gaitzespenak baino ez dira entzuten Mendebaleko agintarien ahoetatik, denak batean, eta horiekin bat EAEko Eusko Jaurlaritza –Nafarroakoak ez dakit ezer esan duen–, eta inbaditzailearekin ulerkor, negoziatu beharra aipatzen duten bakarrik Txina, India eta Arabiar Emirerriak dira; giza sufrimendua arindu nahi balute bezala, inbaditzailea deabrutu gabe. Bakearen maitaleago ote dira Mendebaleko agintariak baino? Ezetzean nago!
Non dira bakerako eta akordiorako deiak? Behin eta berriz entzutera ohituta gauzkatenaren arabera, Zelenski Ukrainako presidenteak eta haren gobernukide eta gogaideek xede nagusitzat bakea arriskuan ez jartzea behar zuten izan; eta, horrenbestez, Donbassen beste modu batera jokatu behar zuten 2014tik hona, eta garrantzizkoena, bake eta akordio bila senperrenak eta bi egin beharrean ziren Errusiako agintariak, bereziki Putin, tsar berria, ez zirikatzeko eta bere onetik ez aterarazteko.
Bada, ikusten duzue, Mendebaldeko agintari boteretsuenak eta bigarren mailakoagoak ere armak ematen ari zaizkio Ukrainari Errusiaren inbasio inperialistari aurre egin diezaion; jakinda, ondo jakinda ere, militar askoren eta zibil askotxoren heriotza ekarriko duela jokabide horrek eta desplazatuak bost bat milioi lagun izan daitezkeela; hots, sufrimendu eta ezinbizi itzela ekarriko diela ukrainarrei, gerrak aurrera egin eta amaitzen den bezala amaitzen dela ere.
Horretaraz gero, gori-gori den gerra honek erakusten digu estaturik gabeko nazioek men egin behar diotela menpean dauzkan estatu inperialistari, eta inoiz ez jo hartatik bereiztera; alabaina, delako estatu inperialista AEB eta NATOrekin lerrokatua ez dagoenean, orduan erabateko burujabetza nahi duen estatuak badu eskubidea estatu inperialistari armen bidez aurre egiteko; horretarako, zibilen erailketek eta haien erbesteratzeek dakarten sufrimendua onartu beharra badago ere, eta azken jokabide hau gainera, ukrainarrek egun erakusten ari direna, miresgarri ere bada Mendebaleko agintarientzat.
Benetan, estatuen lehen xedea bakea balitz, armak suntsitzea izango lukete helburu nagusitzat.
Ez dakit zenbat gorabeherako izango duen gerra honek –2022-02-27an ari naiz idazten–; nolanahi ere, Ukrainari ahalik eta burujabetza handiena opa diot eta horretarako, nire iritzirako, AEB (+EB), Errusia eta Txinako estatu inperialisten interesekiko ahalik eta neutraltasun gehiena lortzea ezinbestekoa du. Ezin du burujabe izan Errusiak mendean duela, baina ezta AEBek eta EBk menpean dutela ere.
Ukrainarrentzat honek guztiak ekar ditzakeen alde txarrak begi bistakoak dira; izan dezakeen alde ona izan liteke ukrainar identitatea sendotzeko baliagarri gertatzea; eta burujabetza politiko-kulturalaz kontzienteago, lagungarri gertatzea ahalik eta neutraltasun gehien lortzeko estatu interesatuen artean.
Gora Ukraina burujabea!
2. Palestinarren patu hitsaz 2023-10-24
Ikusten ari garen bonbardaketak eta setioa eta giza sufrimendua ikusirik, bihotzak diosku: amai bedi palestinarren genozidioa, aska bitza Hamasek bahituak eta su-etena dekreta bedi behingoz, eta Gazan, eta halaber Zisjordanian ere, gizaki moduan bizitzeko baldintza duinak ezar bitez, bi lur eremu guztiz populatu horiek israeldarrek erabat menderaturiko sagu kaiolak izateari utz diezaioten. Baina hotzean pentsaturik, buruarekin, eta munduko geopolitikari begira jarrita?
1948ko gerrarekin hasita -700.000 palestinar arabiar, iheslari bihurtuak-, eta 1967ko gerrarekin jarraiturik -Israelek AEBen laguntzarekin, arabiar estatu guztiak menderaturik-, eta harrezkeroko errepresalia etengabeen eta estatu-egituren bitartez -armada eta kolonoak nagusi direla!- palestinarrak erailtzen, iheslari bihurtzen, eta lurrak lapurtzen ari dira israeldarrak, israeldar hildako bakoitzeko hamar palestinar erailez. Duela ia bi mila urte erromatarrak izan ziren juduak iheslari bihurtu zituztenak; berriki naziak izan ziren sei milioi inguru erail zituztenak, eta orain israeldarrak dira palestinarrak zanpatzen eta diasporara behartzen ari direnak, anaia nagusi amerikanoaren babes osoarekin. Eta oraingoa, katearen beste begi bat da.
Ez dago erabat argiturik Hamaseko militanteen erasoa nolatan ez zuten lehenago geldiarazi -ez ote zuten baliatu nahi eraso ahalik eta handiena jotzeko aitzakia izateko?- eta, hasteko, balio izan die Mendebaldeko gobernuek behin eta berriz errepika dezaten Israelek eskubidea duela bere burua babesteko -ez dira ausartzen esaten, egiten ari diren basakeria egiteko ez dutela eskubiderik; bakarrik nazioarteko legedi humanitarioa bete behar dutela, baina betearaztea exijitzeko batere asmorik gabe-; eta, ikusten ari gara zer esan nahi duen Israelentzat bere burua defendatzea: ospitaleak, eskolak, meskitak eta bizitegi-eraikinak bonbardatzea, eta Gaza guztiz setiatzea.
Pentsatzen jarrita hotzean, gure inguruko estatu guztiak dira indarraren bitartez sortuak -Espainia, Frantzia, Erresuma Batua, Alemania…; hori bai, hedabideak toki guztietara iristen ez ziren garaian-, eta Israel ere bortxaz ari da estatua finkatzen eta sendotzen. Eta Mendebaldeko gobernuak Israelgo estatuaren alde, AEB buru.
Israeldarrentzat Israelgo estatua demokratiko liberala da, eta palestinarrentzat estatu terrorista. Palestinar herriaren aurkako genozidioa guztiz bidegabea da noski, krudela, tragikoa; palestinarrek, baina, zer-nolako etorkizuna daukate beren lurrean? Honaino heldu diren bezala heldurik, ez ote dute iheslari bihurtu arte gaizki bizitzearena baino? Egun Palestinatik kanpo askoz palestinar gehiago daude beren lurrean baino, eta itxura guztien arabera, gero eta gehiago egongo dira.
Bi estaturen irtenbideak guztiz ezinezkoa dirudi. Afera hau inork baino hobeto ezagutzen zuen Edward W. Said palestinar-estatubatuarrak (1935-2003. Palestinako Kontseilu Nazionalekoa izan zen) Osloko akordioak (1993) jotzen zituen kausa palestinarra kausa galdua bihurtu izanaren erantzule. Ironikoki, Israel-AEBen aurka inguruko estatu arabiarrek militarki porrot erabatekoa izatean ernatu zen kausa palestinarraren esperantza Hego Afrikan eta Hego Ameriketan eta halaber Europan, Irlanda eta Euskal Herrian ere, antzeko askapen mugimenduak sortu zirelako eta haien barruan kokatzen zelako kausa palestinarra ere; baina Osloko akordioak sinatzean honako balorazioa egiten zuen Saidek:
Debo confesarles que desde que se anunciaron los acuerdos de Oslo entre Israel y la OLP y después se firmaron en otoño de 1993 he estado tratando de comprender cómo es posible que un pueblo y sus dirigentes renunciaran y se alejaran de la causa de Palestina, la cual como mínimo debía haber conseguido la recuperación de los territorios perdidos ante Israel en 1967, el final de la ocupación militar, de la anexión y de los asentamientos y, quizá lo más importante, el comienzo de un proceso de democracia real y de verdadera autodeterminación (recursos, fronteras, soberanía, repatriación y unidad del pueblo en su territorio). Esta causa también se manifestaba como parte de la lucha universal por la libertad y la igualdad. (Reflexiones sobre el exilio. 2013. 508-509).
Harrezkeroko hiru hamarkadetan gero eta kausa galduago bihurtu da Palestinarena. Ayestaran kazetariak egunotan esan bezala, bi estaturen kontua erabat utopikoa da, eta han dagoen estatu bakar burujabea Israel da. Inork pentsa ote lezake Palestina historikoaren lurrak (Eretz Israel, israeldarrentzat) hartuko lituzkeen Israelgo estatu bakarrak israeldar jatorrikoen eta palestinar jatorrikoen eskubideak berdin defendatu eta bermatuko lituzkeela?, eta, inork pentsa dezake, errealista izanik, AEBek eta Europar Batasuneko gobernuek ezer taxuzkorik egingo dutela bi estaturen proposamena hala gerta dadin?
Nazio Batuen Erakundeak, tamalez, gaur egun eskuak lotuak ditu afera honetan -Hagako epaitegia Afrikako estatu pobreentzat bakarrik da nonbait!- batez ere AEBek Israeli ematen dioten erabateko laguntzagatik -demokratek bezala errepublikanoek, eta ikusten ari garen bezala, Joe Bidenek ez Donald Trumpek baino gutxiago, sentimentaltasun patetikoa gorabehera-; garrantzizkoenak estatu arabiarrak dira baina haietako agintariak, diru zikina bezain preziatua tarteko, Israel-AEBen nagusitasunera aski egokituak daude, Iran eta Hezbola eta Hamas salbu.
Senide musulmanen benetako laguntzarik gabe, Mendebaldeko gobernu eta herritarrengandik jaso dezaketen laguntza humanitarioa gorabehera -Europar Batasuneko gobernuek, onenean, AEBek baino humanitarioago jokatuko dute, hipokrisia handiz eta diru zerbait bideratuz, baina, funtsean, amerikanoen ildotik, hots, Eretz Israel edo Palestina historikoaren lur berreskuratuen gaineko Israelgo estatua babesten eta finkatzen-, itxura guztien arabera, ezin bizirik jarraituko dute palestinarrek Gazan eta Zisjordanian. Noiz arte?, guztiak iheslari bihurtu arte?
3. Ukrainako gerra programatua (I) 2024-10-15
Udan Zelenski eta Puigdemonti buruz aritu nintzen. Zelenskiri buruz, aitortzen dut, kaxkar aritu nintzela. Puigdemonti diodan sinpatiak eraman ninduen Zelenskik izan ditzakeen alderdi onen gainean fokua jartzera. Baina horrek batere garrantzirik ez du Ukrainako gerraren iraupen malapartatuarekin alderaturik! Noiz amaituko da jadanik bi urte eta erdi baino gehiago dirauen gerra hori? Zergatik dirau horrenbeste denboran?
Denok dakigunez, AEBetan azaroan bozak dira. Tristea da gero europarrok demokratak (Harris) edo errepublikanoak (Trump) gailentzen diren itxaron beharra izatea Ukrainan diplomazia bideari ekinik, gerra amaitze bidean jartzeko. Eta AEBak diogunean, Israel ere badiogu, eta Ekialde Hurbileko gatazka ere. Behiala, Charles de Gaulle edo Angela Merkelekin berarekin ere, autonomia gehixeago zuela zirudien Europa Mendebaldeak, baina Ekialde Hurbilekoak eta halaber Ukrainakoak argi erakusten digute beste behin europarrok ahots politiko propiorik ez dugula, gure eliteek ez dutela, AEBek menderatuak gauzkatela. Tragedia humanitarioa alde batera, ekonomikoki Alemania atzeraldian, eta harekin batera gu ere ahulago ekonomikoki. Alde guztietatik begiratuta, Ukrainako gerrak lehenbailehen amaitu behar du.
Baina, natorren harira. Hasteko, ez naiz aditua eta laburkiro eta erabat harturik aritzera behartua nago. Francisco Veigaren “Ucrania 22: la gerra programada” deritzan liburua gustatu zait; izan ere, Sobiet Batasunaren amaieratik abiatzen da 2022ko Errusiaren inbasioraino heltzeko. Perspektiba historikotik aztertzen du, eta gako garrantzizkoak ematen ditu.
Ukraina Iberiar Penintsula baino handiagoa da lurrez. Asko sinplifikaturik, mendebaldean eta erdialdean –Iparraldera dagoen Kiev hiriburua barne– poloniarren eta austriar-hungariarren eragina izan dute, eta Europa Mendebaldera begira bizi izan dira aspalditik; hegoaldean eta ekialdean berriz –Jarkov hiri handiena. Lugansks, Donets (Donbas: Donets arroa), Dnipropetrovsk, Zaporiyia, Krimea, Odesa; eremu industrialena eta BPG handiena duena edo zuena–, aspaldidaniko errusiarren eragina dute. Beraz, gutxienez, bitan zatitua! Errusiarentzat garrantzi itzela du; SESBeko bigarren errepublika handiena zen, eta ekonomikoki eta politikoki ere bien artean mendekotasun eta harreman handia egon da eta dago.
Ukrainaren historia hurbilari loturik, Gorbatxovek Alderdi Komunistako idazkaritza hartu zuen eta urtebetera Txernobilgo tragedia kudeatzea egokitu zitzaion; alabaina lehiakide makurrena Yeltsin lider populista izan zuen. 1990eko ekainean, Yeltsinek lortu zuen Errusiako Errepublika Sozialista Federalaren Sobiet Gorenak onartzea ezen errusiar legeak sobietarren legeen menpean ez zeudela. Horrek ekarri zuen Errusiako Errepublikaren baliabide ekonomiko, bankario, fiskal eta energetikoak kontrolatzeko modua, sobietar boteretik ihes eginez, eta halaber Yeltsin proposatzen hasi zen Errusiako indar armatuak ehunetik ehun errusiarrez osatuak behar zirela egon. Esan liteke etxean izan zuela Gorbatxovek etsairik handiena!
Saiatu zen Gorbatxov 1991eko udaberrian, oinarri berrien gainean SESB berrantolatzen eta lortu zuen bederatzi errepubliketako presidenteek (Yeltsin barne) Novo-Ogariovo Akordioa onartzea apirilaren 23an, baina abuztuaren 20an berretsi behar zen, eta ez zen hala gertatu. Zergatik? Bigarren errepublika handienak atzera egin zuelako. Zer dela eta? Moskun 1991eko abuztuan estatu-kolpe frustratu bat egon zen, eta porrot horretan George Bush aitak eta Yeltsinek rol protagonista jokatu zuten. Laburturik, Gorbatxoven erreformekin desados zeuden komunistak estatu-kolpea jotzen saiatu ziren; Bushek amerikar inteligentziaren informazioan oinarriturik jakinarazi zion Yeltsini estatu-kolpeak porrot egin(go) zuela eta hark aprobetxatu zuen tanke kolpista baten gainera igo eta komunikatu bat irakurtzeko, zeinen bidez moskutar eta errusiarrei bide konstituzionalera itzultzeko galdegiten zien. Esan beharrik ez, Bushek SESB desegitea nahi zuen eta Errusia aliatua izatea, eta horretarako Yeltsin izan zuen aliatu handiena. Eta Moskun gertatuak berekin eraman zuen herrestan Kiev.
Bush aita Kieveko parlamentuan lehenbizikoz 1991eko abuztuaren 1ean izan zen –Gorbatxovi errezeloa handiak sortu zizkion, baina onartu beharra izan zuen!–, gorago kontatu dugun Moskuko estatu-kolpe frustratua baino egun batzuk lehenago. Bilera horren kronikari batek adierazi zuen Bushek bi helburu lortu zituela bidaiarekin: bata, Gorbatxoven figura politikoa ez ahultzea, eta bestea, ukrainiarren amets erreformista eta independentistei haizea ematea, eta, hedaduraz, SESBeko errepublika guztienei. Zer galdegin zion orduko Ukrainako presidente Kravchukek Bushi? Estatu Batuetan ukrainar kontsulatu bat ezartzea; bost mila milioi dolarreko inbertsioa egitea herrialdean; era guztietako laguntzak Txernobilgo istripuaren ondorioetarako; eta bide batez, herrialde komertzialki mesedetuaren estatusa ematea.
Azkenean, Sobietar Batasunaren suntsipena ekarri zuena Yeltsinen aholkulariek AEBetako aholkularien lankidetzarekin presaka martxan jarri zuten proiektu sozioekonomiko neoliberala izan zen. Burbulis eta Gaidar ekonomialariak txoke terapiaren eredua diseinatzen aritu ziren, errepublikako ekonomia merkatu ekonomiara di-da batean aldatzeko, eta Sobiet Batasuna mantentzea baztertzeko, sistema sobietikoaren hondarrak atxikitzeak errusiarrei hondamendi ekonomikoa zekarkielakoan. Trenari bere burua bota zion Zinatov sobietar grinatsuak ez zituen arrazoirik gabe Yeltsin eta Gaidar madarikatu!
Gorbatxovek Sobiet Batasuna atxikitzeko azken ahalegina azaroaren 25ean egin zuen, baina alferrik! Ordurako kanpaina handia egiten ari ziren AEBetan Bushek Ukrainaren independentzia onar zezan, beste herrialde batzuek jada egina zuten bezala. Hark adierazi zuen abenduaren 1ean egingo zen independentzia erreferendumaren ondotik onartuko zuela errepublika berria. Kontsultak %92,32 aldeko boto lortu zituen: Ukrainako eremu guztietan irabazi zuen. Inork ez zuen une hartan SESB atxiki nahi; eredu neoliberalean esperantzak jarriak zituzten, laster zapuztuko baziren ere. SESB desegiteko Ituna 1991eko abenduaren 8an sinatu zuten Yeltsinek (Errusia), Kravchukek (Ukraina) eta Shushkevitxek (Bielorrusia). Onartu orduko Yeltsinek telefonoz deitu zion Bushi horren berri emateko; Gorbatxovi ez; bielorrusiar presidenteari utzi zion enkargu itsusi hori.
Sobiet Batasuna desegin berritan, Errusia eredu neoliberala praktikan jartzen ari zela gertatu zen Yugoslavia ohiko gerra, serbiarrek eragindakoa, eta 1994an, NATOk bonbardaketak egin zituen Bosnian, eta 1995eko udan halaber, kroaziar eta musulman bosniarrak serbiarren erasoetatik babesteko, eta 1999an, Kosovon, NBEren oniritzirik gabe. Serbiar ortodoxoak, tradizionalki errusiarren senideak bonbardatu zituen NATOk eta egindako indar erakustaldiaren ondotik, zabaldu egin zen: Polonia, Txekia eta Hungaria 1999an sartu ziren; Eslovenia, Eslovakia, Bulgaria, Errumania eta Baltikoko hiru errepublikak 2004an.
Putinek 1999an hartu zituen boterearen bridak Yeltsinen eskutik, eta ezer egiterik ez zuela ikusi zuen hura guztia. Eta 1998an jadanik eredu neoliberalaren itxaropena lurrundua zen Errusian, krisi ekonomiko larrian sarturik baitzegoen. 1999ko urtea Errusiaren umiliazioarena izan zen; Sobiet Batasuna baino beherago jausia zen; ez sozialismoa eta ez kapitalismoa, eta jadanik potentzia erregionala bihurtua zegoen. Baina ez denbora luzerako; laster bilakatuko zen potentzia militar berriz ere, Putinen agintepean.
4. Ukrainako gerra programatua (II) 2024-10-23
Ukrainara etorrita, 2014ko Euromaidan baino hamarkada bat lehenago, 2004ko azaroaren 21an izandako presidentea hautatzeko bozak zirela medio, Iraultza Laranja garaile gertatu zen. Bitan zatitu zen politikoki Ukraina, eta ordutik hona halaxe jarraitu du, bateko eta besteko liderren garaipenarekin; sinplifikaturik, AEB eta Europa mendebaldeko neoliberalismoaren alde mendebaldeko Ukraina, eta, Errusia nazionalista autoritarioaren alde Ukraina ekialdea. Eta alde bietatik, biolentziaren erabilera gogorra, mendebaldeko ukrainarrena amerikanoek eta haien satelite europarrek bultzatua eta onartua; eta ekialdekoena, Errusiak bultzatua eta onartua.
2010ean, errusiarren aldeko Yanukovitxek irabazi zituen bozak. Bada, jarraitzen ari naizen Veigaren liburuaren arabera:
abrió un período durante el cual cualquier iniciativa de un bando era automáticamente malinterpretada por el otro. Entre 2010 y 2013 se cavaron trincheras en las cuales se parapetaron unos y otros haciendo tiempo para el choque final. Esa situación, a su vez, hacía de Ucrania caja de resonancia de las crecientes tensiones entre Estados Unidos y Rusia (102)
Yanukovitx presidenteak hautatu beharra izan zuen: Bruselan sinatu Europar Batasunarekiko Elkartze Ituna ala Errusian sinatu Euroasiako Aduana Batasuna. Bruselarekin sinatzekotan egon zen, baina azkenean atzera egin zuen eta esan dezagun Bruselak ez ziola barkatu. Gerra zibila hurbil sumaturik, ihes egin zuen presidenteak. Hark ihes egin bazuen, nola sortu zen gerra zibila Ukrainan, 2014an?
… la ultraderecha ucraniana influyó de forma decisiva en la estrategia y el timing de la protesta en Euromaidan. Svoboda, en una primera fase, radicalizando y militarizando la revuelta, y Pravy Sektor en una segunda, marcando los tiempos y oportunidades para forzar un desenlace violento que rompiera el juego político vigente, juntos impidieron una salida pactada y gradual de la crisis que habría podido evitar, o al menos diferir, la marcha hacia la guerra civil. En la imposición de esa dinámica sin salida, o sin vuelta atrás, obtuvieron tres beneficios: primero, ganar presencia directa en determinadas posiciones institucionales, una vez tomado el poder por la oposición; segundo, adquirir un protagonismo decisivo en el dispositivo paramilitar y de defensa del Estado, ya desencadenada la guerra, y tercero, y más inconfesable, asegurarse el apoyo implícito y vergonzante de las democracias occidentales, tanto de la Unión Europea como de los Estados Unidos y miembros de la OTAN (120).
Yanukovitxen erregimena jausita, oposizioak hartu zuen parlamentuaren (Rada) kontrola eta presidente iheslaria protokolo juridikoa jarraitu gabe kargugabetu zuten. Gobernu organo berrien eratzea presaka eta modu nahasian gertatu zen, eta alarmak piztu zituen Yanukovitxi botoa eman zieten eskualde errusiar hiztunetan. Aldaketa horiek berehala onartu zituzten Bruselan eta Washingtonen. Frankotiratzaileak agertu ziren –mendebaldarren aldekoak– eta grabazio konprometitzaileak, zeinen arabera, Europar Batasunaren eta AEBen arteko diplomatikoetan ere aldeak agerian geratu ziren. Eta berehala, Errusiak Krimea hartu zuen indarrez. Honi buruz, Veigak honela dio:
Es importante tener en cuenta este estado de ánimo, porque si bien es cierto que la respuesta inmediata de Rusia al Euromaidan fue la anexión de Crimea, ello se produce en un contexto de deslizamiento acelerado hacia la guerra civil en la misma Ucrania. Asunto este que se pone en segundo plano, o casi ni se menciona, en la gran mayoría de los análisis hechos desde Occidente, donde lo que interesa es poner de relieve que se produce una intervención rusa, y no que la intervención occidental ha hecho estallar un conflicto civil en el país (124).
Donbasekoa benetako gerra izan zen, eta mendebaldarren aldekoen eskuetan zegoen Kieveko armadak Mola jeneral famatuak Nafarroan egin zuenaren antzekoa egin zuen, hots, ideologia neofaxista edo neonazia zuten unitateak integratu armadan – Molak boluntario karlistak eta falangistak nahasi zituen bezala armadako soldaduekin, gerrari pasio kriminala eransteko–, eta Mendebaldeko agintariek, erabat harturik, ezikusiarena egin zuten edo haien garrantzia gutxietsi: “A ello también contribuyó, en no menor medida, la afluencia de voluntarios extranjeros, movidos por esos mismos idearios, un fenómeno sobre el que la prensa occidental pasó de puntillas en 2014 y que en 2022 ya no tuvo ningún interés en mencionar” (141). Frantzia, Britainia Handia eta Irlanda, Alemania, Italia, Espainia eta Grezia, eskandinaviarren artean Suedia gailen, eta estatubatuar eta beste amerikar batzuk ere bai. Eta errusiazaleen aldekoak?:
… pronto queda patente que en el Donbas el núcleo ideológico de ambos bandos enfrentados, o al menos el que confiere moral y determinación a los ejércitos en lucha, es el mismo: ultranacionalismo, neofascismo e identitarismo. En su momento costó mucho aceptarlo por parte de los analistas partidarios de uno y otro bando que proyectaban en el contrario los propios sonrojos (145).
Jakina denez, Donbaseko gerra Minsk-en hartutako akordioekin baretu zen –alde bietatik ez konplituak behin eta berriz–, baina amaitu ez.
2017tik 2022ra Ukrainan zer gertatu zen ulertzeko, lehenbizi, AEBen eta Errusiaren edo Trumpen eta Putinen artekoari begiratu beharra azpimarratzen du Veigak. Trump NATOren gastuak kritikatzen hasi zen, Europar Batasunak ez zuela behar beste diru jartzen, eta, bestalde, Putinekin ulerkor bezala agertzen hasi zen. Halere, amerikar eta errusiarren arteko harremanak ez ziren onbideratu. Janukovitxek ez bezala, Europar Batasunarekin akordioa sinatu zuen Poroshenkok –Ukrainako lehen ministro 2014tik 2019ra– demokrata estatubatuarren aldeko apustua egin zuen H. Clintonek irabaziko zuelakoan, eta Trump irabazleak begitan hartu zuen. Bidenen kreatura politikoa omen zen Poroshenko, eta erortzen utzi zuen Trumpek. 2019an, bozak Zelenskik irabazi zituen.
Bada, Trumpek deitu zion 2019ko uztailaren 25ean Zelenski presidente berriari eta galdegin zion Joe Bidenen eta haren semearen aurka estatubatuar fiskaltzak zabaldu zuen ikerketan laguntzeko. Trumpi Ukraina interesatzen zitzaion Biden kaltetzeko. Zelenski presionatzeko, laurehun milioi dolarreko balioa zuen amerikar armamentua murrizteko mehatxua egin zion. Beste eskandalu itzel bat sortu zuen Trumpek. Baina nor zen Zelenski?:
Técnicamente hablando, era un joven político populista; el nombre del partido que fundaría era elocuente: Servidor del Pueblo. Se trataba de una formación política definida como multicomprensiva, o catch-all, creada en torno al líder y sin una ideología política concreta. El mismo Zelenski era un político accidental. Nacido en una familia de académicos de Krivói Rog, en el sureste de Ucrania, se ganaba la vida como humorista y showman especializado en sátira política. Precisamente, su gran éxito profesional fue la serie televisiva Servidor del Pueblo, por la cual un humilde profesor de secundaria llega a ser presidente de Ucrania a partir de que uno de sus alumnos graba inadvertidamente un vídeo del personaje quejándose del gobierno y lo convierte en viral. (187)
Zelenskik hasieratik profil aski neoliberala izan du. Bestalde, ez da argi gelditu baina zurrumurru sinesgarri samarrak zabaldu ziren ziotenak Ihor Kolomoiski oligargak promozionatu zuela, Poroshenkok bozak irabaz ez zitzan (188). Orain gerra gizona da.
Europar herritarrok lagundu behar genuke Ukrainan armak isildu eta diplomaziak irabaz dezan, eta lehenbailehen gerra amai dadin, arrazoi humanitario eta egoistengatik. Beranduegi izan baino lehen!
5. Hilabetean geopolitika hankaz gora! 2025-03-08 (Berria-n)
Uste genuen pandemiak mundu zahar egoista ehortzi eta mundu berri justuagoa sorraraziko zuela ezinbestean. Ez zen hala gertatu; funtsean, apenas ezer aldatu duen. Trumpek, berriz, hilabeteko agintaldian, aurreko ezein presidentek baino dekretu gehiago sinaturik, eta Gazarako eta Ukrainarako planteatu dituen irtenbideekin, laurogei urtean iraun duen geopolitika hankaz gora jarri du, hilabete bakarrean.
Batetik, informazioaren eta ikuskizunaren mendean bizi garen honetan, gure begi-ninietan iltzatua geratu da Trump eta Elon Musken elkarrizketa likitsa Fox News telebistan; elkarri lausenguka; Marte kolonizatu eta mundua Tesla auto elektrikoez hornitu nahi lukeenak ez du ezer krudelik eta gizagaberik sumatzen Neron berriarengan, eta hura bere konfiantzazko mutila munduko gizonik adimentsuena dela baieztatzen; bila ibilita ere, Musk baino adimentsuagorik ezin omen da aurkitu mundu osoan.
Halaber, Macron azerikumea ikusi dugu Neron berriaren eskua tinko estutzeari gutxitxo iritsirik, maite-maiteak egiten sorbaldan eta belaunburuan mendebaldeko enperadore berriari, kritikatxo batzuk konpentsatzeko edo ukitu maitekor-likitsak egiten. Boteretsuaren xarma eta prepotentziaren handia! Nazka emangarriagorik!
Trump eta Putin --lagunak laguna topatzen du--, elderra dariela elkarren alderako; eta, aldiz, errieta zitalean Zelenskirekin, seme bihurriari nola, eta gozoro Netanyahu gupidagabearekin, eta palestinarrei mehatxuka. Israelek Trumpen laguntzarekin ezinezko bihur lezake bi estatuen alternatiba eta oso posible da Ukrainari, aurrerantzean, Europar Batasunak bakarrik laguntzea.
Zelenskiren lehen erreakzioa Trumpen aldera makurtzea izan da, Europar Batasunetik ez baizik eta AEBetatik desio baitu laguntza, baina zer-nolako prezioa ordaindu beharko du? Egia esanda, astindu bat behar zuen ekialdeko Europako gerrak, ez aurrera ez atzera zegoenez gero.
Garbi dago Trumpek begiak ireki dizkiola Europar Batasunari. Militarki, komertzialki eta ideologikoki ere indartu beharra du nahita nahi ez. Helburu militarretarako aurrekontua igo egingo du, eta beste diru-sail sozial-humanitarioagoak murriztu egingo ditu. Aipatu berri ditugun hiru arlo garrantzizko horietan sendotzeko, zatiketa politikoa murriztu beharko du eta ez da batere erraza izango, segur aski estatuen burujabetza gutxitzea ekarriko duelako Europa kontinentalean, Alemania eta Frantziaren arteko ardatzaren mesedetan (Erresuma Batuak zer jarrera hartzen duen ere garrantzizkoa izango da; ez alferrik beste potentzia nuklear bat da). Alemaniako Merz kontserbadoreak har lezake protagonismoa, eta bestelako harremanak landu beharko dituzte AEBekin eta Errusiarekin, eta Txina, eta beste eragile politiko garrantzitsuekin, Hego Amerika barne.
Kristautasunaren eraginez, historia lineala delako ustean landatuak egon izan gara, pixkanaka bada ere aurrerapenerantz eta mundu justuagorantz egiten edo egin genezakeelakoan egon gara luzaroan; baina, begiko estalkiak kendu dizkigu Neron berriak edo Neron berria izan nahiko lukeenak eta gero eta garbiago ikusten dugu aspaldiko greziarrak zeudela hizpidean, denbora linealki ez baizik eta zirkularki irudikaturik, eta historia ziklikoki, aurrerapen aldi eta atzerapen aldiekin; eta bigarrenean sartzen ari gara alderdi askotatik, itxura guztien arabera.
Aterabide justuena Nazio Batuen Erakundea eraberritzea eta bake-irtenbide justu samarrak han negoziatzea eta adostea izango litzateke, baina noiz eta non gailentzen da justizia estatuen eta komunitateen arteko harremanetan?
76 milioi herritarrek eman diote botere ia osoa Trumpi AEBetan. Atentatuetatik Jainkoak salbatu zuela sinesten du edo sinestuarena egiten du, eta kasurako berdintsu da. Multimilionario izateaz gainera, Jainkoa du lagun. Balio kontserbadoreak indartuko dira Trump eta haren gogaideekin munduan, non eta AEBetako datu ekonomikoak okertzen ez diren. Baldin eta lortzen badu arrakasta bere herrialdearen arlo sozioekonomikoan, pentsa zer-nolako arrastoa utz dezakeen lau urteko epean, hilabetean joko taula politikoa horrela azpikoz goratu duenean. AEBetan kontra daudenek lortuko dute Trumpen globo puztua asko baino lehen hustea? Une honetan ez dirudi.
Eta euskaldunok? Trumpi duen txar guztia kenduta –eta ikaragarri da--, hark duen boterearen laurdena bagenu, euskalgintzan premiazko ditugun urratsak ez ezik jauziak ere egiteko!; hezkuntzan bezala hedabideetan, lan-munduan bezala aisialdian eta, jakina, administrazioan, hots, botere politikoan. Bakarrik ez daukagula horrelakorik, eta Europar Batasuna zatikatua badago, gu ez gaudela gutxiago zatikatuak, eta okerrena, espainiarren eta frantziarren ondo mendean!
6. Frantziskoren hileta eta politika (2025-04-29)
Lehenengo eta behin, ikuskizun alimalekoa da egunotan Erroman duguna: kutsu erlijiosoa eta ikusmina oinarrian dituen olatu herrikoia eta show benetan itzela. Baina geopolitikak ere presentzia izan du. Beste inolako ikuskizunetan baino kamera eta kazetari eta hedabide gehiago: ehunka milaka herritar ilaran, eta argazkiak ateratzen papamobila igarotzean; agintari espiritualak jantzi zuri-gorri-purpuradun deigarriez, eta agintari politikoak traje beltzez –Trump traje urdinez, karameluak jaten!--.
Fenomeno mediatikoa guztiz. Denbora luzean ez bada, laburrez denok begietsi dugu. Zein politikari joan dira?, nork norekin hitz egin du? Trump eta Zelenski buruz buru (Frantziskoren itzal ikusezina bien gainean suma zitekeela, espiritu santu berri moduan!); kazetari eta berriemaileek kuriositate frankoren berri eman digute, gu garen ikusleekikoa ahalik eta hobekien egin beharrez.
Nondik nora bat-batean erlijio usaineko eta batez ere kuriositate handia sortzen duen ikuskizuna hain mediatiko eta arrakastatsu, benetako erlijio sinesmena Europan behintzat batere indarrean ez dabilenean?
Alde batera, iIkuskizunak maite ditugu noski, eta hedabideen indarra eskerga da; eta, bestera, azken aita santu hau berezia izan da dudarik gabe. Ez du Pio XI. edo Pio XII.aren edo horien garaian jesuiten jenerala zen W. Ledochowskiren antz handirik izan. Haiek justu orain 88 urte Gernika bonbardatzeko baimena eman zuen jeneral matxinoa, Jainkoaren aldeko gurutzatuen armadaburu izendatu zuten, gotzain espainiarrek Gomá kardinalaren gidaritzapean sinatutako gutun kolektiboan adierazitakoaren ildoan --Vidal i Barraquer kardinal katalan eta Mateo Mujika gotzain euskalunaren salbuespen ohoragarriak salbu-- eta aitzitik; Frantzisko pederastiaren aurka, eta migratzaile, behartutako prostituta, trans, preso eta ahulenen alde aritu da, eta halaber, bakearen alde, Ukrainan eta Gazan, eta mundu guztian, eta Europa eta Amerikaz kanpokoak izendatu ditu kardinal, eta era guztietako sinestunen arteko elkarrizketaren alde egin du.
Zinema munduarekin ere harreman handia izan du berak filmetan parte harturik, eta aktore ospetsuenekin bilerak izanda eta.
Frantziskoren legatuarekin erara, Giovanni Battista Re kardinal dekanoak kutsu politikoko sermoia egin du. Baina zinez Erromako buruzagiak ba al du eragin politikorik gaurko munduan? Bai eta ez.
Trump eta Mileirekin oso bat eginda ikusi izan bagenu Frantzisko, ez zuen lortuko lortu duen onarpenik. Hori beraren jarrera politikoari dagokionez. Eta agintari politiko handienek ere ez zuten haren oniritzia bilatuko. Agintari bakoitzaren kontzientzia alde batera –neu behintzat ez naiz nor inoren kontzientzia epaitzeko--, esan liteke gutxiz gehienek bilatzen dutela agintari erlijiosoen bedeinkapen publikoa, hots, eurek duten boterea politikoa zintzotasunez eta arduraz darabiltela erakustea, nahiz eta politikariak ez diren inoiz eragile moralak izango, eta izan ere, ez duten izan behar.
Botere fisiko eraginkorrik ez du aita santuak, 135 suitzar guardia baino ez –Stalinengatik esaten da galdetu ohi zuela aita santuak zenbat soldadu-dibisio zituen-- baina hileta-elizkizunean gertatu dira mendebaldeko agintari itzaltsuenen arteko elkarrizketa mordoxka; alabaina, Europa ekialdean duen eragin-eremuan nagusi izan nahi duen agintaria falta zen, eta horrek aipaturiko elkarrizketen arrakastaren gaineko zalantzak hedatzen ditu. Hain hurbil dugun Ukrainara bakea ekartzeko bidezidorra irekitzea lortuz gero --ez da izango, noski, nazioarteko justizia oinarri izango lukeen bake orekatu-perfektua inondik ere!--, hau da, bake iraunkor samarrerako estrata, Frantziskoren itzal espiritualaren indarraz mintzatzen hasi beharko genuke. Ai halako bat!
Nolanahi ere, Erromako konklabeak gure arreta bereganatzen jarraituko du ondoko egunetan ere, morboa bai baitu munduko estatu txikieneko buruzagia hautatzeko modu zeremoniatsuak, eta Vatikanoaren eragina gaurko munduan halamoduzkoa izanagatik, ez baita berdin han nor esertzen den: aukeran, Frantzisko bezalako norbait hobe, ezta?, eta aukeran, keinu egokietatik ekintza eraginkorragoetara abiatuko litzatekeena, horretarako Vatikanoak berak dituen askotariko baliabideak erabiliz.
Euskal Idazleen Elkarteko webgunean argitaratuak
VII. JUSTIZIA ULERTZEKO MODUAK
1. Justiziaz (2023-02)
Zein arlo zabala hartzen duen justizia kontzeptuak! Kostatu zait sail zabal horretan zein arlori heldu erabakitzea eta halaber, ni naizen itsua argitzen laguntzeko itsuaurreko zein hartu behar dudan ebaztea.
Justizia ulertzeko moduei helduko diet –“justizia ekonomikoa”, “justizia liberala”, “justizia komunitarioa”, “justizia morala”-- eta itsu-gidaritzat Harvardeko unibertsitateko Michael J. Sandel irakasle dibulgatzailea hartuko dut.
Egia da gizarte amerikarra (estatubatuarra) eta europarra (euskalduna) ezberdinak direla hein batean, baina egia ere da gero eta berdinagoak direla, eta AEBetako joera oro laster heltzen dela gurera.
Gatozen harira: 2004ko udan, Charley urakanak AEBetako Florida estatua suntsitu zuen. Hogeita bi lagun hil ziren eta kalte materialak 11.000 milioi dolar jo zuten. Eta horrekin batean, guretzat axolazkoena, abusuzko prezioei buruzko debatea piztu zen.
Gasolindegi batean izotz-poltsak hamar euro kostatzen ziren, urakana baino lehen bi euro kostatzen zirenean. Hozkailu eta aire girotuetarako energia elektrikorik ez zegoenez, askok beste erremediorik ez zuten izan. 77 urteko emakume bati, bere gizon adindun eta alaba desgaituarekin urakanetik ihesi zihoanari, 160 dolar kobratu zioten gaua motel batean, orduraino 40 dolar kostatzen zenean. Herritarrak, noski, haserretu egin ziren. Egunkari bateko izenburu batek honela zioen: “Ekaitzaren ostean, putreak”. Floridako fiskal nagusiak ere berdin pentsatzen zuen: “Harri eta zur nago ikusita zenbateraino iristen den diruzalekeria batzuengan, urakanagatik sufritzen ari direnengandik aprobetxatzeraino”.
Floridak badu nonbait lege bat prezioen igoera espekulatiboak debekatzen dituena eta urakanaren ondotik, fiskal nagusiaren bulegoak bi mila kexatik gora jasorik, legea ezartzen hasi ziren, baina laster ekin zioten ekonomista batzuek merkatuaren legeak defendatzeari.
Merkatu librea aldezten duen Thomas Sowell ekonomistak –Ipar Carolinan jaioa, afroamerikarra, gaztetan marxista, Harvardeko unibertsitatean lizentziatua, egun Stanfordeko unibertsitateko Hoover Institution-eko kide gailena, 45 liburu eta artikulu ugari idatzia-- egunkari batean adierazi zuen “abusuzko prezioa” emozionalki esapide indartsua dela baina ikuspuntu ekonomikotik zentzurik ez duela. Izotzaren prezio garestiak edota moteleko gela garestiek mugatu egiten omen zuen kontsumitzaileen erabilera, eta leku urrunetako hornitzaileak bultzatzen zituen urakanaren ondotik, premiazkoen ziren ondasunak eta zerbitzuak eskaintzera. Prezio horiek ez omen zuten injustutik deus, bakarrik islatzen zuten saltzaile eta erosleek zein balore ematea erabakitzen duten elkarri trukatzen dizkioten gauzei.
Ildo beretik, Jeff Jacoby zutabe-idazle kontserbadoreak adierazi zuen ez dela abusuzkoa edo lagun hurkoarekiko begiramenik gabea merkatuak jasan dezakeen adina kobratzea. Horrelaxe esleitzen direla ondasunak eta zerbitzuak gizarte libre batean. Ondorio hau ateratzen zuen: “merkatariak eta hornitzaileak deabrutzeak ez du Floridako ekonomiaren susperraldia ekarriko. Utzi euren enpresa-borondatearen arabera jokatzen”.
Fiskal nagusi errepublikanoa (Crist, gero Floridako gobernadore izendatua) ez zetorren bat (Justicia, 2011, 13):
Ez da merkatu libreko egoera normala, non erosleek libreki erabakitzen duten merkatura joatea, han beren borondatez saltzen dutenekin topo egiteko, eta haiekin prezio bat adostea, eskaintzan eta eskarian oinarritua. Larrialdi batengatik hertsapena jasan behar duen erosle batek ez du askatasunik. Nahitaez eskuratu behar du behar duena, adibidez, ostatu seguru bat.
Oraindaino laburkiro planteatu ditugun gaiak justizia ulertzeko moduari buruzkoak dira. Abusuzko prezioei buruzko eztabaidari behar besteko arreta jartzen bazaio, ikusiko dugu horiek debekatzen dituzten legeen aldeko eta kontrako argudioak hiru ideiaren ingurukoak direla: ongizatea maximizatzea, askatasuna errespetatzea eta bertutea sustatzea. Horietako bakoitzak justizia ulertzeko modu desberdin bat adierazten du. Horiexek izango ditugu aipagai ondoko artikuluetan, irakurle!
2. Armada profesionala eta ordaindutako haurdunaldiak (I) (2023-03)
Zeuen artean esango duzue: baina zer ikustekorik du armada profesionalera “bere borondatez” doanak sabela “bere borondatez” alokatzen duen emakumearekin? Hausnar dezagun elkarrekin!
AEBetako gerra zibilaren (1861-1865) lehen hilabeteetan, iparraldeko estatuetan gazte ugarik eman zuten izena armadan, baina lehen porroten ondotik, boluntario aski ez eta Abraham Lincolnek iparraldeko estatuen Batasunaren lehen derrigorrezko errekrutatze legea eman zuen 1862ko uztailean. Alabaina, gerrara joan nahi ez zuen soldadugaiak bazeukan beste bati ordaintzeko aukera gerrara ez joateko. Hegoaldeko estatuen Konfederazioak ere baimentzen zuen ordezko bati pagatzea gerratik libratzeko. Honako esapide hau hedatu zen: "aberatsen gerra; borrokan pobreak, ordea!" Ordezkoei pagatu zietenen artean, besteak beste, Theodore eta Franklin Roosevelt presidenteen aitak, eta presidente izatera iritsiko ziren Chester A. Arthur eta Grover Cleveland. Atzo eta gaur antzera, etortzen zaigu burura!
XX. mendeko bi mundu gerretan, AEBek derrigorrezko zerbitzu militarraren bitartez bete zituzten armadaren premiak, eta Vietnameko gerraren aurkako kontrakotasunagatik proposatu zuen Richard Nixonek 1973an, derrigorrezko zerbitzu militarra abolitzea, eta harrezkeroztik armada profesionala da, Espainian eta Frantzian 2001etik bezala.
2007ko irailean, Irakeko gerraren garaian, estatubatuarren %80 derrigorrezko zerbitzu militarraren aurka zegoen eta %18 alde, Gallup-ek egindako inkesta baten arabera. Gerrak erabakitzen dituzten kongresisten artean, %2k baino ez zuen seme edo alabaren bat indar armatuetan.
AEBetatik Europara etorriz, Ukrainan gerra dagoen honetan, Europaren motor ekonomikoa den Alemanian eztabaida dago 2011n baztertu zen zerbitzu militar derrigorrezkora itzuli ala ez. Planteatzen den aukera bakarra ez da zerbitzu militarra; izan liteke, urtebete GKE edo suhiltzaileetan ematea. Inkesta baten arabera, alemanen %61 itzultzearen alde dago.
Ematen du herrialde arrotz baten borrokatzeko armada profesional "boluntarioa" nahiago dela baina norberaren herrialdea defendatu beharra gertatuz gero...
Zerbitzu militarra merkatu libreak erabaki behar du? Betebehar zibiko gisa ulertu behar genuke, eta hartara, guztiok konpromiso gehiago hartzeko? Euskaldunon kasuan, auzia gehiago korapilatzen da, askok Espainiako armada geure armadatzat ez dugulako.
Gatozen pagatutako haurdunaldietara. Ukrainan gaur egun negozio handia da; 16.000 euro ematen dizkiete amei ume bakoitzeko. 1985ean, New Jersey estatuko Tenafly herrian bizi ziren Elizabeth Stern pediatrak eta haren senar William Stern biokimikariak umea izan nahi zuten, baina ezin zuten. Kontratu bat sinatu zuten 29 urteko Mary Beth Whitehead-ekin. Delako Mari Beth horrek onartu zuen Williamen espermarekin haurdun gelditzea, eta umearen gaineko eskubide guztiak galtzea 10.000 dolarren truke. Neska izan zuen, eta bere umearengandik ezin bereizirik, ihes egin zuen umearekin. Floridako poliziak aurkitu zuen eta zaintzarekiko afera New Jerseyko epaitegietara heldu zen.
Argudia liteke Mary Bethek ez zekiela tratua egin zuenean zer sentituko zuen umea bere altzoan sentitzean; diru-premia larriak itsutu zuela, eta ez zela pertsona askea kontratua sinatzean. Argudia liteke era berean umearekin ezin dela salerosketan ibili beste edozein salgai balitz bezala. Bada, Harvey R. Sorkow epailea ez zuten konbentzitu bi argudio horiek. Ukatu zuen negoziazioan bi aldeetatik inor bestea baino posizio hobean egon izana. Prezio bat ezarri zen bakoitzak egin behar zuenagatik, eta inork ez zeukan botere negoziatzaile neurrigabea. Eta halaber ukatu zuen amatasunaren subrogazioa umea saltzearen parekoa zenik. Aita biologikoak ez zion umea erosi, baizik eta zerbitzu bat ordaindu zion, esperma berarena baitzen.
Mary Bethek apelazioa aurkeztu zuen New Jerseyko Auzitegi Gorenean, eta han aho batez Sorkow epailearen erabakia ezeztatu zuten, eta auzitegiak erabaki zuen subrogazio kontratua baliogabea zela. Auzitegiaren izenean sententzia idatzi zuen Robert Wilentzek zer argudio eman zituen?
3. Armada profesionala eta ordaindutako haurdunaldiak (II) (2023-04)
Honen aurreko artikuluan egindako galderei erantzuteko, Robert Wilentzen arabera, ez zen benetako adostasunik egon ama besterentzat ekartzea hitzeman zuenaren aldetik. Kontratuaren arabera, hark konpromiso ezeztaezina hartu zuen, aurrez jakiteke zer-nolako loturak izango zituen umekiarekiko. Amak umea jaio aurretik ezin du erabat boluntarioki eta jakinaren gainean erabakirik hartu. Umea jaio zenerako amaren erabakia ez zen askea, kereilaren mehatxua eta hamar mila dolarren eraginak baldintzatua zegoenez. Dirudun emakumeek gisa horretako erabakirik hartuko lukete? Wilentz epaileak honela adierazi zuen: "Zalantza handiak ditugu diru-sarrera gutxiko bikote antzuek diru-sarrera handiak dituzten alokairuko amak aurkituko ote dituzten".
Beste bigarren arrazoi funtsezkoago bat ere eman zuen: gizarte zibilizatu batean badira diruak ezin eros ditzakeen gauzak. Amatasunaren subrogazio komertziala ume bat erostearen baliokidea da, edo behintzat, amak umearekiko duen eskubidea saltzea eta aringarri bakarra da erosleetako bat aita izatea. Eta enpresa bitartekari batek sustatzen du salmenta.
Egun, ugalketa-teknika berriek ordezkapen-haurdunaldiaren ekonomia aldatu dute, eta horrek berekin dakarren dilema etikoa areagotu. In vitro ernalketa agertzearekin batera, obulua emakume batek eman dezake eta beste batek sortu. Hornikuntza-katea "pakete" bakar batean ez etortzeak subrogazio-merkatuaren hazkundea bultzatu du. 2008an, Indiako Anand hirian 50 emakume baino gehiago haurdun zeuden Estatu Batuak, Taiwan, Britainia Handia eta beste lurralde batzuetako bikoteentzat. Emakumeek irabazten zuten dirua, 4.500 dolarretik 7.500 dolarrera, hamabost urtean irabaziko zuketena baino gehiago izaten zen. Egungo egunean, Ukrainan gertatzen ari da. %40 pobreziaren atalasean dira eta gero eta eskari gehiago dago eta sabel-eskaintza ere goraka ari da. 20.000 euro ematen dizkiete alokairuko amei ume bakoitzeko. Erditzean, umerik ez dute ikusten, afekturik ez sortzeko.
Filosofo morala den Elizabeth Andersonek dio amatasunaren subrogazio-kontratuek haurrak eta haurdun dauden emakumeak degradatzen dituztela, salgaiak balira bezala tratatzen dituztelako. Degradaziotzat jotzen du pertsona bat dagokion balioespen-modua baino apalago tratatzea. Gauzak ez ditugu soilik "gehiago" edo "gutxiago" baten arabera baloratzen, baizik eta kualitatiboki maila goragokoan edo beheragokoan. Haurrei afektua eman beharrean, maitasuna eta arreta merezi duten pertsona direnez, onura ekonomikorako tresna gisa erabiltzen dira. Eta emakumeak ere degradatzen ditu kontratu mota horrek beren gorputzak ume-fabrikak balira bezala trataturik, eta haiei ordaindurik umeekiko atxikimendua senti ez dezaten.
Andersonek arrazoi du, baina munduan dauden desberdintasunek dirauten bitartean, negozio degradatzaile horrek jarraituko du, Ukrainan, eta leku askotan. Baina horrek zer ikustekorik du armada profesionaleko "boluntarioekin"? AEBetako Charles Rangel kongresista demokrata Irakeko gerraren aurka agertu zen. Haren ustez, gerra hura inoiz ez zen hasiko politikarien seme-alabek joan behar izan balute. Estatu Batuetako gizartearen aukera-desberdintasuna dela eta, zerbitzu militarra merkatuaren bidez esleitzea ez da bidezkoa alternatiba gutxien dituztenentzat: "Iraken herrialde honen alde armekin borrokatu duten gehienak landa-eremu pobreetakoak eta gure hirietako auzo xumeenetakoak dira". Derrigorrezko soldadutza berriz ezartzeko eskatu zuen: "gerrara eramango dituzten amerikarrak dauden bitartean, guztiak eraman beharko lituzkete, ez bakarrik egoera ekonomikoagatik hezkuntza-pizgarriek eta errekrutatzeagatik ematen diren hobariek erakartzen dituztenak." Handik hona etorririk, 1921eko Afrikako gerratik (Annual-eko borrokatik, besteak beste) libratzeko 2.000 pezeta behar omen ziren.
Bi afera hauek justiziaren kontzepzio ezberdinak bereizteko balio duten bi galdera dakarzkigute: zenbateraino gara aske, merkatu librean aukeratzen dugunean?; ba al dago diruak erosi ezin duen bertute eta ondasun goragokorik?
4. Diruak ezin eros dezakeena (I) (2023-05)
Fukushiman istripu nuklearra gertatu eta hilabete gutxira, Suitzak zentral nuklear gehiago ez eraikitzea erabaki zuen erreferendum bidez. Bost zentral nuklear zituen martxan, zaharrena 1969koa eta gazteena 1984koa, eta haiek herrialdearen behar elektrikoen %40 hornitzen zuten. 2017an, erreferendum bidez (%58,2 aldeko botoz) erabaki zuten pixkanaka zentral nuklearrak ixten joatea, presarik gabe –haien bizitza 45 urtera mugatzen zuen proposamena bazterturik-- eta haiek energia berriztagarriez ordezkatzea. Badakizue, suitzarrek erreferendumak egiteko ohitura ona dute eta oso herrialde deszentralizatua da, 26 kantoi oso ezberdin baititu, eta bakoitzak bere ohitura eta legeak. Guk kontatuko dugun gertakaria iragan 90eko hamarkadakoa da.
Hondakin erradioaktiboak non gorde? Wolfenschiessen Suitzako erdialdeko udalerri basotsu bat da. Nidwalden izeneko kantonamenduan dago; 2.000 biztanle inguru ditu 92,76 kilometro koadrotan banatuta. Kantoi osoan 40.000 pasatxo; beraz, gutxi populatua eta baso ugarikoa, eta horregatik, hondakinen biltegi posible bezala izendatua izan zen.
1993an, erreferenduma egin aurretik, zenbait ekonomialarik inkesta bat egin zuten jakiteko jendea zein iritzitakoa zen. Herritar gehienek hondakinen ahalezko presentzia ez desiragarritzat jotzen bazuten ere, ehuneko 51k azaldu zuen onartuko zuela. Dirudienez, gizalegezko betebeharraren zentzua arriskuekiko kezkari gailendu zitzaion. Ondoren, ekonomialariek eroskeria bat gehitu zuten: demagun legebiltzarrak zuen komunitatean hondakin erradioaktiboen instalazioa eraikitzea proposatu duela eta bizilagun bakoitzari urteko kopuru batekin konpentsatzea proposatuko dizuela. Orduan, alde egongo zinatekete?
Diru eskaintzak onarpena %25era jaitsarazi zuen. Benetan? Bai, benetan. Uste izan liteke gurean eta Europan leku gehienetan, alderantziz gertatuko zela. Konpentsazio moduan diru gutxi eskainiko zieten? Bada, ez, 8.000 euro inguru bakoitzari; halere, ehuneko 83k azaldu zuten haiek ezin zirela erosi, ez zeudela salgai.
Pentsa liteke hondakin erradioaktiboen presentziagatiko konpentsazioa handitzeak lehendik zegoen espiritu komunitarioa indartuko zukeela. Azken buruan, ez dute indar gehiago bi pizgarrik – bata ekonomikoa eta bestea zibikoa- bakarrak baino? Ez, nahitaez. Akatsa da pizgarriak gehigarriak direla pentsatzea. Aitzitik, Suitzako herritar zintzoentzat, konpentsazio pribatu baten ikuspegiak arazo zibiko bat diru kontua bihurtzen zuen. Merkataritzako arauak sartzeak zentzu aldaketa zekarren: gizalegezko betebeharretik aldentzen zuen.
Horrek ez du esan nahi gobernu federalak tokiko komunitateei kokaguneei buruzko erabakiak inposatu behar dizkienik. Modu harroputzean ezarritako erregulazioa diru-pizgarriak baino korrosiboagoa izan daiteke erkidegoko espirituaren aldetik. Herri bateko biztanleek arriskuak beren gain har ditzaten ahalbidetzea, herritarrek interes publikoari hobekien zerbitzatzen dioten lekuak zein diren erabakitzeko lanean parte har dezaten ahalbidetzea, komunitate hartzaileei instalazio arriskutsuak ixteko eskubidea ematea, beharrezkoa izanez gero; horiek guztiak babes publikoa irabazteko modu seguruagoak dira erosten saiatzea baino.
Ikerketa batzuek erakutsi dute auzotarrak prest daudela konpentsazio bat onartzeko, ondasun publikoen forman bada. Ondasun publikoak diru pribatua baino egokiagoak dira kalte eta deserosotasunengatiko konpentsazio gisa, ondasun horiek aitortzen dituztelako herritarrek beren gain hartu behar dituzten eragozpenak eta haien sakrifizio partekatua, kokapen-erabakiek ezartzen dituztenak. Hondakin erradioaktiboen biltegi bat onartzeagatik bizilagunei ematen zaien diru-konpentsazioa eroskeria bat dela esan daiteke, komunitatearen degradazioa onar dezaten. Baina liburutegi berri batek, aisialdirako gune batek edo ikastetxe batek, nolabait esateko, txanpon berarekin ordaintzen dute sakrifizio zibikoa, komunitatea indartu eta bere espiritu zibikoa ohoratzean.
Niri ideia onak iruditzen zaizkit goian azaldu ditudanak. Pena da gurean, oraindik, aski zabalduak eta onartuak ez izatea.
5. Diruak ezin eros dezakeena (eta II) (2023-06)
Demagun adiskidetasuna. Pertsonak kontrata ditzakegu, jeneralean, lagunek edo bizilagunek egiten dituzten gauzak egiteko (posta begiratu kanpoan gauden bitartean; gure umeak zaindu, beharrezkoa izanez gero...) baina denok ere ados egongo gara honetan: lagun bat ezin da erosi. Diruak adiskidetasuna desegiten du.
Nobel saria ere ez. Jakingo bagenu norbaitek erosi duela, delako erosle horri ez lioke emango sari horrek egun ematen duen ohorea eta errekonozimendua. Diruak sariaren ohorea desegingo luke.
Pentsa dezagun orain erosi bai, baina moralki eztabaidatuak diren gauzetan: esate baterako: giltzurrun bat. Eros daiteke eta erosteak ez du bere balio fisikoa galaraziko baldin eta hartzailea emailearekin bateragarri baldin bada, baina pisatu behar ditugu organoak erostearen alde eta kontra daudenen argudioak. Gauza berbera ume salmentarekin. Richard Posner epaileak duela urte batzuk proposatu omen zuen merkatua erabiltzea adopzioaren zain zeuden umeak banatzeko. Aitortu zuen haur desiratuenek prezio altuagoak lortuko zituztela baina argudiatzen zuen merkatu askeak orduko adopzio sistemak baino hobeki beteko zuela haurrak banatzeko egitekoa.
Begiratu batera, desberdintasun nabarmen bat dago bi ondasun motaren artean: diruak ezin eros ditzakeen gauzen (adiskidetasuna edo Nobel sariak) eta diruak eros ditzakeen (giltzurrunak eta umeak) baina erosi behar ez lituzkeenen artean. Astiroago pentsatuz gero, lotura bat ikus dezakegu diru-trukeak saltzen den ondasuna hondatzen duen begi-bistako kasuen, eta ondasunak erosketatik bizirik irauten duen kasu eztabaidagarrien artean, zeinetan argudia daitekeen degradatua, andeatua edo balioz beheratua ateratzen dela. Lotura hori ikusteko adiskidetasunaren eta giltzurrunen kasuen artean dauden antzekotasun batzuk azter ditzakegu.
Edota pentsa dezagun unibertsitateek ematen dituzten honoris causa doktoretzetan. Ohore horien hartzaileetako batzuk filantropoak izan ohi dira, eta diru-kopuru handiekin lagundu ohi dute ohore horiek ematen dituen erakundea mantentzen. Benetan eros daitezke titulu horiek ala benetan ohorezkoak dira?
Antzeko auziak planteatzen dira sarrera-onarpenen salerosketak direla eta eliteko unibertsitateetan. Demagun plaza gehienak merituen arabera banatzen direla baina bakan batzuk salgai jartzen dituztela eliteko unibertsitateek diru-premia handia dutelako. Nobel saria ez bezala, unibertsitate bateko sarrera-onarpena AEBetan erosi eta sal daitekeen ondasun bat da, betiere erosketa eta salmenta modu diskretuan egiten badira. Beste kontu bat da ez luketela horrelakorik egin behar beren izen ona galdu nahi ez badute.
Funtsean, bi eragozpen nagusi daude merkatuko legeen aurka. Bata, justiziari dagokiona da, eta gizarte-desberdinkeriarekin du zerikusia, eta, bestea, ustelkeriarekin, eta eragozpen horrek zerikusia du salerosketako harremanek desegin ditzaketen jarrera eta arauekin.
Giltzurrunen salerosketaren kasuan, giltzurrunak ezin eros eta saldu daitezkeela defendatzen dutenek diote merkatua pobreez aprobetxatzen dela eta giltzurruna saltzeko erabakia ezin dela borondatezkotzat hartu (justiziaren argumentua) eta halaber, merkatu horrek gizakiaren kontzeptu degradatzailea eta gauza-bihurtzailea bultzatzen duela (ustelkeriaren argumentua).
Justiziaren objekzioak azpimarratzen du merkatuan hartzen diren erabakiak ez direla askeak pobrezian bizi diren pertsonak badaude edo termino justuetan ezer negoziatzeko aukerarik ez badute. Eta ustelkeriaren objekzioa ideal moralen multzo desberdin batean oinarritzen da. Horrela, unibertsitate batean sarrerako onarpena erostea eta saltzea zilegi den erabakitzeko, unibertsitateek eman behar dituzten ondasun moral eta zibikoei buruz eztabaidatu behar dugu, eta onarpena saltzeak ondasun horiek kaltetuko lituzkeen galdetu. Eta adopziorako haurtxoen merkatua sortzea erabakitzeko, gurasoen eta seme-alaben arteko harremanek zer arau bete behar dituzten galdetu behar diogu geure buruari, eta ea haurrak erosi eta saltzeak arau horiek gutxituko lituzkeen.
6. Bidegabekeria historikoengatik barkamena eskatu behar da? (2023-07)
Estatuen arteko barkamenaren politika tirabiratsuak zerikusi handia du Bigarren Mundu Gerran egindako izugarrikeriekin. Alemaniak milaka milioi dolar ordaindu ditu Holokaustoagatik egindako erreparazioetan, bizirik atera direnei eta Israelgo Estatuari kalte-ordain gisa. Bundestag-ean egindako hitzaldi batean, Konrad Adenauer kantziler alemaniarrak 1951n adierazi zuen Alemaniako herriaren gehiengo handiak gorrotatu egiten zituela juduen aurkako krimenak, eta ez zuela horietan parte hartu. Baina aitortzen zuen Alemaniako herriaren izenean ezin adierazizko krimenak egin direla, kalte-ordain morala eta materiala eskatzen dutenak. 2000. urtean, Johannes Rau Alemaniako presidenteak barkamena eskatu zuen Holokaustoagatik Kneset israeldarraren aurrean. Alemaniak egungo egunean ere, Israelgo estatuaren babesle jarraitzea, iragan horrekin zerikusi estuan dago.
AEBetan berriz, oraindik egin gabe dauden barkamen-eskaeren artean larriena esklabotzaren herentziari dagokiona da. 2007an, Virginia --estatu esklabista handiena izan zen--, esklabotzagatik barkamena eskatu zuen lehena izan zen. Beste estatu batzuek –Alabama, Maryland, Ipar Carolina, New Jersey, Florida... – jarraian egin zuten. Eta 2008an, Ordezkarien Ganberak ebazpen bat onartu zuen afroamerikarrei barkamena eskatzeko esklabotzagatik eta Jim Crow izeneko arraza-segregazioaren aroagatik, zeina XX. mendearen erdialdera arte luzatu baitzen.
Estatu-nazioek barkamena eskatu behar al dute beren bidegabekeria historikoengatik? Galdera horri erantzuteko, erantzukizun kolektiboari eta komunitatearen eskakizunei buruzko zenbait gai zail aztertu behar dira.
Barkamen eskaintza publikoaren justifikazio nagusiak honako hauek dira: komunitate politikoaren esku (edo izenean) bidegabekeriak jasan zituztenen oroitzapena ohoratzea, bidegabekeriak biktimengan eta haien ondorengoengan dituen ondorio iraunkorrak aitortzea, eta bidegabekeriak eragiten zituztenek edo eragotzi ez zituztenek egin zuten kaltea ordaintzea. Keinu publikoak direnez, barkamen-eskaera ofizialek iraganeko zauriak konpontzeko eta adiskidetze moral eta politikoaren oinarriak sortzeko balio dezakete. Erreparazioak eta dirua itzultzeko beste modu batzuk antzera justifika daitezke.
Gogoeta horiek nahikoa indar izatea edo ez barkamen-eskaera bat justifikatzeko, zirkunstantzien araberakoa izango da. Eta hemen dago gakoa. Gurera etorriz, Francoren diktaduran euskarari eta euskal kulturari egindako kalte alimalekoa dela eta, noiz galdegin behar du Espainiako gobernuak barkamena eta erreparazioa? Inoiz ez, esan beharko dugu. Iragan hurbilera etorrita, duela hogei urte guardia zibilaren txosten batean oinarriturik Auzitegi Nazionaleko Del Olmo epaileak (Estatuak) euskarazko egunkari bakarra itxi zuen –lehenago Egin--, arduradun nagusiak torturatu zituzten, eta hamaika urteko prozesuaren ondotik (bi prozesu: politikoa eta ekonomikoa), benetako erreparazio moralik ez da egon eta ekonomikoa are gutxiago.
Bidegabekeria historikoengatik publikoki barkamena eskatzearen aurka daudenek argudiatzen dute oraingo belaunaldiko norbanakoek ez dutela zertan barkamena eskatu aurreko belaunaldiek egindakoagatik. Ezin duzu barkamenik eskatu egin ez duzun zerbaitengatik. Orduan, nola barkamena eskatu jaio aurretik egindako zerbaitengatik? Esklabotzagatiko erreparazioei buruzko AEBetako eztabaidan antzeko argudio bat aurkeztu zen. Henry Hyde kongresista errepublikanoak honela kritikatu zuen erreparazioak ordaintzeko ideia: "Nik ez dut inoiz esklaborik izan. Ez dut inoiz inor zapaldu. Ez dakit zergatik ordaindu beharko nukeen ni jaio aurretik hainbat belaunaldi lehenago esklaboak izan zituen norbaitengatik”.
A. MacIntyrek argi eta garbi aitortzen du kontzepzio narratiboak talka egiten duela indibidualismo modernoarekin. Iragan batekin jaio nintzen, eta iragan horretatik modu indibidualistan bereizten saiatzea nire egungo erlazioak deformatzea da. Gurera etorririk, frankismoagatik Espainiako estatuak mila aldiz gutxiago ordaindu du euskaldunok ETArengatik ordaintzen ari garena baino.
7. Espresuki onartu gabeko betebeharrak (2023-09)
Ikuspegi liberala kontuan hartzen badugu, betebeharra bi modutara bakarrik sor daiteke: gizakienganako betebehar natural gisa, denok gizaki arrazional garenez, edo bestela, borondatezko betebehar gisa. Betebehar naturalak unibertsalak dira. Horien artean daude pertsonak errespetuz tratatzea, justizia egitea, ankerkeria saihestea eta gisa horretako betebeharrak. Borondate autonomo batetik (Kant) edo balizko kontratu sozial batetik (Rawls) sortzen direnez gero, inor ez hiltzeko edo inori ez lapurtzeko ez da inoren baimen espresurik behar.
Aldiz, betebehar naturalak ez bezala, borondatezko betebeharrak partikularrak dira, ez unibertsalak, eta adostasunetik edo onarpenetik sortzen dira. Bizilagun bati etxean apalategi batzuk jartzeko eskatzen badiot diru baten truke, biok betebehar bana hartu dugu: hark apalak jartzeko eta nik ordaintzeko.
Ikuspuntu liberal honen ondorio deigarri bat da herritarrontzat, erabat harturik, betebehar politikorik ez dagoela, ez daukagula. Beren borondatez kargu politiko baterako aurkezten direnek obligazio bat hartzen dute baina hiritar arruntok ez. Betebeharren kontzepzio liberala zuzena bada, herritarrak ez du betebehar berezirik izango herrikideentzat, bidegabekeriarik ez egiteko betebehar unibertsal eta naturaletik harago.
Askatasunaren kontzepzio liberalaren erakargarritasuna eta haren ahulezia elkarri loturik daude. Ulertzen badugu bakoitza bere baitan askea eta independentea dela eta aukeratu ez dituen lotura moralen mendetasunik ez duela, ezin izango diegu zentzurik eman elkartasunetik eta leialtasunetik, memoria historikotik eta fede erlijiosotik, gure identitatea moldatzen duten komunitate eta tradizioetatik sortzen diren betebehar moral eta politikoei.
Historian, askatasun liberala antidoto gisa sortu zen; norbanakoak jaiotako kasta edo klase sozial edo oinordetzan jasotako gizarte-kategoriek markatutako destinoetatik askatzeko antidoto moduan. Orduan, nola onar daiteke komunitatearen pisu morala giza askatasuna mugatu gabe?
Pertsonaren ikuspegi liberal-boluntaristaren alternatiba gisa, A. MacIntyrek ikuskera narratibo bat aurkezten du. Gizakiok istorioak kontatzen ditugun izakiak gara. Gure bizitzak kontakizun baten sekuentzia bezala bizi ditugu. MacIntyrek hautematen duenez, bizitako narrazio guztiek badute teleologikotik pixka bat. Ez du esan nahi helburu finkorik dutenik. Teleologia eta aurreikusteko ezintasuna batera gertatzen dira. Fikziozko narrazio bateko pertsonaiek bezala, ez dakigu zer gertatuko den jarraian, baina gure bizitzek gure etorkizunera proiektatzen den forma jakin bat dute. Bizitza bat bizitzea nolabaiteko batasuna edo koherentzia lortu nahi duen ibilbide kontagarri bati jarraitzea da. Deliberazio morala nire borondatea gauzatzean baino gehiago nire bizitzaren historia interpretatzean datza. Honela dio MacIntyrek bere liburu famatuenean (Tras la virtud. 2013: 271):
Denok hurbiltzen gara geure zirkunstantzietara, gizarte-nortasun jakin baten jabe izanik. Norbaiten semea edo alaba naiz, lehengusua edo osaba, hiri honetako edo beste bateko hiritarra naiz, honelako edo halako gremio edo lanbideari atxikia nago, klan honetakoa naiz, tribu honetakoa, nazio honetakoa. Beraz, niretzat ona izan beharko du eginkizun horiek betetzen dituenarentzat ona dena. Horrela, nire familiaren iraganetik [...], nire naziotik hainbat zor, jarauntsi, itxaropen justifikatu eta betebehar heredatzen ditut. Horrek ematen dio, neurri batean, nire bizitzari bere berezitasun morala.
Gaur egunean euskaldunok zenbateraino ezagutzen ditugu, zenbateraino sentitzen dugu gure nazioaren iraganetik hainbat herentzia jaso ditugula eta Euskal Herriaren alderako baditugula zorrak eta betebeharrak?, iraganaren eta etorkizunaren artean katebegi garela? Estatu propiorik gabe –onenean, autonomia--, eta hizkuntza bakar propiorik ere gabe –biak edo hirurak gureak omen!-- errazagoa da ikuspegi liberalean erabat murgiltzea eta ohartukiago edo oharkabeago nazio arrotz indartsuagoan urtzea eta haren narratibitatean kokatzea. Horixe dugu arriskurik handiena egungo euskaldunok!
8. Pertsonaren kontzepzio narratiboa (2023-10)
Bigarren Mundu Gerran, Frantziako Erresistentziako kideek bonbaketariak gidatu zituzten naziek okupatutako Frantziaren gainean. Bonbak fabriketara eta jomuga militar batzuetara jaurtitzen bazituzten ere, ezin zuten saihestu hildako zibilak egotea. Egun batean, hegazkin bonbardatzaile horietako baten pilotuak, aginduak jasotzean, ikusi zuen jomuga bere jaioterria zela (istorio hau, beharbada, ipuina baino ez da; guretzat interesgarria halere!) Misio horretatik bera kentzeko eskatu zuen. Bazekien aurreko egunean beste herri batean egin zuen gauza berbera zela, eta gainera berak egin ezean, beste batek egingo zuela, baina oraingoan bere herria zen eta ez zituen, nahi gabe, bere herrikide batzuk hil. Arrazoi zuzen batengatik bazen ere, uste zuen gaizki egongo zela bonbardaketa berak egitea, gaizki egotearen modu partikular eta ez unibertsal baten arabera.
Zer deritzozu irakurle?, miresten duzu edo ahulezia modu bat ikusten duzu ekintza horretan? Utz dezagun alde batera Frantzia askatzeak zenbat hildako zibil izatea zuribidetzen zuen; pilotuak ez zuen zalantzan jartzen misioaren beharrezkotasuna, arazoa zen bera ezin zela izan beraren herritar batzuen hiltzaile. Erabaki horri garrantzi moralik sumatzen diozu edo eskrupulu bat baino ez?
Pertsonaren kontzepzio narratiboari jarraikiz, ongi egin zuen, zeren betebeharren formulazio liberala –neuk espresuki onartu ezean, bete beharrik ez-- axalekoegia da. Ezin du azaldu zer leialtasun eta erantzukizun berezi ditugun batzuek besteekin herrikide gisa. Are gehiago, ez ditu barne hartzen leialtasun eta erantzukizun horiek, zeinen indar morala datorkien, neurri batean, bizitzan horiei lotzea bereizi ezin izatetik geure buruaz dugun pertzepziotik, nazio honetako edo herri honetako kide gisa, historia honen eramaile gisa, errepublika honetako hiritar gisa. Ikuskera narratiboaren arabera, identitate horiek ez dira moralari eta justiziari buruz deliberatzen dugunean aparte utzi behar ditugun kontingentziak, garenaren parte dira, eta, beraz, gure erantzukizun moralak osatu behar dituzte.
Beraz, borondatezko ikuskeraren eta pertsonaren narrazio-ikuskeraren artean erabakitzeko modu bat da galdetzea ea badagoen hirugarren kategoriarik –dei diezaiegun elkartasunaren edo atxikipenaren betebeharrak–, kontratu bati buruz ari garela azaldu ezin daitezkeenak. Betebehar naturalak ez bezala, elkartasunaren betebeharrak partikularrak dira, ez unibertsalak; ditugun erantzukizun moralak biltzen dituzte, ez izaki arrazionalen aurrean, izaki arrazional diren aldetik, baizik eta historia bat partekatzen dugunon aurrean. Baina borondatezko betebeharrak ez bezala, ez daude adostasuna ematearen menpe. Horien pisu morala dator nire edo gure bizitzaren historia beste batzuen bizitzarekin lotzen dela onartzetik.
Kontzepzio liberal eta narratiboaren arteko eztabaidarekin oso loturik, hona galdera bat: abertzaletasuna bertute bat al da?
Abertzaletasunaren defendatzaile sutsua izan zen Jean-Jacques Rousseauk defendatzen zuen atxikimendua eta identitate komunitarioak gure gizatasun unibertsalaren ezinbesteko osagarriak direla: "Badirudi gizatasunaren sentimendua lurrundu eta ahuldu egiten dela mundu osora hedatzen den neurrian, eta ez digutela eragingo Tartariako edo Japoniako zorigaitzek Europako herri batekoek bezala. Interesa eta urrikalmendua nolabait mugatu eta konprimitu behar dira, aktiboak izan daitezen. " (Justicia. 2011: 259)
Egia da bestalde, nazioen arteko desberdintasunak zaildu egiten duela komunitate nazionalaren lehentasunaren defentsa. Herrialde guztiek antzeko aberastasuna balute, eta pertsona guztiak herrialde bateko edo besteko herritarrak balira, norberaren komunitateari --euskaldunari guk-- arreta berezia emateko betebeharrak ez luke arazorik sortuko, ez behintzat justiziaren ikuspegitik. Baina herrialde eta estatu aberatsen eta pobreen arteko desberdintasun handiak dituen mundu batean, komunitateak eskatzen duena tentsioan sar daiteke berdintasunak eskatzen duenarekin. Immigrazioaren gai leherkorrak tentsio horixe islatzen du. Horretaz, honen hurrengo artikuluan!
9. Immigrazioa (2023-11)
AEBetan immigrazioaren erreforma politikoki eremu minatua dela dio M.J. Sandelek. Jendearen sostengu zabala ematen duen immigrazio-politikaren alderdi bat baino ez omen dago ia: Estatu Batuetako muga indartzea, etorkinen legez kanpoko fluxua mugatzeko. Texasko sheriffek Interneten erabilera berri bat asmatu dute muga zaintzeko balio diena. Bideo-kamerak jarri zituzten muga legez kanpo gurutzatzen den lekuetan, eta haien irudiak sarean ikus litezke zuzenean. Muga zaintzen lagundu nahi duten herritarrak orrialde horretan sar daitezke eta Texasko polizia laguntzaile birtualak bihur daitezke edo bihur zitezkeen behintzat.
Europan ere badakigu estatuek oro har --batzuek gehiago beste batzuek baino--, gero eta muga gehiago jartzen dietela estatu-muga legez kanpo gurutzatu nahi duten pertsonei, ukrainarren salbuespenarekin. EAEko gobernuaren diskurtsoa eta praktika ere hein batean –ez da ahaztu behar erabaki handienak Estatuak hartzen dituela--, oso urrun dago harresia eraiki eta mugak kontrolatzeko herritarrei laguntza galdegitetik. Bada, Texasen hamarna milaka pertsona inskribatu omen ziren delako sare zelatari hartan, eta kazetari batek horretan aritzen zen kamioilari bat elkarrizketaturik, arrazoi hauek eman omen zituen: "Zerbait sentiarazten dit barruan, zerbait egiten ariko banintz bezala legea betetze aldera eta nire herriaren alde".
Filosofia politikoan adituen artean famatua den Michael Walzerrek idazten duenez, immigrazioa mugatzearen aldeko argudiorik onena komunitarioa da. Atxikipenaren baldintzak arautzeko eta onartzeko eta baztertzeko klausulak ezartzeko ahalmena "komunitatearen independentziaren zuztarrean dago". Bestela, ezingo litzateke egon izaeradun komunitaterik, historikoki egonkorrik, elkarren artean nolabaiteko konpromiso berezia duten pertsonez osaturiko komunitaterik, denboran iraun eta elkarrekin bizitzearen sentsazio berezia izango lukeenik.
Hala ere, nazio aberatsetan immigrazio-politika murriztaileek pribilegioak babesteko ere balio dute. Estatubatuar asko beldur dira Estatu Batuetara mexikar gehiago etortzea baimenduko balitz, gizarte-zerbitzuak gehiegi kargatuko liratekeela eta gaur egun herritar direnen ongizate ekonomikoa murriztuko litzatekeela. Argudio hori nahikoa arrazoi izango litzateke immigrazioa mugatzeko?
Immigrazioa mugatzeko argudio indartsuago bat da horrela babesten direla kualifikazio gutxiko langile estatubatuar zaurgarrienen lanpostuak eta soldata-mailak, gutxiago kobratuz lan egiteko prest dauden etorkinak heltzen direnean. Baina argudio horrek konpontzen saiatzen garen arazora itzultzen gaitu: zergatik babestu behar dira AEBetako langilerik zaurgarrienak, horrek Mexikotik datozen eta are okerrago dauden pertsonei lan-aukerak ukatzea esan nahi badu?
Behartsuenei eman beharreko laguntzaren ikuspegitik, immigrazio librearen aldeko argudioak eman daitezke. Eta, hala ere, AEBetan igualitarismoa atsegin dutenek ere, zalantza egiten dute immigrazio librea onartzeari dagokionez. Uzkurtasun horrek ba al du oinarri moralik? Bai, baina bakarrik onartzen bada betebehar berezi bat dugula gure herrikideen ongizatea sustatzearen alderako, partekatzen dugun bizitza amankomun eta historiari jarraiki.
Euskal gizartearen kasuan, geuk nahi ez ditugun lanak egiteko edo merkeago egiteko ondo datozkigu –adinekoen zaintza; eraikinen zaharberritzea, ostalaritzako langile, kualifikazio gutxiko lanak merkeago egiteko; hots, arrazoi funtsean egoistengatik--; aldiz, kohesio sozial eta linguistikorako kaltegarri, euskaldunok are gutxiengoago bihurtzen gaitu bereziki gaztelaniaz badakitenen etorrerak. AEBetan ere problematikoa da. Hona Walzerren ikuspegia [Esferas de la justicia. 2015: 50], guretzat ere baliagarri dena:
Soilik sentimendu abertzaleak oinarri moralen bat badu, soilik kohesio komunitarioak betebehar eta esanahi partekatuetara eramaten badu, soilik kideak badaude eta arrotzak badaude, Estatuko agintariek arrazoiren bat izango dute bereziki beren herriaren ongizateaz [...] eta beren kultura eta politika propioaren arrakastaz arduratzeko".
10. Memoria historiko-politikoaren garrantzia (2023-12)
AEBetatik Europara etorriz, gaurdaino gertaturiko erregimen totalitarioen krimenen gaineko ezagutzak eta oroitzapenak –frankismoarenak, faxismo-nazismoarenak edota denboran gertuago Balkanetako gerrari buruzkoak--, adibide dramatikoak dira, eta hurrenez hurren laurogeitaka urte, laurogei bat urte edota hogeita hamar bat urte igaroagatik, bizirik jarraitzen dute.
Euskal Herri penintsularreko herritarrontzat hurbilen dugun frankismoari dagokionez –Euskal Herri kontinentaleko herritarrek erregimen totalitariorik ez, baina oso esperientzia gogorrak bai, bi mundu-gerrak, batez ere Gerra Handia, eta Aljeriako “baketze”-gerra!--, 1936ko gerra-galtzaileek familian edo giza-talde gehienbat klandestinoetan transmititurikoa alde batera, irabazleek, alderdi bakarreko agintariek eta erakunde publikoek eta haien egungo oinordeko politikoek –Eliza katolikoaren hierarkia ahaztu gabe-- errepublikanoek frontean eta frontetik kanpo eraildako 49.000 pertsona inguru (Espinosa, 2015: 524) era askotara oroitu eta goratu dituzte, eta haiek oroitu bezainbeste ahaztu dituzte euren aldekoek frontetik kanpo eraildako 130.000tik gora (Espinosa, 2015: 524), hobi komunetan ehortziak. Haietatik hiru milatik gora fronterik izan ez zuen Nafarroa Garaian erailak. Azken hogei urteotan ari dira tantaka bezala aitortza jasotzen, gorpuzkiak hobi komunetatik atera ahala.
Sanjurjo eta Mola jeneral kolpisten gorpuzkiak 2016an atera zituzten haien omenez eta oroitzapenez eraikitako Iruñeko Erorien Monumentutik, 2007an onartu zen Oroimen Historikoaren Legearen babesean; halaber, jeneraletan jeneral eta horrenbestez frontetik kanpo Espainiako kolpe militar eta ondoko gerran eraildako pertsonen erantzule nagusi izan zen Francoren gorpuzkiak 2019an atera zituzten haren aginduz eta gorazarrez eraikitako Madrileko Erorien Haranetik, eta 2022ko Memoria Demokratikoaren Legea onartu berritan, 45.000 eraildako ingururen arduradun nagusi Queipo de Llano jeneralarenak eta haren eskumakila izandako Francisco Bohorquez-enak 2022ko azaroan kendu dituzte Sevillako La Macarena deritzan elizatik. Hil zirenetik 71 urtera! Bizkitartean, 110.000 inguru, oraindik hobi komunetan omen daude. Eta haien oinordeko politikoek –PP eta Vox alderdiak--, jarraitzen dute frankismoa estaltzen eta goratzen, Madrileko alkateak Millan Astray bezalako jeneralari gorazarreak eginez (2022ko azaroa).
Frankismo betean sortu zen ETA erakundearen eta Espainiako Gobernuaren arteko gerrari dagokionez, hasteko, ezin da 1936ko gerrarekin berdindu arrazoi askorengatik. Halere, azpimarratu behar da badagoela puntu amankomun bat: etakideek eragindako hildakoen oroimena bizi-bizi mantentzen dute frankismoaren oinordeko politikoek, eta halaber, gerra galdu zuten sozialista eta nazionalistek ere –giza-eskubideak helburu politikoen aurretik aldarrikatuz; bien bitartean, estatuko agintariek, eskuinak eta ezkerrak, giza-eskubideen gainetik estatu arrazoi hotz eta ankerra jartzen dute beti, nazio kontzientzia duten erkidegoen autodeterminazio politikoari ukoa eta Espainiaren batasuna zatiezina deklaratzen duen 1978ko Konstituzioa absolutu bilakaturik--, eta, aitzitik, espainiar eskuinak eta ezkerrak ere oro har, estatu-terrorismoarena ahanzturara jaurtia du, eta euskal preso politikoei eragindako torturak ere bai. Nahiz EAEko sozialista banaka batzuk berriki GALen estatu-terrorismoa salatu duten –ez da ahaztu behar estatu-terrorismoa GAL baino askoz zabalagoa dela (Batallón Vasco-Español, etab.)--, ministro ohi sozialista Barrionuevo harro mintzatu da hartan izan zuen partaidetzaz, batere damurik erakutsi gabe (2022ko azaroa), eta apenas harrabotsik sortu den espainiar hedabideetan. Lehenik, estatu arrazoiari men egitea!
Presoen gainean, erakunde armatua desegin zenetik hamaika urtera, oraindik ere hein batean jarraitzen dute etakide izandako presoen gaineko mendekuzko politika Espainiako botere exekutibo-judizialek. Batzuentzat barkamenik eta ahazterik ez, eta beste batzuentzat betiereko barkamena, amnistia, eta egindako krimenen ahanztura, eta era bateko edo besteko gorazarrea ere.
VIII. OROIMENA
1. Oroimena (2024-02)
Badakizue Imanol Larzabalek eta George Moustakik kantatzen duten “Zergatik” kanta malenkoniatsu-ederrak zer dioen: Zergatik ikasi/ ahaztekotz gero/ ikasiak oro? (Letra: Jon Mirande). Eskerrak bizi garen artean ez dugula dena ahazten.
Oroimena zein axolazkoa dugun jabetzeko egokia izan liteke hona ekartzea Bertrand Russell filosofoak1, zer gogoeta egin zuen oroimenaz, jarri zenean argitu nahian gizaki bat gaur, atzo izan zen pertsona bera zein zentzutan den.
Badakigu gorputzaren materia etengabe aldatzen dela elikatze eta higatze prozesuen bitartez. Eta garuna? Garuna ere bai. Pentsatzen dugu, sentitzen dugu eta ekintzak egiten ditugu baina pentsamendu, sentimendu eta ekintzetatik landa, ez dago entitate sinple bat, gogoa edo arima, gauza horiek egin edo jasaten dituenik. Pertsona baten buruko jarraitutasuna ohitura eta oroimen jarraitutasuna da. Atzo pertsona bat zegoen, zeinen sentimenduak oroitzen ditudan, eta pertsona hura nire atzoko egotzat hartzen dut; baina, egiaz, nire atzoko egoa soilik gogo-gertakari batzuk baino ez ziren, orain gogoratuak eta haiek oroitzen dituen pertsonaren zatitzat hartzen ditudanak. Pertsona bat ez da oroimenak eta ohitura deitzen dugunak batzen dituen esperientzia sorta bat baino. Horra memoriaren garrantzi alimalekoa.
Oroimenaren berebiziko garrantzia agerian utzirik, axolazkoa da bereiztea zein oroitzapen gorde behar diren eta zein ez. Eta hor emozioek paper garrantzitsua dute. Garuna aztertu eta lorpenen berri eman duten zientzialariek edota hausnartu eta luma dantzatu duten mediku neurokirurgialari, psikiatra, psikologo, antropologo, soziologo, filosofo eta idazleek sarri askotan jorratu dute oroimenaren gaia.
Zientzialari eta pentsalariengandik herritar arruntongana etorrita, bereziki adinean aurrera goazenona da oroimena galtzen joateko beldurra: Alzheimer edo Parkinson edo antzeko dementzia neuronalen bategatik oroimenik gabe gelditzeko kezka, baina gizakiotatik inor ez dago oroimena galtzeko arriskutik libre. Nahikoa da istripu malapartatu bat izatea jendea ezagutzeko ikusmen-oroimena galtzeko, edota entzumen-oroimena, ahotsak entzun eta norenak diren ez jakiteko; bada, noski, halakoa erabat galduta sentituko da, beste zenbait funtzio atxiki arren. Oroimen eta oroitzapenik gabe, zer gara?
Denok daramagu geure baitan bizi izandakoa. Oroipenak daramatzagu aldean; noiz alaitzen gaituzte eta noiz atsekabetzen. Modu naturalean oroipen atseginak gogoratzen ahalegindurik ere, badakigu bestelakoak ere baditugula. Eta badakigu, halaber, oroimena apetatsua dela, ahanztura den bezalatsu. Baldin eta bizi izandako guztia zehatz-mehatz gogoratuko bagenu, zoritxarrekoak izango ginateke. Gehienetan gure oroimena flash labur eta ondo zehaztugabeez zirtatua ageri zaigu, eta puska horiek eraldatu egin ohi ditugu. Garun aztertzaileek diotenez, oroimena argazki album finkatu bat baino gehiago paleontologoaren lanaren gisakoa da, oroimen-pusketekin gure bizitzako gertaera oso bat berreraikitzen trebea, oraineko interes eta ikuspegien arabera, azken hauek haiek baldintzaturik, eta ahanztura ere bai.
Zenbat oroimen ditugu?, zein dira oroimen indibidualaren bertuteak eta zein akatsak? Oroimen indibidual eta kolektibo edo historikoaren artean zer-nolako hartu-emanak zirriborra litezke gaur egun, gurean?, nola finkatzen dira oroipen kolektiboak?
Ikerlari eta dibulgatzaileei hartu dizkiet hemengo ideiak eta ikuspegiak baina aukeraketa neuk egin dut, neure erara antolatu ditut; eta, horrenbestez, arduradun neroni naiz.
Oroimenari buruzko artikulu sail honi hasiera emateko, hiru artikulutan laburbilduko dut memoriaren historia laburra. Horretarako itsumutil Juan Carlos Lopez mexikarra hartuko dut. Ederki laburbiltzen du hark, Hermann Ebbinghaus (1850-1909) aleman filosofoak Über das Gedächtnis: Untersuchungen zur experimentellen Psychologie (“Oroimenaren gainean: psikologia esperimentalari ekarpena”. 1885) deritzan monografia argitaratu aurretik, oroimenaren gainean zein ideia eta ikuspegi egon diren filosofo eta literatoen artean, grekoengandik hasita.
2. Greziako poeta eta filosofo handiak eta oroimena (2024-03)
Grekoentzat oroimena axola handiko gauza zen eta horregatik haren izaerari buruz ideia asko zabaldu ziren. Sokrates (k.a. 470-399) eta Platonentzat (k.a. 429-348), oroimena hegaztientzat konpartimentuak dituen hegaztitegi erraldoi bat bezalakoa izan zitekeen. Horrela, ezagutza lortzea konpartimentu hutsak hegaztiekin betetzearen parekoa zen, eta oroitzea, berriz, hegaztietako bat bere lekutik atera eta hara itzuli ahal izatea, etorkizunean berriro erabiltzeko.
Ideia horren alderdi bat da oroimenean sistematikoki antolatutako zerbait bezala pentsatzera gonbidatzen gaituela, nahasketak saihesteko diseinatua dagoela eta kategoriak osatu eta gure oroitzapenak sailkatzeko aukera ematen duela. Hala ere bazegoen beste metafora herrikoiago bat eta zen oroimena argizarizko tableta baten gisakoa izan zitekeela, zeinen gainean gure esperientziek marka bat uzten zuten. Sokratesi egokia iruditu zitzaion ideia hori, eta beste urrats bat aurreratuz adierazi zuen argizariaren trinkotasuna erabakigarria zela oroimenaren iraunkortasunerako. Argizaria oso gogorra bazen, ikaskuntza pobrea izango zen, baina gogoan geratuko zen; aldiz, argizaria biguna bazen, ikaskuntza ona izango zen baina berehala ahaztuko zen. Tabula rasa esapidea garai hartakoa da, eta erabiltzen zen adierazteko jaiotzen garenean argizarizko tableta hori hutsa edukitzen dugula.
Aristotelesentzat (k.a. 384-322) berriz, kanpoko estimuluek odolaren bidez bihotzera bidaiatzen zuten eta hor espirituen mugimendua akuilatzen zuten. Mugimendu horiek ez ziren desagertzen kanpoko estimulua desagertzean, baizik eta irauten zuten neurri txikiago batean. Mugimendu horiek iraganarekin lotu bazitezkeen, oroimena eratzen zuten, eta bestela, irudimena edo fantasia. Ideia hori omen da oroimenari buruz dugun noziorik zaharrena gertaera baten barne-irudikapen gisa. Aristotelesen ideiak esan nahi du zerbaiten irudi mentala (espirituen mugimendua) ez dela nahikoa oroimena deitzeko, baizik eta iraganeko beste gertaera batzuekin lotuta egon behar duela horrelakotzat hartzeko.
Beste ekarpen bat ere egin zuen Aristotelesek: hiru asoziazio lege formulatu zituen oroitzapen bat gogora ekartzea esplikatzeko. Lehena, antzekotasunaren legea: bi gauza antzekoak badira, haietako batek bestea ekar diezaguke gogora. Bigarrena, kontrastearen legea: bi gauza erlaziona daitezke gure oroimenean puntu espezifiko batean bat ez badatoz, eta hirugarrena, albokotasunaren legea: bi gertaera elkarren segidan modu errepikatuan gertatzen badira, biak elkarri lotuak geratuko dira, eta norbanakoak lehenbizikoa hautematean, bigarrena ere hautemango du.
Aristotelesen lanen jarraitzaile abantailatu bat erromatar Inperioan bizi izan zen Klaudio Galeno (k.o. 130-200) filosofo eta mediku grekoa izan zen. Harena da oroimena garunaren zatiren batean gordetzen delako ideia. Medikuntzaren gurasoetako bat da. Erroman hiru enperadoreren mediku izan zen (Marko Aurelio, Komodo eta Septimio Severo) eta hango gladiadoreena ere bai. Aristotelesen uberan, proposatu zuen bizitza-espirituak bihotzean sortzen zirela, baina garunera bidaiatzen zutela animalia-espiritu bihurtzeko eta han gordetzeko. Hala ere, Galenok ez zuen esaten nerbio-ehunean metatzen zirela, baizik eta espirituak garuneko bentrikuluetan zeudela, nerbio-sistemaren barrunbeetan.
Gaur egun badakigu barrunbe horiek likido zefalorrakideoz beteak daudela, zeinen egiteko nagusia den garuna garezurrean flotatzen mantentzea, buruan har daitezkeen kolpeak leunduz; baina k.o. II. mendean enigma bat zen. Aristotelesek hiru jarduera mnemoniko mota definitu zituenez (irudi mentalen eraketa, horiei buruzko iritzien eraketa eta irudi horien gogorapena) eta, aldi berean, aurreko bi bentrikulu zeudenez, tarteko bat eta ondorengo bat, onartzen zen bentrikulu bakoitza jarduera haietaz arduratzen zelako ideia. Horrela, aurreko bentrikuluek estimulu sentsorialak jasotzen zituzten, tartekoa arrazoiketaz arduratzen zen, eta ondorengoa oroitzapenen eboluzioaz. Errenazimentura arte iraun zuen horrek, eta han jada beste urrats batzuk egin ziren.
3. Zientzia fisikoen mendea eta Ilustrazioarena (XVII-XVIII) (2024-04)
Thomas Willis (1621-1675) ingelesa izan zen lehenbizikoa proposatzen oroimenaren kokapena garuna zela eta ez zerebeloa. Willisek adimen-urritasuna zuten bi pertsonaren garuna aztertu zuen, eta oso tamaina txikikoak zirela ikusi zuen. Horrek baieztatzen zuen, hain zuzen ere, adimen-gaitasunaren eta garun-masaren artean lotura zegoela.
Platonengandik Willisenganaino bi mila urte inguru daude, eta aldi horretan erregistraturiko memoria prozesuak ulertzeko aurrerapen nagusia da oroimena, ziurrenik, garun-ehunean gordetzen dela. Zein ideia zen zientziak aurrera egiteko oztopo nagusia? Bada, arimaren eta gorputzaren arteko dualtasunaren printzipioa. Bestela esanda, uste zen arima hilezkorra zela eta gorputzaren plano berean ez zegoela, eta horrenbestez, ez zegoen inongo arrazoirik pentsatzeko funtzio mentalak substratu organikoa zeukala; are gehiago anatema gisa kontsidera zitekeen, eskumiku eta gaitzespenaren merezidun. Denok dakigu gaur egun ere jende askok pentsatzen duela arima eta gorputza, arima eta garuna biga direla, bata Jainkoak ezarria eta hilezkorra, ez bakarrik sinestun erlijiosoen artean. Eta, jakina, XVII. mendean artean oso gutxiren ideia zen, eta arriskutsua. Willisek bere ideiak argitaratu aurretik, Rene Descartes filosofoak (1596-1650), zeina dualtasunaren aldezlea zen, sostengatzen zuen arima glandula pinealean zegoela. Orain badakigu delako glandula horrek egunaren eta gauaren jarduera-zikloak erregulatzen dituela.
Oroimenaren kokapenari buruzko historia labur honetan, irlandar psikiatra Veronica O´Keane-k XVII. mendearen azken urteetan hasi eta XVIII.enera luzatu zen eztabaida garrantzizko baten berri ematen digu, John Locke (1632-1704) mediku eta filosofo erradikal eta William Molyneux (1656-1698) irlandar erudituaren artean egikaritu zena.
Molyneuxek gutun bat idatzi zion Lockeri 1688ko uztailaren 7an, galdera hau eginik: demagun norbanako bat itsu jaiotzen dela eta objektuak “ikusten” ukimenaren bitartez ikasten duela. Geroago, bere begiez ikustera iristen da. Galdera zen ea ikustera iritsitako pertsona hori gai izango zen bere begiez begiratzean, haiek zer ziren jakiteko. Esaterako, kubo bat eta esfera bat bereizteko gauza izango zen. Gizaki hori gai bazen ikuste hutsarekin kuboa eta esfera bereizteko, horrek esan nahiko zuen ikusmen-ezagutza jaiotzetikoa dela, eta, aitzitik, gai ez bazen, ikusmenaren esperientziaren bitartez eskuratzen dela, eta horrenbestez, ezagutza ez dela jaiotzetikoa.
Molyneuxek eta Lockek ongi arrazoitu zuten baieztaturik itsua ez zela gauza izango esfera eta kuboaren artean bakarrik ikusmena dela medio bereizteko, ezagutza ez delako jaiotzetikoa, eta zentzumen bakoitzarekin ikasi behar delako. Molyneuxen galdera hori ebatzi zen hain zuzen hurrengo mendean sortzetiko kataraten zuzenketa kirurgikoa --sortzetiko itsutasun modurik arruntena-- hedatu zenean. Pixkanaka frogatu zen ikusmena lortzen zuen jendea ez zela gai kuboaren eta esferaren artean zegoen aldea zehazteko haiei begiratzearekin bakarrik, eta, beraz, ez zuten automatikoki ulertzen ageriko mundua. Jaiotzen garenean, gure garuna orrialde zuri bat da eta munduko esperientzia sentsoriala metatuz doa, harik eta ezagutza eta oroimena osatu arte.
Psikiatra gisa, O´Keanerentzat ulermenerako etsaia dualtasuna da, berdin da gorputza-garuna edo garuna-gogoa, gorputza-arima edo arrazoia-emozioa. Haren ikuspegiaren arabera, mundua barneratzen dugu bost zentzumen handien bitartez – ikusmena, entzumena, ukimena, dastamena eta usaimena–, eta haien bidez izandako sentsazioak etengabe iraultzen dira gure oroimen-sareetan. Adibidez, ukimenaren edo ikusmenaren bidez lortutakoek forma desberdinak ikasteko aukera ematen digute, eta horrek ezagutza sinple samarra sortzen du, eta hortik abiatuta informazio konplexuagoa eraikitzen da. Sentsazioa da garuna elikatzen duen funtsezko lehengaia. Azken buruan, oroimena da garunera garraiatu den informazio sentsorialaren irudikapen neuronal infinituki konplexu bat. Hurrengoan, azterketa zientifikoaren sorrerari helduko diogu.
4. Oroimenaren azterketa zientifikoaren sorrera (2024-05)
Orain arte, funtsean, filosofoek oroimenaren azterketari egindako ekarpenak jaso ditugu. Egoera errotik aldatu batez ere 1881etik 1890era bitartean egin zen. Hamarkada hura mediku frantses Theodule Ribot-en (1839-1916) Les maladies de la memoire-rekin (oroimenaren gaitzak) hasi zen. Lan horretan lehenbiziko aldiz aurkitzen dugu giza amnesia-kasuen konpilazio globala eta oroimenaren antolamenduari buruzko printzipio orokorrak garatzeko lehen ahalegina, oroimenean alterazioak dituzten pazienteen analisitik abiatuta. Azterlan horren emaitza nagusia izan zen ezen oroimenaren galera denborazko gradiente baten ondorio dela, non oraintsuko oroimenak hauskorragoak diren eta oroitzapen zaharrenak baino errazago gal daitezkeen. Adineko batek arazoak izan ditzake zer gosaldu duen gogoratzeko, baina baliteke zailtasunik ez izatea bere gaztaroko urteak edo ezkontza-eguna gogoratzeko. Gradiente horri Riboten Legea esaten zaio gaur egun.
Baina benetako iraultza Hermann Ebbinghaus (1850-1909) aleman filosofoak ekarri zuen Über das Gedächtnis: Untersuchungen zur experimentellen Psychologie (“Oroimenaren gainean: psikologia esperimentalari ekarpena”) monografia argitaratzean. Abiapuntu gisa hartu zuen errazago ikasten direla guretzat esanahia duten gauzak, atentzioa ematen ez digutenak baino. Faktore subjektibo horren eraginak saihesteko, ehunka ordu eman zituen esanahi eta osagai emozionalik gabeko soinuen zerrenda luzeak egiten, eta, azkenean, bokal batek bereizitako bi kontsonantez osatutako bi mila eta hirurehun ahotsen zerrenda bat bildu zuen, haiei zentzurik gabeko silabak deiturik – adibidez, baf, jum, gek, rit, kot, bem, lik, vom, tar--. Esperimentuak iraun zuen urteetan, ikertzailea eta era berean ikertua zen bitartean, zentzurik gabeko silaben ia berrehun zerrenda ikasten saiatu zen.
Haren konklusioak bere garaian berritzaileak izan ziren, eta gaur egun oinarrizkotzat jotzen dira. Lehenik eta behin, oroimena mailaz maila eratzen da; bigarrenik, iraupen laburreko eta luzeko oroimenaren arteko bereizketa aurreratu zuen; hirugarrenik, ahalegin gutxiago eskatzen zuen ahaztua zuen zerrenda bat berriro ikasteak guztiz berria zenak baino -- Aurrezpen izenez ezagutzen den fenomenoa--, eta, azkenik, silaben ahaztea bi fasetan zetzala: bata, silaba horiek aztertu eta lehen orduan oso azkarra, eta bigarrena mantsoa, asteen joanean gertatzen zena, Ribotek paziente amnesikoetan deskribatutakoaren antzekoa.
Ebbinghausen aurkikuntzen inplikazioak William James-ek (1842-1910) aztertu zituen 1890ean Principles of Psychology (Psikologiaren printzipioak) argitara emanik. Kaliforniako Unibertsitatean neurozientzia kognitiboko irakasle izandako Joaquin M. Fuster-entzat liburu horretan garrantzitsuena, arretari, emozioari, asoziazionismoari eta aukera askeari buruzko pasarteak dira. Bestalde, Ebbinghausen aurkikuntza batzuei heldu zien berriro, eta bi oroimen mota formalizatu zituen: lehen mailako oroimena eta bigarren mailako oroimena, orain iraupen laburreko eta luzeko oroimen gisa ezagutzen ditugunaren baliokideak.
Urrezko hamarkadaren amaiera oroimenaren azterketa zientifikoaren hasiera izan zen. Ordutik aurrera, eremu hau garatzeko hain deserosoak izan ziren kortse intelektualak asko lasaitu ziren eta memoria prozesuei buruz pentsatzeko modu berritzaile baten loraldia ahalbidetu zuten.
Halaber, hamarkada hartantxe hasi zen Bartzelonako Unibertsitateko Medikuntza Fakultateko Histologia Departamentuan, Petilla Aragoin jaiotako Santiago Ramon Cajal neuronaren teoria lantzen (1887-1992). Cajalek baiesten zuen nerbio sistema sare bat zela, eta elkarren ondoan zeuden nerbio-zelulez egina zegoela. Fisiologiaren gakoa, neuronen arteko kontaktuak izan behar zutela proposatu zuen. Foster eta Sherrington fisiologo ingelesek "sinapsia" izena jarri zieten kontaktu horiei. 1906an eman zioten Medikuntzako Nobel Saria, Camillo Golgirekin partekatua, egindako ikerketa neuronalengatik. Hurrengo artikuluan, oroimen indibidualari buruzko nozioak azalduko ditugu.
5. Emozioen garrantzia oroitzapenak gordetzeko (I) (2024-06)
Lehenik eta behin, gizakiok badugu ahalmen axola handiko bat: garrantzizkotzat jotzen ditugun informazioak eta sentsazioak burezurraren barruan ondo ahokatua dugun garunean gorde ditzakegu, eta komeni denean haiek gogora ekartzeko gauza gara. Gaitasun natural harrigarri hori erabakigarria da geure historia pertsonala eraikitzeko, nor garen definitzeko eta geure buruaren jarraitutasunaren zentzua atxikitzeko, hau da, goizean esnatu eta ziur egoteko ge geu garela, gauean oheratu ginen pertsona berbera alegia.
Kontzientziaren argia pizten zaigun orduko, oroimenak geure burua eta ingurunea ezagutzeko aukera eta modua ematen dizkigu, eta ezagutzak eskuratu eta aplikatzekoa. Haren bitartez sortzen dugu, imajinatzen dugu eta etorkizuna kudeatzen dugu gure xedeak lortze aldera. Egoki erabilita, bizirik irauten laguntzen digu eta gure bizi-kalitatea hobetzen. Eta oroimenari esker ulertzen ditugu gure lagun hurkoak, gure jakituria eta ezjakintasuna ere transmititzen ditugu, eta hari esker eraikitzen eta mantentzen ditugu gure harremanak.
Oroimenak bere misioa betetzeko axolazkotzat jotzen dugun informazioa eta hunkitzen eta astintzen gaituena harrapatu eta metatu beharra du, eta atzitze eta metatze hori nolakoa den, halakoa izango da oroimen horren izaera ere, zeren iraupen laburreko oroimenean gordeko dugu edo epe luzeagokoan, eta norberaren bizitzaren bilakaerarekin batera joango zaigu oroimen hori ere hein batean eraldatzen, edo zenbait kasutan, bere horretan atxikitzen.
Informazioa ordu, egun, hilabete edo urteetan atxikitzea ezinbestekoa da sentsazioak, hitzak, emozioak, pertsonak, objektuak eta lekuak ezagutzeko. Oroimenean grabatzen ditugun ezagutza eta gertakariekin taxutzen dugu gure bizitzaren haria eta bideratzen dugu eguneroko bizimodua.
Gure buruak etengabe kanpotik eta bere barrutik jasotzen duen informazioa finkatu beharra dugu horretarako ditugun neuronen zirkuituetan, hartara oroimena grabatua geldi dadin. Hala gertatzen da ingurunetik eta inguruneko pertsonengandik zentzumenen bidez jasotzen ditugun irudi, hots, usain eta gainerako estimulu eta mezuekin, eta, era berean, gure oroimenak geure buruari buruzko seinaleak jasotzen ditu geure zentzumen-hartzaileen bitartez. Aurrerago zehaztuko dugun bezala, horregatik bereiz litezke zenbait oroimen mota analisirako; berez, haietako asko neurona-sareen bitartez elkarrekin erlazionatuak egon arren.
Gaur goizean jaiki, eta ordenagailuan idazten jarri naizen arte egin ditudan ohiko ekintzek eta kalera aterata, nirekin gurutzatu diren pertsonek ere ziur samar nago ez didatela aztarna sakonik utziko –nahiz eta paseoetan ikusten ditugun pertsonen soslaiek ere hatzen bat uzten duten epe laburreko oroimenean--, baina duela ez asko Bilboko Guggenheimen izan nintzen, Joan Miró katalan pintore eta eskultoreari eskainitako erakusketa ikusten, eta hura ez zait berehalakoan ahaztuko. Margolanak ez ezik, 85 urte bete zituenean egin zioten elkarrizketa ikusi nuen bertan, non bere bizitzaz eta obraz informazio jakingarria ematen zuen, eta gainera, tailerrean agertzen zen lanean; nola egiten zituen trazuak margo beltzarekin eta berehala behatzak “zikinduz” zabaltzen zituen, eta gero kolorea ematen zien: gorria, urdina, arrea, marroia...; askoz hobeto jabetzen zara.
Nire autobiografian bere lekua duen episodio hau ez ahal zait ahaztuko! Duela ez asko lankide hurbilekoenek, erretiroa hartu behar nuela eta, bi despedida hunkigarri eskaini zizkidaten. Hunkitua eta aldi berean harro sentitu nintzen haien merezidun nintzela ustez izateaz. Hori bai, neure ikuspuntutik gordeko ditut, gertakari nagusietan zentraturik, eta lankide bakoitzarekin ateratako argazkiaren bitartez.
Baina nola bereizten du gure garunak zer ondo gorde eta zer baztertu behar duen?, zergatik ditugu zenbait oroitzapen buruan barru-barruraino ongi iltzatuak –herenegungoak, atzokoak edo oraindik orainekoak-- eta, aldiz, eguneroko bizipen eta esperientzietatik gehien-gehienak di-da batean ahazten zaizkigu?, nola daki gure garunak zer gorde behar duen eta zer ez?
6. Emozioen garrantzia oroitzapenak gordetzeko. Eta (II) (2024-07)
Gogoan dut, lau urte nituela, eskolara hasi nintzen eguna. Nola joan nintzen maletatxoarekin eta nola lehen egunean jolas-orduan neure maleta horrekin atera nintzen patiora; beldur nintzen nonbait inork kenduko ote zidan. Halaber, oso gogoan dut nola duela urte sail ederra, oso mutikoa nintzela, aita oso haserre jarri zitzaidan iturri baten ondoan egin nuen bihurrikeria bategatik. Beste hainbat eta hainbat anekdota, aldiz, ez ditut gogoan. Zuri ere, irakurle, antzera gertatuko zaizu. Zer dela eta? Bizipen horiek zama emozional handia izan zutelako.
Neurologian espezialista den Oriol Grau medikuak dioen bezala (Tu memoria. 58 or.), emozioak gure organismoaren erantzun automatikoak dira, gure ongizaterako garrantzitsua izan daitekeen estimuluren bat jasotzen dugunean. Positiboak edo negatiboak izan daitezke. Paul Ekman psikologo estatubatuarrak 1972an, sei emozio primario bereizi zituen. Hona zerrendaturik: ezustea, nazka, beldurra, poztasuna, tristura eta amorrua. 1999an, berriz, hamazazpi berezi zituen.
Emozio horiek garun-azalaren azpian dauden zenbait garun-eskualdek arautzen dituzte. Eskualde aztertuenetako bat amigdala deritzana da. Gune txiki bat da, almendra itxurakoa, lobulu tenporalaren barruan kokatua, hain justu hipokanpoaren aurrean, eta iragan mendeko 30eko hamarkadaz geroztik jakina da paper garrantzitsua jokatzen duela emozioen sorreran. Arratoi, untxi eta primateekin egindako esperimentuetan frogatu da amigdala erauzteak beldurrarekiko erantzuna baliogabetzen duela egoera arriskutsuen aurrean. Esaterako, animalia bati amigdala erauziz gero, sugeen aurrean ez luke batere beldurrik sentituko.
Demagun mendi bide batetik goazela eta bat-batean zarata arraro bat entzuten dugula, ezkutatua legokeen animalia batena edo. Kasu horretan entzumenak erantzun emozional bat aktibatzen du garunaren beste egitura batzuen bitartez. Eta jokabide erantzunak jartzen ditugu abian (geldi-geldi geratu, ihes egin edo eraso) eta fisiologikoak (hormona jariatzeak eta pultsua bizkortzea). Horrek beldurra igaro nuen pasadizo bat dakarkit gogora. Duela urte asko, joan nintzen fabrika batera bertakoren batekin hitz egin nahi nuelako. Sartzeko ate bat igarotzea nahikoa zen, eta lehenbizi ikusi nuena polizia-txakur aleman handi bat izan zen, korrika niregana zetorrena. Brastakoan ireki nuen berriz sartzeko baliatu nuen atea, eta alde egin nuen. Seguru pultsua bizkortu zitzaidala eta adrenalina eta jariatzen hasi nintzela.
Emozioak beti presente ditugu geure egunerokoan, eta etengabe baldintzatzen dute mundua hautemateko dugun modua. Oroitzapenak gauza dira behin eta berriz aktibatzeko oroitzen ditugun gertaerekin batera izan genituen emozio guztiak, nahiz eta lehenbiziko aldian baino motelxeago sentitu, salbuespenak salbuespen. Estatu Batuetako psikologiaren gurasotzat jotzen den W. Jamesen arabera (1842-1910), emozionalki indartsuak diren gertaerek gaitasuna dute garun-ehunean orbaina uzteko. Frogatua dago gertaera bat oroitzen dugula hark eragin digun emozioaren potentziaren arabera, eta, jakina, norbanako bakoitzak gertaerak berari eragindako emozioaren arabera.
Zein mekanismoren bitartez dira gauza gure oroitzapenak emozioei eragiteko? Oroimenaren eta emozioen artean dagoen lotura indartsua ikuspuntu fisikotik ere frogatzen da. Amigdalak prozesatzen ditu emozioak eta hipokanpoa garunaren egitura garrantzizkoenetako bat da oroimenean inplikatua dagoena. Bata bestearen ondoan daude eta bien neuronen artean konexio garrantzizkoak eta elkarrekikoak atxikitzen dituzte. Arratoiekin egindako ikerketen bitartez jakin da nola funtzionatzen duten modu bateratuan.
Glukokortikoideak eta adrenalina emanik, ikusi da erantzun emozional bat gertatzen denean askatzen diren hormonek hipokanpoan oroitzapenak sendotzea sustatzen dutela, eta prozesu hori amigdalaren mende dagoela. Hau da, erantzun emozional baten ondorioz askatutako hormonek aldaketak eragiten dituzte amigdalan, eta horrek, aldi berean, hipokanpoan eragiten du, oroitzapenaren epe luzerako sendotzea indartzeko.
7. Oroimena sortzailea da (2024-09)
Laurogei urteren bueltan idatzi zuen Santiago Ramon y Cajalek oroimena aintzira bizia, aldakorra eta plastikoa dela, eboluzionatzen duena, eta espazioaren, denboraren eta pertsonen nozioak asimilatzen eta desasimilatzen dituena, baina prozesu horretan arrazoimenari errepresentazio mutilatuak edo aberastuak ezartzen dizkiola.
Modu sinpleagoan esanda, oroimena sortzailea da eta sortzaile izate horrek, hau da, oroitzapen-biltegi aseptiko bat izan ordez, grabaturiko egitate eta datuak ordenatu, moldatu eta eraldatzeko duen gaitasunak laguntzen digu haiek gure orainaldiko ikuspegiarekin koherenteak egiten.
Sarritan burmuinean gertatzen diren prozesu berreraikitzaile eta eraldatzaile horiek gure borondatetik kanpo egiten ditugu, kontzientziatik landa. Horregatik, sarri askotan fede onez eta itsu-itsu sinesten dugu gure oroitzapenak egiazkoak direla. Beste batzuetan, noski, nahita saiatzen gara gustuko ez ditugun oroitzapen-pusketak itxuratzen eta edertzen, kontzientzia osoz.
Oroimenak sormenerako duen gaitasunak mesede egin diezaguke, paper garrantzizkoa jokatzen baitu gure defentsa mekanismoetan, gure autoestimu eta oreka psikologikoa babeste aldera.
Halaber, ulertzeko zaila den egoera batean gaudela sentitzean ere, laguntzen digu egoera berritxuratzen eta hari zentzua ematen, norberarentzat bezala gainerakoentzat ere. Oroitzapenak berreraikitzen ahalegintzen da oroimena, antsietatea, nahasmena eta ondoeza sortzen diguten inkoherentzia eta kontraesanak albait gehien gutxitzeko.
Harvardeko Unibertsitateko psikologiako irakasle Daniel Schacter-ek oroimenaren “bekatuei” buruzko liburu bat idatzi zuen. Honen hurrengo artikuluetan zehazkiago emango dugu bekatu edo akats horien berri; hemen azpimarratuko dugu irakasle horrek dioela, bere neurrian, oroimenaren akats horiek lagundu ere egin diezaguketela. Esaterako, harrokeria akatsa da baina autoestimu dosi doia eta norberarengan segurtasuna izatea onuragarriak dira. Era berean, lizunkeria konpultsiboa eta bereizigabea giza tragedia askoren parte da, baina sexualitate indartsua plazer-iturri garrantzitsua da, eta espeziearen jarraipena elikatzen du. Oroimenaren akatsek, dosi moderatuetan eta egoera egokian, babestu egiten gaituzte.
Bai, egia da, ahanzturak eta oroitzapen okerrek ondorio negatiboak izan ditzakete baina oroimen “perfektua”k ere, zehatza bezain gupidagabea izango litzatekeenak, bizi ditugun esperientziak zehatz-mehatz kalkatzera eta erreproduzitzera mugatzen denak, denborarekin izaten ditugun ñabardurak edo aldaketak kontuan hartu gabe, onura baino gehiago kaltea ekarriko liguke.
Denok edo ia denok desitxuratzen ditugu gure oroitzapenak. 2000. urtean Chicagoko Daniel Offer psikiatrak esperimentu bat egin zuen. Hamalau urte zituztenean hirurogeita hamar gazte osasuntsuri galderak egin zizkien, eta hogeita hamabost urte geroago berriro galdera berberak egin zizkien. Bigarren aldi horretan, nerabezaroan ere galdera berberak egin zizkiela gogorarazi zien, eta orain errepikatu egingo zituela ohartarazi zien. Ondoren, pentsaera aldetik hamalau urtera atzera egitera animatu zituen, orduan erantzun zutena gogora ekartzeko. Bada, hiru hamarkada eta erdi geroago emandako erantzun asko oso desberdinak izan ziren.
Adibidez, parte-hartzaile gehienek hamalau urterekin erlijioak bere bizitzan paper garrantzitsua jokatzen zuela adierazi zuten bitartean, haietatik laurdenak bakarrik baieztatzen zuen orain, erlijioak hamalau urterekin eginkizun garrantzitsu hori zuela. Halaber, nerabezaroan ia denek adierazi zuten gurasoek fisikoki zigortzen zituztela, eta hiru hamarkada luze igaro ondoren, helduen heren batek bakarrik gogoratzen zuen zigor horiek jaso izana.
Zer da etxean bizitzearen okerrena? galderari dagokionez, gaztetan, hamarretik lauk adierazi zuten erosotasun materialik ez zegoela, eta hamarretik batek bakarrik ez zuela babes emozionalik. Bigarren itzulian, ordea, erantzunak justu alderantzizkoak izan ziren: gehienek adierazi zuten familiaren etxean bizitzearen okerrena babes emozionalik eza izan zela.
Argi pixka bat ematen digute oroimenaren izaeraz.
8. Oroimenaren akatsak: iragankortasuna eta blokeoa (I) (2024-10)
Honen aurrekoan aipatu bezala, oroimenaren zazpi bekatu nagusiak deskribatu zituen Harvardeko Unibertsitateko psikologo Daniel Schacterrek. Errazena ulertzeko eta zuzentzeko zailena oroimenaren iragankortasun edo iheskortasunarena da. Denbora igaro ahala, ahanztura ezin saihestuzkoa da, baina ahazte hori azkarragoa izango da oroipena ondo grabatu ezean, hots, kontzientziarik ezagatik, deskuidu edo distrakzioengatik, ondo prozesatu ez bada oroimenean gorde beharrekoa.
Bada nahasmendu bat arreta-defizit eta hiperaktibitateagatik gertatzen dena (ADHN ingelesez). Herentziazko osagai garrantzitsua du, eta lehen zazpi edo zortzi urteetan nabarmendu ohi da. Sintoma nagusiak dira erraz distraitzea eta energia fisikoaren kontrol falta, hots, inpultsibotasuna eta hiperaktibitatea. Sintoma horiek intentsoak eta iraunkorrak dira, eta gizarte-ingurunera egokitzeari, bizikidetzari, ikaskuntzari eta eskola-errendimenduari eragiten diete. Kalkuluen arabera, Europan eta Estatu Batuetan zazpi eta hamahiru urte bitarteko adingabeen % 3tik % 5era daude gaitz horren eraginpean, eta ez da oso arraroa helduaroan ere irautea.
Bestalde, jarduera bakar batean aritzen bagara, eta gure interes guztia jarduera horretara bideratzen badugu, zaila izango zaigu espero ez dugun informazioa edo beste iturri batetik iristen zaiguna biltzea. Ildo horretatik, Harvardeko Unibertsitatean esperimentu bitxi bat egin zuten. Ehun boluntario bildu zituzten; erakutsi zieten saskibaloi partida baten bideoa eta galdegin zieten talde batekoek elkarren artean zenbat pase eman zituzten kontatzeko. Partidaren une batean, kapeladun emakume bat igaro zen kantxa erditik eta bost segundotan agerian egon zen. Galdetuta ea ikusi zuten emakume kapeladuna; erdiek baino gutxiagok esan zuten ikusi zutela. Aldiz, besterik gabe, bideoa ikusteko esan zieten beste boluntario batzuei, eta denak ohartu ziren emakumearen presentziaz.
Iragankortasunaren akatsetik blokeoa deritzanera etorriz, eguna hasten dugunean gehienok uste izaten dugu egunean zehar ongi moldatzeko behar duguna gogoratuko dugula. Alabaina, blokeoak edo gauzak gogoratzeko ezgaitasun iragankorrak aski ugariak izan ohi dira. Esaterako, izenak ahazten ditugu, pertsona-izenak gehiago arruntak baino, eta horregatik maiz egoera deserosoak sortzen zaizkigu. Eta horiek adinarekin ugaritu egiten dira. Sarri askotan oroimen prospektiboari erasaten diote, hots, etorkizunean egiteko ditugun gauzei.
Batzuetan, ematen du blokeoen xedea pentsamendu ezin onartuzkoei bidea ixtea dela. Gure oroimenak gaitzetsi eta bahitu egiten ditu onartezintzat jotzen dituen bulkadak eta gertaerak, eta saihestu egiten du horiek gogora ekartzea. Behialako zentsoreek –Espainian, 1983ra arte funtzionatu zuen zentsurak--, jendearentzako albisteak eta argitalpenak berrikusten zituzten bezala eta haiei desegokiak iritziz gero, debekatu egiten zituzten bezala, oroimenak ere bere kabuz gauzak ezaba ditzake.
Inoiz ezabatze horren jatorria borondatezko erabaki bat izan daiteke: "Honetaz ahalik eta lasterren ahaztu behar dut"; beste batzuetan berriz, oroimenak mekanikoki penagarriak edo onartezinak diren egitateak konfiskatzen eta aldentzen ditu, eta ez gara jabetzen iristeko zaila den gogameneko leku batera baztertuak izan direla.
Ildo beretik jarraiturik, blokeatzearen eta erreprimitzearen arteko bereizketak polemika bizia sortu du psikiatriaren eta psikologiaren munduan. Luis Rojasen iritziz, blokeoak oroitzapenaren akatsen ondorioz gertatzen dira, informazioa prozesatzen duten zirkuitu neuronalen funtzionamenduan nahasmendu iragankor txikiak daudelako. Aitzitik, inkontzientearen errepresioa gogamenak oso nekagarriak edo jasanezinak egiten zaizkigun esperientziak edo gertaerak kontzientziatik kentzeko egiten duen saiakerak eragiten du. Hala ere, praktikan gure kontzientziatik mugarik gabe zerbait desagertzen bada, ez dugu modurik jakiteko horren arrazoia blokeoa den, erreprimitua izan den edota oroimenak ezabatu duen. Honen hurrengoan, sugestionagarritasunaz!
9. Oroimenaren akatsak: sugestionagarritasuna (II) (2024-11)
Ondorio larriak dituzten akatsak eratorri ohi dira pertsonen sugestionagarritasunagatik. Pertsona sugestionagarriak dira besteren iturrietatik datorren informazio okerra oroimenean gordetzeko joera dutenak. Izan daitezke terapeutak, liburu-egileak edo komunikabideetako pertsonaia karismatikoak. Askotan, oroitzapen faltsu horiek pertsona horien oroimenean txertatzen dira, oroitzapenak gogora ekartzen eta osatzen saiatzen diren bitartean, bereziki egoera estresagarrietan edo oso hunkigarrietan. Txertatutako oroitzapen horiek izan daitezke xede jakin batera bideraturiko itaunketen emaitza, edo galdera iradokitzaile edota autoritatea duten pertsona pertsuasiboek egindako iruzkinenak (poliziak, kasu), zeinek sugestionagarri denaren konfiantza bereganatzen duten, eta pertsonaren gaineko mendekotasun mentala lortzen duten.
Adibide historiko bat sorginen gaineko sineskeriak eta haluzinazioak dira. Europan ez ezik, gurean ere, batez ere Lapurdin eta Baztan-Bortzirietan, XVII. mendeko lehen hamarkadan gertatu ziren sorgin eta aztien aurkako prozesuetan 12 urtetik beherako umeen sugestionagarritasunak zerikusi handia izan zuen, askotariko interesekin batera. Esaterako, Inkisizio espainoleko komisario izan nahi zuen Berako erretoreak pulpitutik sorginen gaineko kontu estereotipatuak aipatzen zituen, eta umeek amesgaiztoak izaten zituzten eta histeria kolektiboa hedatzen zen. Sorginez mintzatzeari uztean desagertu ziren sorginak ere.
Adibide modernoagoak oroimenaren zazpi bekatu nagusien idazle Daniel Schacterrek kontatzen ditu. 2000. urteko maiatzaren 31n, New York Times egunkariak azalean deskribatzen zuen Koreako gerrako beterano Edward Dalyren kasu txundigarria. Hark xehetasunekin –nahiz irudimenezkoak-- gerrako balentriak asmatu zituen, eta haietako batean hilkintza izu-laborrizko bat kontatu zuen, berak parte hartu zuela baieztatuz, nahiz eta ez zuen parte hartu. Kontakizuna bilbatzen eta moldatzen ari zen bitartean, sarraski hartan parte hartu zuten beteranoekin mintzatzen zen, eta “gogorarazten” zizkien berak egindako balentria heroikoak. Dalyren iradokizunak gainerakoen oroipenetan txertatu ziren, eta haietako batek esan zuen: badakit Daly han egon zela. Ez dut dudarik. Eta gezurra zen!
Harvardeko irakasle Hugo Munsterberg izan zen lehen psikologoa era horretako aitortza faltsuen berri eman zuena On the Witness Stand (Lekukoen aulkian) liburuan (1980). Adierazi zuenez, estres emozionalak, sugestioarekin eta presio sozialarekin konbinatuta, oroimena desitxuratu dezake, norbaitek delitua egin duela oker sinesteraino.
Mendebaldeko gizarte modernoetan, badira beren errua dela konbentzituta, aitorpen faltsuak egin dituztenak. 1970eko hamarkadan argitaratutako britainiar kasu batean, Peter Reilly etxera iritsi zen eta eraildako amaren gorpua aurkitu zuen. Berehala jakinarazi zion poliziari, eta hark susmagarri gisa identifikatu eta poligrafo test bat egin zion, Reillyk gainditu ez zuena. Hasieran hiltzailea zela ukatu bazuen ere, pixkanaka krimena egin zuela konbentzitu eta aitorpen idatzi bat sinatu zuen. Bi urteren buruan, errugabetu egin zuten froga berriak aurkeztean; izan ere, froga horien arabera, ezin izan zuen ama hil.
Polizien itaunketa larderiazkoa sarri askotan inplikatua dago aitortza faltsuetan. Duela urte batzuk Londreseko poliziak hamazazpi urteko gazte bati itaunketa egin zion, hilketa biolento baten ikerketaren zati gisa. Bada, mutil gaztea hasi zen biktimaren aurpegiaren “bisioak” ikusten eta bere buruari galdetzen krimena berak egin ote zuen. Bere borondatez polizia-etxera agertu eta hasieran esan zuen hiltzailea bera izan zitekeela, baina ez zekiela hil zuen ala ez, baina irudia agertzen zitzaiola etengabe. Hurrengo hogeita lau orduetan konbentzitu zen berak izan behar zuela irudia hainbestetan agertzen zitzaionez gero, eta azkenean deklaratu zuen seguru zegoela bera izan zela. Bada, beraren aitortza idatzian oin harturik, kartzelatu egin zuten eta hogeita bost urteko zigorra bete zuen, datu berriek sententziaren errebokazioa ekarri zuten arte.
10. Oroimenaren akatsak: begizko lekukoetan eragina (eta III) (2024-12)
Honen aurreko artikuluetan aipatu ditugun oroimenaren bekatu batzuk – distrakzioak, blokeoa edo egozte okerrak-- oso ezagunak zaizkigu gure eguneroko esperientziagatik, eta horregatik erraz ulertzen ditugu; aitorpen faltsuena, aldiz, ulertzeko askoz zailagoa gertatzen zaigu.
Gatozen polizia-etxeetako itaunketetako begizko lekukoetan gertatzen den sugestionagarritasun eta eraginera. Sugestio mota hau askoz ulergarriagoa egiten zaigu, eta aldi berean kezkagarria. Begizko lekukoei egindako galdeketen irismenari buruzko datu gutxi dauden arren, benetako elkarrizketetan oinarritutako ikerketa britainiar batek aditzera ematen du ezen poliziak lekukoei egindako sei galderetatik bat, gutxi gorabehera, iradokitzailea dela neurri batean. Azter dezagun Estatu Batuetako Missouriko kasu baten laburpen hau:
Krimen baten begizko lekukoa taldeko identifikazio-saioan:
-. O, ene Jainkoa... ez dakit... bi hauetako bat da... baina ez dakit... ez dakit... bi zenbakia duena baino pixka bat altuagoa den tipoa... Bi horietako bat da, baina ez dakit.
Hogeita hamar minutu geroago: oraindik identifikazio-saioan eta erabaki bat hartzeko zailtasunekin: Ez dakit... bigarrena?
Identifikazio-saioaren polizia-arduraduna: Oso ondo.
Defentsa-abokatua, hilabete batzuk geroago, epaiketan: ziur zaude bigarrena zela? Ez zenuen zalantzarik izan?
Begizko lekukoa: Ez nuen zalantzarik izan... Erabat ziur nengoen.
Lekukoak hogeita hamar minutu inguru eman zituen lau pertsonari begiratzen taldeko identifikazio-saio batean. Emakumeak zalantza handiak azaldu zituen erabakitzen zuen bitartean, baina geroago, epaiketan, ukatu egin zuen zalantza izpirik ere izan zuela. Zer neurritan sugestionatuko zuen poliziaren “oso ongi” hark epaiketan erakutsi zuen konfiantza izateko, aitorpenean agertutako zalantzak uxaturik?
Deklarazioaren ondorioak garrantzitsuak dira, noski: begizko lekuko baten segurtasun-maila da epaimahai batek susmagarria zuzen identifikatu duela uste izateko arrazoi nagusia. Bere buruaz oso ziur dagoen lekuko bat aurrean dutenean, epaimahaikideek gehiago erreparatzen diote pertsona horren sinesgarritasunari gertakaria ikusi zuenean zeuden jatorrizko baldintzei baino, eta baliteke baldintza haiek zaildu izana lekukoaren pertzepzio edo identifikazio egokia. Nahiz eta epaimahaikideek gehiago sinesten duten beren buruaz ziur dauden testiguengan zalantzati daudenengan baino, begizko lekukoaren konfiantzak, kasurik onenean, lotura ahula du zehaztasunarekin: sarritan, beren buruaz oso ziur daudenak ez dira konfiantza gutxiago erakusten dutenak baino egokiagoak. Eta are okerragoa dena, testiguek beren buruarengan duten segurtasuna areagotu egin daiteke beste batek susmagarri bera identifikatu duela jakiten badute.
Ildo honetan, oroimen faltsuaz den bezainbatean autoritate bat da Kaliforniako Unibertsitatean lan egindako Elizabeth Loftus andrea (1944). Abokatu gisa, krimen lazgarriak egiteaz akusaturiko asko defendatu izan ditu, eta bere eskarmentua kontuan, honela dio:
Akusatu baten aurka aurkez daitezkeen froga guztien artean, testigu baten identifikazioa da ezin gezurtatuzkoena. Lekuko batek akusatu bat hatzarekin seinalatu eta “Ikusi nuen egiten” esaten duenean, kasua “burdinaz forjatuta, errematxatuta eta hermetikoki itxita” geratzen da, fiskal batek esan zuen bezala. Nola ez fidatu egia esaten duela konbentzituta dagoen krimen baten lekukoaren zinpeko deklarazioaz? Azken finean, zergatik esan behar zuen gezurra? Azkenean gako-hitza atera da: “gezurra esan”, hitz horrek despistatzen gaitu. Akusatu errugabe bat hatzaz seinalatzen duen lekukoa ez da gezurtia: benetan sinesten du deklaratzen duen horretan. Aurrean ikusten duen aurpegia erasotzailearena da. Errugabetasunaren aurpegia erruarena bihurtu da. Hori da beldurgarria: gure oroitzapenak erremediorik gabe alda eta alda daitezkeelako ideia benetan beldurgarria, eta badakigula iruditzen zaiguna, bihotz-bihotzez uste duguna, ez dela nahitaez, egia.
Denok dakigu gutako nornahi izan daitekeela egunen batean zinpeko mahaikide, eta hala izatera: kontuz, testiguen deklarazio ustez oso ziurrekin!
IX. EUSKAL IDAZLEAK ETA MEMORIA ETA AHANZTURA (argitaragabeak)
1. Euskal idazleak eta memoria eta ahanztura
S. Freudek Psicopatología de la vida cotidiana liburuan zioen, XX. mende hasieran, ezen teoria psikologiko bakar batek ere ezin izan zituela ahanzturaren eta oroitzapenaren funtsezko fenomenoak batera azaldu, ez eta errealitate hurbilenean ikusten ahal dugunaren azterketa osoa egin ere. Ordutik hona zientzialariek aurrerapen handiak egin dituzte, bereziki memoriari buruz, honen aurreko artikuluetan agertu bezala; ahanzturak, aldiz, jarraitzen du oroitzapena baino misteriotsuagoa izaten.
Denok daramagu geure baitan bizi izandakoa. Hori bai, baldin eta bizi izandako guztia zehatz-mehatz gogoratuko bagenu, zoritxarrekoak izango ginateke. Idazleek euren usteen eta intuizioen bitartez betetzen dituzte memoriaren eta ahanzturaren ezagutzan ditugun hutsuneak. Hutsune horiek nola bete dituzten azaldu aurretik (Orixe, Saizarbitoria, Urretabizkaia, Lertxundi, Irigoien, Atxaga, Montoia, Sarrionaindia), Antzinateko idazleengana joko dugu.
Bada antzinateko anekdota bat ahazteko premiaren mitotzat har genezakeena (Weinrich: Leteo, 1999: 32-40). Gainera, memoriaren artearen fundatzailetzat jotzen den Simonides poeta du protagonistetako bat, eta bestea, Temistokles jeneral eta politikari grekoa (k.a.525-k.o.460).
Plutarkoren biografiatik eta beste iturri batzuetatik dakigunez, dohain intelektual handiko gizona zen Temistokles eta elokuentziaren artea ederki menderatzen zuen. Alabaina, bazituen bere izaeran hainbat isuri makur, eta Simonides bera ere haren eztenaren biktima izan zen. Zizeronen elokuentziari buruzko idatzietan, zenbait lekutan, Simonides eta Temistokles biak batera ageri dira. Behin Simonides Temistokles ikustera joan zen, eta mnemoteknia irakastea eskaini zion, "guztiaz oroit zedin". Temistoklesek erantzun zion ez zuela oroimena lantzeko batere premiarik; aitzitik, berak nahiago zuela ahaztu nahi zuena ahazten erakuts ziezaion. Anekdota beraren beste bertsio batean Temistoklesek esan zion bera interesatua ahaztearen artean zegoela eta ez memoriarenean.
Zergatik ahaztu nahi zuen Temistoklesek? Zizeronen arabera, "ikusi eta entzundako guztia gogoan geratzen zitzaiolako" edota "ariman sartzen zitzaion ezer ez zitzaiolako inoiz gehiago ateratzen". Plutarkok adierazi zuenez, Temistokles gai zen Atenaseko hiritar guztiak bere izenez ezagutzeko.
Horrelaxe sortzen da bada, modu anekdotikoan, ahaztearen artea. Zizeronek kontatzen du zein zen Temistoklesen borroka memoriaren eta ahaztearen artean: "Oroimenean gordetzen dut, are gorde nahi ez dudana ere; eta, aldiz, ezin dut ahaztu, ahaztu nahi dudana ere". Geu ere ez al gara horrelaxe ibiltzen: oroitu nahi duguna ezin oroiturik eta ahaztu nahi duguna ezin ahazturik?
Anekdota klasiko horretatik Homero eta Ulisesengana etorriz; jakina denez, Odiseo edo Ulises heroiak, berez, hilabeteko nabigazioa izan behar zuen Troiatik Itakarako itzuleran, eta bizkitartean, hamar urte eman zituen, Troiako gerrak iraun zuen adina. Zergatik? Oztopo anitz topatu zuelako bidean –ekaitzak, Polifemo begi-bakarra, itsasoaren jainko Poseidon, eta oztopo horien artean handienak eta arriskutsuenak ahaztearen hainbat tentazio, bere bide-galtze luzearen etapetan azaldu zituenak. Eta horiei buruz hitz egiten die feaziarrei bere kontakizunaren hiru ataletan: lotofagoez, Zirtzez eta Kalipsoz.
Homero da, zalantzarik gabe, lehena, baina ez poeta greko bakarra, oroimenarekin batera ahazteari ohorezko lekua ematen diona literaturan. Hesiodok berebiziko garrantzia du hemen. Bere Teogonian, lehen aldiz kontrajartzen du oroimenaren jainkosa, Mnemosine, egun argitik eta Apolo eguzki-jainkoarengandik hurbil, ahaztearen jainkosa ilunaren ondoan, Lete, gauaren ahaide. Jainkosa biek dituzte beren eskubideak eta beren erresumak, eta hilkorrek biei eskain diezazkiekete euren sakrifizioak, oroitzapenaren edo ahaztearen laguntza ahaltsua nahi badute. Ahaztetik, batez ere, osasuna eta sendabidea nahi dira; izan ere, oinazeak eta minak hilkor bat estutzen dutenean, zorigaitza ahaztu ahal izatea jada zorionaren erdia baita.
2. Ovidio (k.a.43-k.o.17)
Bazegoen Erroman, Venusen tenploaren ondoan, "amodio leteotarraren" jainkotzako bat, izena ahaztearen ibai mitikotik zetorkiona, Leteotik. Nola laguntzen zuen ibaitar jainkotzako horrek amodioren sua itzaltzen? Ez zeukan sendagai mirarizkorik xede horretarako; modu gizatiarrean laguntzen zuen, ahaztearen artearen bitartez, eta eskolan ikas zitekeen, eta eskola horretan maisua Ovidio bera zen, Ars amatoriaren idazlea.
Gurean, Andima Ibinagabeitiak itzuli zuen estreinakoz "Ovidiusen Maita-Bidea" 1952an, eta itzuli ahala Jon Miranderi igortzen zizkion, hark zuzenketak egin ziezazkion. Weinrich-i (Leteo, 1999: 41) interesatzen zitzaion Ovidiok zer zioen ahazteaz; Ibinagabeitiari, aldiz, euskal literatura puritanoaren muga hertsiak zabaltzea, aspaldiko klasiko bat gurera ekarririk, nahiz eta aitortzen zuen orduko maita-bideak eta egungoak ezberdinak zirela, oraingoak ausartagoak.
Maitasuna lortzeko eskainitako aholkuak baliatzen ditu Ovidiok maite izandako pertsona ahazteko ere. Liburuaren izenak dioen bezala: Remedia amoris, arte terapeutiko bat da. Medikua Ovidio poeta da; aitortzen du liburuan maiz pairatzen duela ustez sendatzen dakien gaixotasuna. Proposamen terapeutikoekin, berdin zuzentzen zaie bi sexuetako pazienteei. Hala ere, bere azalpenerako, maitale desleiala ahaztu nahi duen gizon maitemindu baten ikuspegia aukeratzen du.
Pazientziaz, maitaleak bere oroimena ahalik eta gehien behartu behar du, artearen arau guztien arabera, bere maitea benetan zein gorrotagarria zen gogora ekartzeko. Irudi biribil itxurakoa ez al zuen? Jakina, lodia zen. Gorputz-adar delikatuak ez ote zituen? Argala zen, noski! Eta bere izaeraren nolakotasunak! Ez al da jadanik gogoratzen zer gutiziatsu, ausart, apetatsu, gezurti, errukigabe eta, jakina, desleiala zen? Maitasuna desikasteko arte horren lehen urratsa da, nolanahi ere, maitearen akats guztiak eta sortzen duten maitasun-pena ahalik eta argien gogora ekartzea. Beti izan behar da gogoan, antzinako maitasunaren gozotasuna oroimenean garratz bihurtzeko helburua.
Ondotik, ahaztearen estrategiak datoz zentzu hertsian, arimari zuzenean eragiten baitiote. Lehenengo neurri gisa, etxetik maitearen irudi guztiak atera behar dira. Gainera, ez dago inola ere maitalearen gutun zaharrik irakurtzerik, ziur aski maitaleak gordeko zituenak: Sutara haiekin! Beste alde batetik, maitearen oroitzapenei lotuta dauden leku guztiak saihestu behar dira, lehenik eta behin, haren gela eta ohea, errautsen azpian dagoen txingarra berehala sutu dezaketenak, baina baita maiteak egotea gustuko zuen leku guztiak ere, non agian --hori terapiarako hondamendia izango litzateke!-- berriro aurki litekeen.
Arrisku eta peril guztiak uxatzeko bereziki gomendagarria da bidaia bat egitea. Joan dadila maitalea ahaztu nahi duena bidaia luze bat egitera, ahal izatera, lagunekin, bakarka burutazioetan ez aritzeko. Oro har, konpainia eta solas iradokitzaileak oso erremedio onak dira amodioaren kontra. Aitzitik, musika, dantza eta teatroa saihestu behar dira. Zer gelditzen da, bada? Aisia beti maitasunarekin lotzen baita, honako hauek ere erremedio onak dira: lana, lanbidea, negozioak, Estatua bakean (hiriko toga) zerbitzatzea eta halaber, gerran (munera Martis). Jarduera horiek guztiek pixkanaka maitasuna ahazten laguntzen dute. Astiro joan daiteke, baina horrek ez du inolako kalterik eragiten, astiro ahazten (lente desinere) duenak bakarrik ahazten baitu iraunkorki.
Eta azkenik, zalantza guztiei amaiera emateko, erremediorik muturrekoena eta eraginkorrena erabili behar da, nahiko hutsezina dena, eta da: maitasun berria, sugar berria. Horrela, maitemindua berehala iristen da bidegurutzera, eta honako hau aukeratu behar du: maitasun zaharra ala berria? Maitasun berria garaile gertatzen bada, arazo guztiak konponduta daude, maitasun berri batek edozein maitasun garaitzen baitu. Muturreko erremedio horrekin, Ovidioren ahaztearen arteak lortua zuen behin betiko helburua. Ez al dira erremedio klasiko onak?
3. Nikolas Ormaetxea Orixe (1888-1961)
Bi klasiko greko-erromatarrengandik XX. mendeko gure klasiko batera gatoz. Dante Alighierik Divina Commedia poema eskerga erbestean idatzi zuen bezala, Orixek ere halaxe idatzu zuen, izenburuak salatzen duenez: "Quito-n arrebarekin". Solasaldi moduan tolesturiko saiakera-lana da, eta Orixeren lan horretan Danteren poemaren presentzia handia da. Fede-kontuetan ez ziren segur aski oso gaizki etorriko Dante eta Orixe, sei mendeko denbora-tarteak bereizi izangatik biak. Orixek Uitziko amona Mari-Axuntxi eskolagabea izan zuen fede-irakasle bere bizitza osoan, eta Elias profetarekiko hizketaldi luzeak.
Lino Akesolok prestaturiko edizioaren sarreran diosku Orixek bazuela arreba bat Quitoko mojen komentu batean, eta Francoren mendetik alde egitea lorturik, eta Frantzian zenbait urte egin ondotik, Ameriketara jo zuela arreba horrengana, eta harekin hilabete inguru emanik, harekin izandako solasaldiak jaso zituela. Bai, Orixek ere bizi izandakoaren lekukotasuna eman nahi zuen, berak bere begiez ikusi eta bere haragian nozitutakoa idatziz jaso, ahazteak suntsi ez zezan. Batetik, euskaldun guztion oroimen kolektiboa aberaste aldera, eta bestetik, berak jesuitetan eta Ipar Euskal Herrian (Donibane Lohizuneko 1948ko jardunaldiak, Kreazionismoaz), fedea tarteko, pairatu zituenak izkiriaturik uzteko.
Gerraren hasierak Orexa jaioterrian harrapatu zuen. Atxilotua izan zen jeltzale izatearen akusaziopean, salaketa bat tarteko, eta Iruñeko San Kristobal gotorleku ankerrean egon zen preso. 1937. urtean askatu zuten, baina bigarren aldiz salatua izan eta atxilotzera joan baino lehen, ihes egitea lortu zuen. 1938ko udan, Ipar Euskal Herrian zen. Bertako egonaldia ere ez zuen oso erosoa izan, oso maiz aldatu beharra izan baitzuen bizilekuz. Naziak heltzean ere sufritu zuen; 1940an Gurseko kontzentrazio-esparruan atxilo eduki zuten hiru hilabete eta erdiz. Azkenean, Ameriketara jo zuen 1950ean, Ekuadorrera, arrebaren komentura.
Lino Akesolok dioen bezala, Euskal Herrira jausi zen hondamendiak ez zuen izan orduraino luma gogorragorik Orixerena baino. Hodei beltz izugarri baten antzean, infernua bera erori zen Gipuzkoara Nafarroa aldeko mendietatik, erreketeak eta falangistak Gipuzkoa armaz hartzera abiatu zirenean. Bost hodei: Gezur Zuri eta Gezur Beltz, Gorrotoa, gaiztoaren gaiztoz izenik ere ez duena laugarrena, "Artxueta aldetik, gurutze oker baten antzera. Etzinan, ez, Mikel Aingeruaren ezpata Satanen buruzki; aldez beste, deabruak berak asmatu zunan gurutze parragarri ua, erlijioaren izena ebatsiz. Onek etxun izenik, itsusiaren itsusiz, eta bosgarrena Biraoa, eta hodei guztien atzetik eta gainetik Satan bera, deabru guztiekin eta grinaburu edo bekatu guztiekin".
Apokalipsiaren lau zaldunen gisara, 36ko gerrakoan, bost! Eta birao handiena Espiritu Santuaren aurkakoa: deabruaren lana Jainkoaren izenean egitea, Jesukristoren gurutzea harturik, infernuaren lana Jainkoari leporatzea. Ebanjelioek dioten bezala, Jainkoak egina deabruari egoztea Espiritu Santuaren kontrako bekatua bada, zer bekatu ez ote francotarrek egindakoa?
Arrebarekin izandako elkarrizketaren bitartez, dudarik gabe, oroimenaren alde jokatu zuen Orixek eta ahanzturaren aurka. Berak ahaztu nahi izan zuena eta ahanzten ez zitzaiona jesuitetan pairatu zituenak izan ziren berak "zazpi urte beltzak" gisara izendatutako aldian, 1917tik 1923ra bitartean. Orduan, jesuitek hiru urteko maisualdia izan ohi zuten; Orixek, ordea, sei bete zituen zeregin horretan (Comillas, Carrión, Tutera eta Xabier). Gramatika, Prezeptiba, Literatura eta Grekoa irakatsi zituen. Oña-n Teologiako hirugarren ikasturtea hasi eta berehala (1923-1924), ikasketak etenarazita, Xabierrera bidali zuten, eta handik etxera. Ez zuen inoiz jakin garbi zergatik. Orixek zeharka zertxobait bai, baina zuzenean ez zituen ahazteko hobeak izan zituen urte beltz haiek idatzietan jorratu. Ildo nagusiak azalduak dituzte Paulo Iztuetak eta Patxi Altuna zenak. Honen hurrengoan, euskal literatura modernoaren aitzindaritzat jotzen den Saizarbitoria.
4. Ramon Saizarbitoria (1944-)
Saizarbitoriak poesia (Poesia banatua, 1969) eta saiakera ere landu ditu (Aberriaren alde (eta kontra), 1999) baina batez ere eleberriengatik da sonatua. Gu hemen Hamaika pauso deritzan nobelan zentratuko gara baina aurretik merezi du gogora ekartzea 1969an Egunero hasten delako plazaratu zuenean, euskal literaturan eleberri modernoari eman ziola hasiera. Gai aldetik Txillardegik irauli zuen Leturiaren egunkari ezkutua deritzan nobela existentzialistarekin, baina gaiaz ez ezik --abortua-- hizkuntzaz eta teknikez oso berritzailea Egunero hasten delako gertatu zen.
Hamaika pauso eleberria, erabat harturik, belaunaldi baten eta aro-aldaketa baten kontaketa da. Eta lantegi horretan, oroimenak leku hauta du. Eta halaber, oroimenaren eta oroitzapenen izaeraz, eta haiek nobela batera nola eraman daitezkeenari buruz, diskurtso etengabea dago nobelan. Horretan ere segur aski aitzindari izan da Saizarbitoria. Eta hori, Hasier Etxeberria zenari adierazi zion bezala, mugimendu literario frantses Nouveau Roman-eko idazleen bidetik, hain justu haiek bideak ireki zizkiotelako nobelagintzari eta haien eragina gaurko nobelen azpian nabarmen senti daitekeelako. Hona hemen nobelaren hasiera aldeko pasarte batzuk:
Berez, ez du garrantzi handirik historia bati nondik ekiten zaion, batera zein bestera amaiera berbera izango baita. Hein batean horrexegatik, beharbada, hasieraren doakoaz jabeturik, asko dira liburuei bukaeratik ekiten dieten irakurleak, eta, era berean, joera hori errespetatuz, gero eta gehiago dira idazterakoan gauza bera egiten duten idazleak ere.
Amaiera hasiera dela esan genezake, beraz. Bestalde, oroitzapenak apetaren hegaletan etorri ohi direnez, zilegi da haien ordena ilun eta misteriotsua errespetatzea, kontakizuna konbentzionalki, edo linealki egokitzeaz arduratu gabe, kontuan hartuz egokitze lan horrek, penagarria gertatzeaz gainera, zenbait gaitasun eskatzen diola kontalariari, hala nola izaera psikologiko berezia –ordenaketarako ardura gehiegizkoari loturik dagoenez-- eta, iraingarria ez balitz, femenino hitzaz definituko genukeena, edo, patologiaren mugan –zentzu honetan, adierazgarria litzateke Prouesten kasua--, osasun txarreko pertsona neurotizatuengan aurkitu ohi den zehaztasunetarako obsesioa.
Une bakan batzuetan baizik ez dugu bizi izaten denbora segida etengabea balitz bezala, dio Butorrek [Michel Butor (1926-2016), Nouveau Roman]. Eta Claude Simonek [1913-2005. Nouveau Roman], Güell parkeko mosaikoen desordena magikoa gogoan, "memoria plater hautsi bat da", esan zuen. Ez du zentzurik platera apainduren marrazkia osatuz kolatzeko ahaleginak, beti faltako baita birmoldaketa ezinezkoa edo desitxurosoa egingo duen esmalte zatiren bat. Eragozpen bera du memoriaren apurrak kronologikoki ordenatu nahian ahalegintzen den idazleak, besterik ezean, haren zuloak fantasiaz disimulatzera beharturik baitago, eginkizun horrek kontraesanean erortzeko dakartzan arrisku guztiekin [...]
Egiaren mesedetan, esan beharra dago, halaber, idazle asko direla kronologiaren morroi, eta, denboraren hariari jarraituz, oroimenaren hutsune ezinbestekoak zehaztapen asmatutakoz betetzen saiatzen direla. Uste bide dute gainera, zenbat eta zehaztapen gehiago eta aberatsagoak eman, hainbat eta hobeto estalpetzen dutela desmemoriaren zulo zuria (Hamaika pauso, 1995: 25-27)
Zenbat iritzi interesgarri eta eztabaidagarri dagoen hor idazleentzat. Dena ardatz kronologikoaren arabera moldatu nahi izateak ekarri ohi dituen ajeak; horrekin haustearen egokitasuna, gure memoriaren benetako izaerari kasu gehiago eman beharra errebindikatuz eta gero berak etsenplu emanez, aipatzen ari garen nobelan. Nouveau Roman mugimenduko Butor eta Simoni aitortza ere badago, eta nobelan aurrera eginik, zenbat ahots eta erregistro dagoen bertan. Horrekin batean, idazketa prozesuaren autokontzientzia eta oroimena idazteko eta gordetzeko prozesuari buruzko gogoeta atergabea. Azken buruan, ahaztearen aurkako oroimen ariketa handi bat ere bada nobela.
5. Arantxa Urretabizkaia (1947-)
Urretabizkaiaren nobelagintzaren erdian dago "Kuaderno gorria" (1998). Bertan, pertsonaia nagusia den Amaren oroimena guztiz garrantzizkoa da.
Oroimen episodiko-autobiografikoa jaso behar duen koaderno gorri horretan badago memoriak dituen arriskuei buruzko hausnarketa esplizitu bat:
Ez uste, badakit zer-nolako arriskuak dituen memoriaren arabera kontatzeak, nolako tranpak egiten dizkigun oroimenak. Pentsa dezakezu edozein gertakari urrun izan zen bezalaxe azaltzen duzula, bideoari atzera egiten diozula, tranparik gabe. Baina ez, zu ohartu gabe, batetik bestera pittin bat aldatzen dira irudiak, ezer gutxi bakoitzean eta nik bezala zazpi urtetan etengabe erabili badituzu, onartu behar duzu ez zarela kazetari hutsa.
Nobela honetan, amak garbi dauka seme-alabekin nahi duela bortxaz etendako harremana berriz lotu, ez aita eta senarrarekin, harekiko oroitzapenak ahaztu egin behar ditu, mingarri zaizkionez:
Bizi badira itzuliko zaizkit, pentsatzen nuen, eta plural horretan ez zuen aita sartzen. Badakit oraindik menderatzeko gauza ez naizen sentikizun horiek kalte egingo didatela hemendik aurrera, baina hor daude eta ez ditut ukatu nahi. Denbora behar dut, zuekin birlotu behar dut harremana, ez harekin. Beraz, baliteke memoriak nire oroitzapen batzuetatik aitaren irudia zentsuratu izana. Horrela gertatu bada, nire memoriaren errua izango da, ez nire borondatearena.
Koaderno gorria idazten ari dena jakitun da ama arruntek gehienetan ez dituztela hain sailkatuak beren umeen gaineko oroitzapenak, oroipen berriak garunean biltegiratu ahala, aurrekoak baztertzen dituztela, baina bere kasuan, kartzelan umeak ikusteke zazpi urte eramanik:
Segur aski, guk sofritu dugun etena ezagutu ez duen ama batek ez du bere umeen lehenengo haurtzaroa nik bezain ondo gogoratzen. Agian, ondorengo urteetako gertakizunak oroitzapen bihurtzean beste batzuk baztertzen dituzte, beterik dagoen ontzira erortzen den tantak beste bat kanpora bultzatzen duen bezalaxe. Hainbeste mamoriak ez du beti behar bezala funtzionatzen, eta agian horregatik, artxiboak orain bidaltzen didan oroitzapena beranduxeagokoa da.
Baditu zalantzak oroimenaren alderako, ez ote dituen errealitatean gertatuak behar bezala "artxibatzen", baina oroipen berriak debeku dituenez...
Zazpi urterako banatu aurretik, badago premoniziozko gertaera baten oroipen bat. Eta berriro, oroimenaren alderako fidakaiztasuna. Ama, polizia segika izanik, Iparraldean babestu da, eta senarra eta bi umeak amarengana joan dira pare bat egun igarotzera:
Zuk, Miren, zergatik ez nintzen etxera itzultzen galdetu zenidan, eta aitak okertu egin zuen ahoa, aldez aurretik horrelakorik ez aipatzeko esan balizu bezala. Nik esplikatu nizun polizia gaizto bat zebilkidala atzetik, baina ezingo ninduela harrapatu. Esplikazioa ez zen aitaren gustukoa izan, istantean igarri nion begiradan, baina utzi egin zidan aurrera egiten. Zuk, Miren, esan zenidan nirekin gelditu nahi zenuela eta ez zenidala inolako enbarazurik egingo. Zaindu egingo zaitut, esan zenuen, eta nik ez nuen entzundakoa txantxetan hartu. Gezurra dirudi eta, segur aski, ez da sentikizunik aproposena, baina ia jaio zinenetik gehiago sentitzen nuen zaintzen ninduzula, zaintzen zintudala baino. Nik ez nekien zer erantzun eta hitzen ordez besoak zabaldi nizkizun. Besarkaturik geundela esan zuen zuen aitak berak alde egin behar zuela, ezin zuela gurekin gelditu, ez naiz ondo gogoratzen zergatik. Gerora askotan galdetu diot neure buruari zergatik ez zen aita gurekin egon egun haietan, baita benetan alde egin ote zuen ala nik zentsuratu ote dudan haren irudia. Ez dut erantzunik aurkitu, baina nire bertsioa kontatzen ari naiz, nire egia, gezurrak nire gogoaren kontra gertatutako istripuak izango dira.
Urretabizkaiaren azken bi nobeletara etorriz, iragana ahaztearen aldekoak dira: "Oroitzapenek sarritan egiten diote salto gogora, beti nahigabean, eta teknika osoa garatu du haietatik ihes egiteko. Ez du iragana gogoratu nahi, ez hurbila ez urruna. Bizitza berri baten atarian dago, iraganik gabeko etorkizunaren alartzean."
6. Anjel Lertxundi (1948-)
Azkenean, Lertxundiren itsaso beteko kontagintza eta nobelagintzatik "Zu"? jo dut begiz, beharbada, neu ere minbizitik igaroa naizelako. Osagai ugari du. Lehenik, emaztearen erraietan dagoen xomorro putakumeak (pankreako minbizia) biei sortutako bizimodu aldaketa larriaren kontaketa. Biei, emazteari lehenbizi, berak baitu minbizia, eta bera iristen baita une batean galdetzera bizitzako bi hilabete gelditzen ote zaizkion, eta baita senarrari ere, gaixo duen emaztea zaindu beharrean denez gero, eta aldi berean, dietarioa idazten ari denez gero.
Bigarrenik, leku handi samarra hartzen du, bizi duten egoerak hartaraturik, medikuen lantegiaren profilaren inguruko gogoetek. Profesionalak ez ezik, gizatiarrak izatera gonbidatzen ditu.
Eta hirugarrenik, honek ere pisu handia du liburuan, okasiorako egokiak diren idazle eta liburu ugariren aipamen sorta oparoa biltzen du --saio kutsuko liburu guztietan egin ohi du--, liburua aberastuz eta konplexuagotuz.
Azken buruan, oroimen ariketa handi bat da liburu hau. Idazleak berak batzuetan minbizi gisa bizi duen gaitza, hots, irakurritako liburuetan atzemandako esaldi gogoangarriak koadernoetara eramateko duen grina saihestezinak laguntzen dio irakurleon oroimen literarioari. Aipamen horietako batean, memoria autobiografikoak nola jokatzen duen azaltzen digu laburkiro:
Krapp izeneko agure bat, [bideo]zinta mordoaz inguraturik, noiz hilko zain dago. Urterik urte grabatzen aritu den oroitzapen, ohar eta obserbazioak entzuten ari zaio magnetofoi tzarrari. Gustukoa ez duen zerbait entzuten duen aldiro, borratu egiten du, gaurko ikuspegiak hartzen dio tokia garai batean pentsatzen zuenari. Krapp errebisatzen ari da bere bizitza. Saltaka. Aldian behin zuzenketak eginez. Garai bateko oroitzapenak egungo bere komenientziara ekarriz eta moldatuz. Memoriak jokatzen duen eratsuan.
Idazleak dietario honetan ez du oroimenaren jokabidea espresuki maiz aipatzen, baina oroitzapenak txitean-pitean baliatzen ditu. Esaterako, idazlearen emaztea gaixotu baino lehen, oinazeak literaturan zuen lekuaz hitzaldi bat egin zuen Gipuzkoako Diputazioan, eta amaitzean, artean Aldundiaren arkupeetan zela, Donostia Ospitaleko Onkologia Sailean lan egiten zuen gabardina zuridun bat etorri zitzaion zoriontzera, katalan azentuduna, eta esan zion egunean batean berak edo hurbileko batek minbizia bazuen, zoriak ez zezala halakorik nahi, baina gertatzen bazen, bazekiela non zegoen. Eta, emaztearena gertatzean:
Eta Diputazioko arkupeetan gertatutako enkontruak oroimenaren zokoren batean segitzen zuen, ezer manifestatu gabe, kobazulo batean inork deskubritu gabe mendeak eta mendeak egiten dituen pinturak bezala, harik eta goiz batez, dutxatzen ari nintzela ospitalera joan aurretik eguna Zuren ondoan pasatzera, ez dakit zerk oroitzapenaren gordelekura eraman zuen nire gogoa, eta arkupeetako eszena osoa berritu nuen.
Ez du zehazten usainen batek, entzun edo ikusitako zerbaitek ekarri zion gogora enkontrua, baina bai aditzera ematen duela zein apetatsua den gure memoria, eta beste baten bidez jakinik mediku hura Pep Piera zela, harremanetan jarri ziren, eta hark laguntza eta adorea eman zizkien, eskuzabaltasunez jokaturik.
Ildo beretik, aitaren eta batez ere amaren oroitzapenak etortzen zitzaizkion maiz idazleari egoera hartan. Amari dagokion oroitzapen bat honela kontatzen du:
Imajinatzen dut ama beti gaixo ezagutu izana ere egongo dela sufrimenduari buruzko nire jakin-minaren atzean. Subkontzientea toki estrainio bat da, biografiaren alde ilunenen ganbara ilun ezkutu halako bat. Ehun metro doi egongo dira gu bizi ginen etxetik elizaraino. Ama ondo samar sentitzen zenean, senidetakoren batek laguntzen genion mezetara. Opor garaian ni izaten nintzen sarrien laguntzen niona, orduan soilik egoten nintzelako etxean. Berrogeita sei bat urte izango zituen. Poliki-poliki ibiltzen ginen, amona xahar bat banu bezala besotik. [...] Ama gelditu egiten zenean, zein mutil jatorra!, esaten zidan.
Oroimen ariketa handi bat.
7. Joan Mari Irigoien (1948-2023)
Altzatarraren ekoizpen literario naroan, nobelagintza nabarmentzen da bereziki, eta arlo horren barnean, pertsonaien bitartez, iragana berreraikitzea. "Udazkenaren balkoitik" nobelaren atzeko azalean, idazlearen azalpen hauek irakur daitezke:
Gure belaunaldiko jende askok hamaika ekaitz jasan behar izan du bere barnean. Izan ere, umeak ginenean Ollarango [Altza] giroa estu-estua zen, eskola (=makila), eliza (=moralkeria) eta politika (=Franco), hiru murraila horiek hesitzen bait zuten gure eguneroko arnasa. Haziz joan ginen neurrian, ordea, murrailon bestaldean zeuden beste mundu batzuen berri izan genuen, ustez arnasgarriagoak. Horren ondorioz batzuek murraila horiek hautsi nahi izan zituzten [...] Giro horrekin batera, gurasoen garaiko giroa ere isladatu nahi nuen maila batean, zein bestean...batzuen eta besteen arteko kateamendua hobeto ikusteko. [...] Era honetan, nobelan zehar doazkizun pertsonaiak eraikiz joan nintzen, eraikiz eta berreraikiz...
Alabaina, lan honetarako, interesatzen zitzaidan argitzea iragana pertsonaien bidez berreraikitze horren zer kontzientzia agertzen zuen idazleak bere narrazioetan, batez ere esplizitua, eta oker ez banago, gogoetarik luzeena horretaz 2000. urtean argitaratu zuen, bere libururik mardulenean: "Lur bat haratago" nobelan.
Nobelaren aitzin-solas gisa, iraganaz, orainaz eta geroaz mintzatuko zaiola diotso Joanes Etxeberri nobelako protagonista eta kontalariak jaun André Larralde maisu eta adiskideari, eta iraganaz batik bat. Eta horretarako, memoriaren ur uherretan murgilduko dela, nahiz eta ezin gardenagotzat ditugun sarri askotan:
Izan ere, haurtzaroko edozein gertaki hartzen dugularik ere, nola, alde batetik, bizi izan gintuèn haurrak bizi izan baitzuen gertaki hura, eta nola, bertzetik, haurraren berezko berezkotasuna den gertatu gauzen inguruan fabulatzea, asmatzea eta haiek apaintzen ibiltzea, hala iruditzen zaigu handik urte batzuetarat ezen asmatu fabula edo ipuin horiek direla zinez bizi izan ditugunak eta ez mementuan eta denboran gertatuak.[...] Eta hutsuneak ere hor daude, bertzalde, zeren eta memoriak bere zuloak eta bere haitzuloak baititu. Eta ondorea garbia da: memoriak uste baino muga hertsiagoak ditu. Edo, latineko erranak dioen bezala: Memoria claudit, memoria ez da fidela.
Oroimenean konfiantza handirik ez, zuloak eta haitzuloak, ahanzturak oso bereak baititu; haatik, gutun-egilearentzat garrantzizkoena ez da iragana zehatz-mehatz oroitzea, baizik eta iraganaren usainen eta aromen oroitzea. Usaimena errebindikatzen ote du?, baina zer-nolako usaimena?
Zeren gertaki bakoitzak gorputz bat baitu, baina baita arima bat ere, eta xehetasunak dira gorputza, eta aroma arima. Edo erran diezazuket ezen gertaki bakoitzari usain bat dariola, aroma bat, gure baitan errotzen den halako sentsazio berezi bat, eta aroma horren berreskuratu ahal izaitea edo hartarako gai izaitea dela enetzat funtsezkoena eta gorabehera ororen egia.
Beraz, usain berezi hori sentsazio fisikoa baino gehiago espirituala da, gogoan gelditu zaizkigun gertakariei omen dariena. M. Prousten itzala ez ote dabil hor: madalenaren aroma eta zaporea?
Oroimenean biltegiratuak ditugun sentsazio horiek hitzen bidez berreraikitzea zaila dela diosku: "Ordea, nola berreraiki aroma hori, xehetasunak guztiz oroitzen ez ditugunean eta gabeziak eta hutsuneak, ondorez, jauntzen zaizkigunean, halako tailuz, non hatsarreko xedea eta asmoa helezina eta beteezina gertatzen zaigun?", baina hutsune horiek betetzeko orduan ez dela gezurretan ibili; aitzitik, arreta handiz zaindu dituela hitzak eta "behakoak" edo ikuspuntuak esango genuke egungo hizkeran, eta aroma ez faltsutzeko eginahal guztiak egin dituela "ezen Historia, eta gure egunorozko historiak, berdin faltsu daitezkeela nola alferrik erantsiarekin hala ahantziarekin, edo berariaz isilduarekin ere? Eta zertarako dugu, bada, imajinazioa, hutsune horien betetzeko ez bada?".
Horrenbestez, gogoeta egina du, eta irtenbidea aurkitua ere bai, nahiz aterabide hori ez den, noski, zientifikoa baizik eta literarioa, ezinbestean.
8. Bernardo Atxaga (1951-)
Ordurarte idatziak zituen lanen bilduma gisako bat den nobela eman zuen argitara 2003an, Soinujolearen semea izenburuaren pean. Oroimenaren eta ahanzturaren arteko sartu-irtenei doakienez, Obabako lehen amerikanoa kontakizunak merezi du arreta jartzea. Ez dago bertan Saizarbitoriaren Hamaika pauso-n bezalako hausnarketa espliziturik, baina oroimenak --M. Prousten oharkabeko oroimena oroitarazten dit--, paper garrantzizkoa jokatzen du.
Indiano bat du protagonista, Alaskatik itzuli eta Obaban hotela eraikiarazi duen Don Pedro. Beste indiano asko bezala, Alaska eta Kanada aldean dirua eginik, jaioterrira, ustez bere bihotzeko aberri goxoa zuenera itzuli zen, han azken urteak goxoki eman ahal izango zituelakoan; baina, uste ez zuela, Obaban giro itxia eta puritanoa aurkitzen du: errepublikaren aurkakoa, oso puritanoa –sermoi atzerakoiak; herritar fanatizatuak: Aste Santuan oilarra lotzen zuten, oiloak ernal ez zitzan!--, eta aldi berean maltzurra, beraren aurka kalumniak asmatzen baitzituzten, eta, dena osatzeko, 36ko gerra lehertuko da berehala. Baina zer paper jokatzen du oroimenak kontakizun honetan?
Batetik dago ohartuzko oroimen episodiko-autobiografikoa. Don Pedroren oroimenetik sortzen ziren leku, jende eta objektu arrotzen izenek durundi egiten zuten Alaska hoteleko tertuliara hurbiltzen zirenen belarrietan, haiek ardien txintxarri hotsak balira bezala. Pasadizo autobiografiko horien hartzaileak maisuak-eta ziren, eskolatuak denak, egunkariak irakurtzeko ohitura zutenak, eta progresoari fedea ziotenak. Kultur akademiatxo horren bitartez, ohartzen ziren Obabako mundu txiki hartatik kanpo bazirela bestelako lurraldeak, bestelako ohiturak eta ikusmoldeak, eta dena ez zela hain berdea kanpotik eta hain beltza barrutik: "probintzia ilun bat apaiz are eta ilunagoz betea".
Bestetik, beste oroimen mota bat hasi zitzaion indartzen: "Bere iraganeko lekua, jende eta objektuak hazi, zehaztu egin zitzaizkion espirituan. Ez espero zitzakeenak, ez lagunei kontatutako pasadizoekin lotuak, baizik eta halabeharrez bere gogora etorriak: Old Manett inguruko baso batean aurkitutako anbar puxketa, barruan erle bat harrapatua zeukana..." Oharkabeko oroimena edo inboluntarioa, ohartuzko oroimen hutsaletik, ahazte sakon eta iraunkor baten bidez, oharkabeko oroimen poetikora egiten duena. Oroimenaren azken forma horri bizitzarako balio duen energia bat ere gehitzen zaio, heriotzarekiko beldurra sendatzen duena, eta hartan fidatzen diren pertsonek onuragarri gisa sentitzen dutena.
Eta hortik aurrera, kontakizunaren protagonistari, iragana handituz zihoakion barnean. Bere baitako mugimendu hura, ardatz kronologikoan, kontrako norabidean zihoan; zeren denborak ez al du, bada, ahaztearen alde egiten?
Gerra etortzen da. Hiru maisu errepublizaleetatik bi Obaban bertan gelditzen dira eta Don Pedro amerikanoa ere bai, ezer txarrik egin ez dutelako ustean bermaturik. Politikan sartuago ibilia den beste maisuak ihes egiten du. Bada, Don Pedro atxilotzen du errekete talde batek, eta haien buruak kolpe bat emanik fusilaren kulatarekin, bere bizitza etortzen zaio gogora amerikanoari, Betaniako Lazaroren berpizkunde egunean bezala. Kanadako Winnipegen ikusi zuen bere burua Jolinshua cheff indiarrarekin kafea hartzen; Alice Armen ikusi zuen meategiaren barru-barruan sartuta eta zilar gorriaren zain zabala aztertzen...; delibero garrantzizko bat hartu zuen: hiltzaileen aurrean ez zen kikilduta geldituko!
Hiltzaileen aurrean ez zen bildots otzan izango, eta Ameriketan izandako esperientzia eta eskarmentua –winchester erriflea ekarri zuen handik; hots, armak erabiltzen bazekien--, baliatuko ditu, kosta ahala kosta, eskrupulu etikorik gabe –lehenbizi, diruaren bitartez salbatu nahi du bere burua; gero, bera hiltzeko asmoa duten bi hiltzaile erail beharrean suertatzen da, bere buruaren defentsan--, gerratik ihes egiteko, eta bere azken urteak zorionean emateko.
Azken buruan, ohartuzko oroimenak eta oharkabekoak laguntzen diote infernu bihurtua den jaioterritik, bigarren aberrira alde egiten.
9. Xabier Montoia (1955-)
Nafarroa Garaiko Larraga herriak 1936an, 2.500 bizilagun inguru zituen, eta han ez zen inoiz gerra-fronterik egon, baina guardia zibil, errekete eta falangistek 46 erail zituzten. Haietako bi, Bizente Lamberto Martinez nekazari eta UGT sindikatuko kidea, eta hark zituen hiru alabetatik zaharrena Maravillas Lamberto Yoldi, 14 urtekoa. Bi guardia zibil, errekete bat eta falangista bat aitaren bila joan zirenean, kontra egin zien nonbait Maravillas alabak –edo beraiekin eramateko esan zien--, eta biak eraman zituzten. Behin eta berriz bortxatu zuten alaba, lehenbizi, udaletxean, eta gero erail zituzten Ibiriku aldean; eta alabaren gorpuzkiak txakurrek zirtzikatu zituzten. Nafarroa Garaian, 36ko estatu-kolpeak eta ondoko gerrak eragindako sarraskiaren –3.000tik gora erailak-- eta, oro har, errepresio frankistaren ikur bilakatu dira azken urteotan aita-alabak.
Lamberto Yoldi familiako alaba gazteena Josefinak, hogeita hamar urte mojatan eman ondotik, oroimen historikoari bere alea ekarri dio, bere familiari gertatua ez ahaztuz eta guztioi oroitaraziz. Aurten hil da fisikoki baina haren oroimenak iraungo du; besteak beste, Xabier Montoiaren “Golgota” liburuari esker, 2008an argitara emana. Omenaldi publikoa jaso baino hamar urte lehenago (2018), eta, noski, Maravillasen ahizpa gazteena, Josefina, bizi zela.
Nobelaren hasieran garbi agertzen da liburuak iragana oroitzea duela xede nagusi:
IRAGANIK ez, dena presente. Horra oroimenaren lege zorrotza. Joan den mendeko gau hura eta gaurko hauxe, gau bera. Orduan hasitakoa hirurogeita hamar urtez luzatu da, sekula heldu ez eta sekula helduko ez zaion egunsentiaren zain. Etenik gabeko, ilargirik gabeko gau mardul, berunezkoa. Ia bizitza oso bat. Luzea, iluna, saihestezina. Amets gaiztoz betea.
Narratzaileak hirugarren pertsonan –azken orrialdeetan lehen pertsonara igarotzen da-- Josefina Lamberto Yoldiren (Felisa, nobelan) bizitza kontatzen digu. 1936ko abuztuaren 15eko gau ahaztezin hartan jaioterri Larragan gertatutik Iruñera –zeuzkaten ondasun apurrak ostu zizkieten, eta auzotarrek jarrera ankerra izan zuten nonbait--; moja sartzea erabakirik, Iruñe ondoko Lezkairuko moja zurietara; Pakistango Karachira ondotik, Lyon ondoko Rontalonera gero, handik Madrilera, eta azkenean, Iruñera berriz, mojatatik irten, eta oroimen historikoan enplegatzera.
Batetik, moja sartuta, amari eta beste ahizpari egindako “traizioa” pairatu behar du bere kontzientzian, eta hori gutxi ez duela, mojen mendekua “Gorriaren alaba” izateagatik, hots, bekatuaren alaba. Larragatik Iruñeko komentura eta Iruñetik Karachira gero eta bizimodu gizagabeagoa –mojen mendekua itzela!--, animalien pare eta animalien zerbitzari amaitzeraino, eta handik aurrera pixkanaka gizatasuna berreskuratzen, harik eta fedea galdu eta oroimen traumatikoari eusten eta zabaltzen gogor ekin arte.
Nobela guztia da oroigarri bat, atentzioa ematen dute jada bere bizimodu zorigaitzekoaren kateetatik libratu den baina halaber adinean oso aurreratua den Felisak narrazioan egiten dituen sartu-irtenek: “heriotzaren esperoan bizi den Felisak bezain ongi ez noski, baina oker izateko arrisku handirik gabe esan daiteke orduko ahizpa Elenak ere bazuela minaren unibertsaltasunaren berri”, eta aldian behin ezin ahaztuzko 1936ko abuztuaren 15eko gau gupidagabe haren oroitzapen burdin gorian landatua oroimenean:
Alkandora urdinez jantzita datoz aita eta ahizpa hilko dizkiotenak. Bat-batean agertu dira, gauak oka eginda bezala. Gorriaren etxeraino gidatu dituzten autoen hotsa estali duen euriak ezin haien ahoberokeria bortitzarekin gauza bera egin. Amorratuta datoz, matelezurra urduri eta listua lodi. Fusilak dantzatu eta oihu ulergaitzak egiten dituzte. Odolak dena argitu du. Opari ari da aitaren kopetatik behera. Esperanzak [Maravillas] ere argi ikusi du, aitarengana joan da zuzen. Lanak izan dituzte neska gaztea lurrean datzan aitarengandik erauzteko. Bati hozka egin dio eskuan. Minaz okerrarazi duen ostiko bat jo dio Esperanzari besteak. Bertan bortxatu nahi dute...
10. Joseba Sarrionaindia (1958-)
2001ean argitaratu zuen lehen nobela, "Lagun izoztua" deritzana, ordurarte poesian eta narrazio laburretan enplegatu ondoan. Nobelako protagonista Goiok amnesia du, ez daki nor den, izoztua bezala dago, eta Maribel izeneko pertsonaia, Goioren oroimenaren galerari sendabidea aurkitzen enplegatuko da, harik eta azkenean lortzen duen arte.
Hasier Etxeberria zenak honela planteatu zion artean klandestinitatean zebilen Joseba Sarrionaindiari "Bost idazle" elkarrizketa liburuan: "Errealismoaren bidea hautatu duzu. Plano ezberdinetan antolatutako kontakizuna." Eta Sarrionaindiak erantzun zion: errealismoa bai, baina ez errealismo errealista:
Josu da narratzaile eta pertsonaia primario bakarra, gainerako narratzaile eta pertsonaia guztiak sekundarioak dira, berak asmatuak.[...] Maribelen ikuspegitik idazten du, baina ez dakit Maribel benetakoa den edo ez, Maribel Josuren neskalaguna balitz ere, Maribelen kontakizuna Josuk asmatua da. Andoniren kontakizuna ere Josuk asmatzen du, orduan nobelaren protagonista den Goio halako hirugarren maila batean azaltzen da, bere buruaren gobernurik gabe jitoan dabilen izotz blokea da.
Horregatik, ez da nobela bat gure gaian sakontzen duena espresuki; idazlearen asmoa izan balitz Goiok oroimena zergatik galdu duen argitzea literarioki edo nola senda zitekeen, narratzailea Goio bera izatea erabaki zezakeen, edo behintzat ez hirugarren maila batean azaltzen den protagonista bat.
Haatik, horrek ez du esan nahi garrantzirik ez duenik. Nobela osoaren narratzaile den Josu, Maribel pertsonaiaren eskutik testuan agertzen den orduko; batetik, errefuxiatu politiko gehienen patua laburkiro agertuko digu: "Ulisesen madarikazioa dun. Hemen bizi gaitun eta hara itzultzea dinagu beti gogoan, baina zenbat eta geroago orduan eta zailagoa dun leku hau uztea beste hartara joateko eta, itzuliz gero ere, gainera, ez gaitun gure gogoko sorterrira helduko, baizik eta beste ia ezezagun batera..."; eta bestetik, Goiok duen amnesiari sendabidea aurkitzeko baliagarri gerta daitekeen liburu bat eskainiko dio Maribeli: Jean Delay psikiatra baionarraren "Les dissolutions de la mémoire". Ez alferrik, delako Josu oronarratzaile hori, Maribelek kontatzen digunez, Parisera joan zen filosofia ikastera.
Hasi da Maribel memoriaren disoluzioak irakurtzen; batzuetan, orriak mekanikoki pasatuz, besteetan, pasarte batean geratuta, ondo nahastuta, hurrengo orrialdera pasatzeko gauza ez dela. Galdu egiten du zentzuaren haria eta ulertzen duenak ere ez dio Goioren kasuan zer egin behar duen erakusten. Goioren oroimen galeraren irtenbidea ez dago liburu batean. Buruko gaixotasunen erietxeren batean ote dago Goiok oroimena berreskuratzeko irtenbidea?
Goio bizi den Nikaraguako Bluefields eskualde istingatsua utzi, eta Andoni bizi den Ekuadorrera abiatzen dira, eta Kolonbian, Barranquillan, gelditzen dira 36ko gerran erbesteraturiko familia euskaldun baten etxean, eta handik hurbil dagoen erietxera eramaten dute Goio, han bertan lan egiten duen gerrako errefuxiatu baten semea den Imanolek lagundurik (nobela errealista ere bada. Liburuaren hasieran zenbait mapa ere badaude, pertsonaien nondik norakoak jarraitzeko lagungarri!).
Han Imanolek kontatzen dio Maribeli zein zaila den gisa horretako gaixoak sendatzea. Eta pixka bat aurrerago narrazioan, honela jarraitzen du Imanolek: "Ez pentsa memoria ona palazio bat denik. Azkenik Ireneok [erietxeko paziente bat] arrazoia zuen, jende gehienaren memoria zarama pilo bat besterik ez da...[...] Bizitzak zentzua izan dezan: ahalik eta gehiena oroitu behar da eta ahalik eta gehiena ahaztu. [...] Denok ere oroimen pobrea dugu, ez baitakigu bihar zer gertatuko den...".
Garbi dago Josu narratzailea, kasu honetan Imanolen bitartez mintzo dena (atzean Joseba Sarrionaindia idazlea bera, noski!), eszeptikoa dela oroimenaren dohainetan eta ez dela kontentatzen iragana eskuratzearekin: iragana berreskuratzea axola handikoa bada, ez da axola gutxiagokoa etorkizuna iragartzea; gainera, iragana berreskuratzeak zentzua du etorkizun hobea itxuratzen laguntzen badu.
X. ZORIONA ETA ZORITXARRA
1. Zorionaren haziak (2025-02)
Lehen artikulu honetan, zorionaren hazietan zentratuko naiz eta bigarrenean, zoritxarraren hazietan. Hirugarrenean, zorionaren agertokietan jarriko dut begia, eta azkenengoan, zoriontsu sentitzeko nortasunaren ezaugarrietan.
Gure bizialdian gorabeherako ugari bizi izanagatik, oraintxe atseginak eta hurrengo atsegin lapurrak, pertsona gehienen zorion maila orokorrak bere horretan mantentzeko joera agertzen du. Ematen du ezen munduratzen garenetik, mundu honi adio esaten diogun arte, aldez aurreko joera bat izaten dugula gehienetan zoriontsu edo zoritxarreko sentitzeko.
Zenbait ikertzailek milaka pertsonengan urteetan behatutakoak bermatzen du pertsona bakoitzak zorion gradu propio bat esperimentatzen duela bere bizialdian, gorabeherako txiki batzuekin, denboran zehar irmo irauten duelarik. Bestela esanda, batzuk aldi gehienetan zoriontsu izan ohi dira, eta beste batzuk, aldiz, gehienetan, zoritxarreko. Ez adinak, ez sexuak, ez itxura fisikoak, ez lanbideak, ez eta adimen koefizienteak eragiten omen du zoriontsu sentitzeko dugun joeran. Baldintza horiek eraman gaitzakete zoriontsuxeago edo zoritxarrekoago sentitzera aldi jakin batzuetan, baina epe luzera eragin minimoa izaten omen dute gure ongizate orokorraren eskalan.
Gure zorion maila nahiko egonkorra izatearen arrazoia, partez, gure geneetan dago. Mundura geurekin ekartzen ditugun geneen eta horiek gure garunaren eraketan eta neurona-sareetan duten eraginean, eta, ondorioz, gure nortasunaren ezaugarrien garapenean. Oso garbi ageri da hori plazenta bereko bikien kasuan. Minnesotako Unibertsitateko Psikologiako irakasle David Lykkenek seiehun biki berdinekin (gen berak dituztenak) egindako ikerketak iradokitzen du zorionaren %40 faktore genetikoen kontrolpean dagoela, eta horregatik gen berberak dituztenek zorion maila ere berbera izan ohi dute; are, familia eta ingurune sozial ezberdinetan haziak izan badira ere. Plazenta banatako bikien kasuan, aldiz, zorion maila oso ezberdinak atzeman ziren, nahiz familia berean haziak izan.
Halere, genetikaren eragina %40koa dela esan dugu. Ildo horretatik, ezin da albo batera utzi gure izateko moduaren eraketan duten papera haurdunaldiaren gorabeherek, erditze garaiko estutasunek eta jaio, heldu eta bizi garen gizarte-giroaren estimulu osasungarri eta kaltegarriek, bereziki haurtzaroko esperientziek.
Zorionik eza epe luzera prebenitzeko modurik onena izan liteke konbentzituta egotea ezen izaki guztien jaiotza-eskubideak berekin dakarrela gehiegikeriarik eta krudelkeriarik gabe hazteko eskubidea. Eskubide horretaz gozatu ahal izateko baldintza da denok dugun maitasun-beharra asetzea. Maitasunak autoestimua, konfiantza, ontasuna eta zoriontsu izateko gaitasuna indartzen ditu. Maitasun zapuztuak, aldiz, depresioa, gorrotoa eta miseria eragiten ditu. Zorigaitzaren sustrairik kaltegarrienak eta saihesgarrienak dira haur baten izpiritua mutilatzea eta haur horren izaera deformatzea abandonuaren, abusuaren edo indarkeriaren bidez. Izan ere, horrelako kalteek halabeharrez ahultzen dituzte haurrengan autoestimu, konfiantza, baikortasun eta itxaropeneko bizi-sentimenduak, eta horiek gabe zorigaitzera bideratuak egon ohi dira.
Gizaki gehienok ondare genetiko jakin batekin jaiotzen gara, eta ondare horrek bere baitan hartzen ditu pozik egoteko eta munduan ditugun esperientziez aktiboki gozatzeko joera ematen diguten haziak. Ingurune familiarraren eta sozialaren kalitatearen, bizi ditugun egoeren, eskura ditugun aukeren eta aukeratzen ditugun bideen arabera, hazi horiek indarrez ernal daitezke edo ezkutuan iraun dezakete, hazi edo hil egin daitezke.
Luis Rojas Marcosek Nuestra felicidad deritzan liburuan dioen bezala:
...nire susmoa da ezen gizonek eta emakumeek bizitzarekiko duten gogobetetze-mailak zerikusi gehiago duela garaipen pertsonal eta kolektiboarekin herentzia genetikoarekin baino. Funtsean, gure benetako herentzia da geure burua eraikitzeko eta gure ondorengoak moldatzeko dugun gaitasun propioa, baina ez patuaren esklabo gisa, baizik eta haren eraikitzaile gisa. (159).
2. Zoritxarraren haziak (2025-03)
Zorionaren hazien ondotik, zoritxarraren hazietan zentratuko naiz. Gure mendebaldeko gizarteetan, tamalez, suizidio ugari gertatzen dira. EAEn bertan, hiru egunez behin. Non daude, bada, sufrimenduaren haziak? Hasteko: gutako bakoitzak zorionaren bilatzaile bilakatu behar du, zeren zoriontasuna bilaketa bat da, beste ezer baino gehiago, gaia aztertu duten autore askorentzat. Moderno izatea norberaren zoriaz etsitzeko gai ez izatea da.
Demagun bizitzan zehar, gurea bezalako gizarteetan, erabat harturik, lau aldi nagusi izaten ditugula: haurtzaroa, gaztaroa, helduaroa eta zahartzaroa. Bada, aldi bakoitzean ahalegindu behar dugu aldiari dagokion zoriontasunaren bila. Autolaguntzaren muina mundu-ikuskera horixe da, eta jada zentzu komunaren parte da.
Ikuspuntu horren suposizio nagusiak honako hiru hauek dira: lehena da gure gogamena gai dela zirkunstantziak eta herentzia gainditzeko, eta ez dagoela deus esfortzu eta borondatearekin lortu ezin dugunik. Bigarrena da, guri gertatzen zaiguna pentsatzen eta sentitzen dugunaren isla dela. Eta hirugarrena, zoriontasuna trebetasuna dela eta ikas daitekeela. Beraz, euren jarrera aldatzeko gauza ez direnak zoritxarraren harrapakin izango dira. Zoritxarreko pertsona ezdeus kognitibo bat da, izaki ahul bat, eta emozioen mendekoa.
Sufrimenduak jadanik ez dauka antzinakoek ematen zioten zentzua, existentziaren nahitaezko parte, edota kristautasunak ematen ziona, zeinarentzat jatorrizko bekatuaren fruitua baitzen, eta horregatik zoriontsu izatearen exijentziak indarra hartzen du. Amets kolektiboek indarra galdu duten garai honetan, eta aldi berean nor bere bizitzaren autore bilakatu beharra hauspotzen denean, subjektu izatearen exijentzia handiegia gerta liteke eta hainbat kasutan, depresio eragile.
Bizi dugun modernitateak kultura indibidualizatuaren oinarrian dauden bi gaixotasun sorrarazten ditu: estresa eta depresioa, zeinak lehen ez bezala, kausa sozialetatik deslotuak agertzen zaizkigun. Sufrimenduarekin gertatzen den bezala, erabat psikologikotzat hartzen dira.
Gaixotasun psikosomatiko horien jatorrian, nagusiki, bi arrazoi daude; bata, lanaren arloan eguneroko bizitza gero eta exijentzia handiagokoa izatea, eta bestea, egokitzeko beharra. Kultura psikoterapeutikoak zabaltzen du denok zaurgarriak garelako ideia eta laguntza behar dugulakoa. Aldi berean, zoriontasunaren industriak, herri psikologian esplizitatuak, kontrako mezua bidaltzen digu, hots, geure bizitzaren bridak har ditzakegulakoa. Hortik estresa.
Depresio garaikideari dagokionez, zenbait kausa ditu. Batetik, azelerazioaren gaixotasuna da. Gizarte hipermodernoak bizitza sozialaren erritmoa azkartzen du modu objektiboan, loari eta jatorduei-eta denbora murrizturik; halaber, lanarteei, hildako denboratzat jorik haiek, eta aldi berean jarduerak ugaltzen dira, eta jakina, gero eta denbora gutxiago eskaintzen zaie. Bizitza sozialaren erritmoa modu subjektiboan ere azeleratzen da, eta urgentzia eta antsietatea sortzen ditu.
Azelerazioaren ondorio ez ezik erantzukizunaren ondorioa ere bada depresioa. Hainbat arlotan, eman behar den maila ez ematearen sentimendua gailentzen da, eta, azken buruan, uneoro norbera bilakatu beharraren nekea. Depresioa antsietatearen kulturari dagokio. Honela idatzi zuen Helena Béjarrek Felicidad: la salvación moderna liburuan:
Depresioa, beraz, norbera izatearen nekearen adierazpena da, jarrera hobetzeko agindu kulturalarena, pentsamendu-estiloa aldatzearena, zirkunstantzietara bakarka egokitzearena, segurtasuna ematen zuten erakundeen gainbeheraren itzalpean. Eta ahal ez izatea hainbeste zamarekin. Autolaguntzako eskuliburuen aurrean bakarrik, gizabanakoa depresioan hondoratzen da, nahikoak ez direnean loturen kontingentziatik eta oraingo eta etorkizuneko ziurgabetasunetik bizirik irauteko egiten dituen ahaleginak (215).
Aipaturiko liburua 2018an argitaratu zen, eta autoreak 2023an egin zuen bere buruaz beste. Zoriontasunaren bilaketa porrot handi bat ere bilaka liteke, eta gorago suizidioen gainean emandako datuak halaxe egiaztatzen du.
3. Zorionaren agertokiak (2025-04)
Gehienak bat etorriko zarete nirekin honetan: bizitzako une edo aldirik atseginenak beste pertsona batzuekiko edo pertsona batekiko harremanetatik etor daitezke, laneko jarduera batzuetatik eta aisialdiko jardueretatik.
Erich Fromm pentsalari handiak The art of loving liburuan honako hau idatzi zuen: "harremanetarako irrika da gizakien desirarik ahaltsuena, espeziea biltzen duen oinarrizko indarra. Existentziaren arazoaren behin betiko konponbidea pertsonen arteko bat-egitea da, beste izaki batekin bat-egitea, maitasuna".
Luis Rojas Marcosek dio pasio erromantikoa emozio gorena dela, frenesi bat zeinek gizon eta emakume gehienak astintzen dituen, gutxienez behin, bizialdian zehar.
Margaret Mead antropologoaren aburuz, lehenbiziko harremanean, sexua bilatzen dugu; bigarrenean, seme-alabak, eta hirugarrenean, konpainia. Sedukzioaren zirimola finitzean, maitasuna esfortzua eta kemena galdegiten duen arte bihurtzen da.
Bikote gisa bizi diren askotxok aipatzen dute egunero egin behar dela lan bikote-harremanak ilusioa atxiki dezan eta bertan sexu kemena, komunikazio ona, botere oreka eta kontrajarrita dauden dependentzia eta autonomia uztar daitezen. Lana hartzeaz gain, harreman zoriontsua atxikitzeko hainbat kualitate behar dira: zintzotasuna, norberaren ukapena, malgutasuna, ulermena, tolerantzia, eskuzabaltasuna, borondate-indarra, iraunkortasuna, maitatutako pertsonaren ongizatearekiko kezka eta haren indibidualtasunarekiko errespetua. Kualitate horiek dosi egokian banatzea erraza ez delako, bakarrik bizi direnen proportzioa goraka doa gure gizarteetan.
Esan beharrik ez dago, gaur egun senar-emazteek eta seme edo alaba batek edo bik osatutako familiak dira nagusi. Baina gero eta gehiago dira seme-alabarik gabeko bikote hetero, gay edo lesbianak, ezkontzeke elkarrekin bizi diren bikoteak, jatorri ezberdineko seme-alabak dituzten dibortziaturiko bikoteak eta abar. Gainera, gizarteak gero eta joera handiagoa du harreman zoriontsu eta desberdin horien legitimitatea aitortzeko; harreman horiek guztiak aukera librean, maitasunean eta protagonistek elkarrekiko duten konpromisoan oinarritzen direnez gero.
Beste aldaketa sozial handi bat emakumeen askapenak ekarri du; gero eta guraso gehiagok lortzen dute lanbidea edo lana etxetik kanpo egitea, eta parte-hartze ekitatibo samarra etxeko zereginetan eta seme-alaben zaintzan edo hezkuntzan. Zorioneko etxeek maitasuna, leialtasuna, konfiantza, segurtasuna eta laguntzeko eta babesteko konpromisoa dituzte amankomunean. Hala ere, osagai horietako baten falta nahikoa arrazoi izan daiteke familia baten zoriona zapuzteko. Eta haustura horiek oso mingarriak izan ohi dira, batez ere seme-alabak tartean direnean. Baina hemen zorionaren agertokietan zentratzen ari gara.
Amodiozko harremanetatik laneko jardueretara etorriz: lanean zoriontsu izan ote daiteke? Betebehar erregular atsegingarri batek autonomia eta autoestimua handitzen ditu guregan, eta parte hartzeko plazerrarekin eta gizartearen funtzionamenduari edo hobekuntzari laguntzearekin geure buruaz harro egonarazten gaitu. Egia da badaudela lan monotonoak, ahalegin handirik eskatzen ez dutenak eta orduan langile horiek "marjinal", edo alferrikako senti daitezke. Baina zeregin entretenigarri eta sortzaileak ere badira.
Gizon eta emakume askok diote beren lana ez dela soilik eguneroko ogia lortzeko bidea, baizik eta, gainera, nortasun pertsonal eta sozialaren iturri bihurtu dela, definitzen laguntzen diena eta beren bizitzei ilusioa eta esanahia gehitzen diena.
Aisialdia da alaitasuna ematen digun bizitzaren beste esfera bat. Laburbilduz, beste pertsona batzuekiko harremanak, lana eta aisialdian praktikatzen ditugun zaletasunak eta jarduerak dira gure unerik zoriontsuenen iturri nagusiak.
Gaur egungo bizimoduak eskaintzen duen ingurune gero eta azeleratuago eta teknologikoagoak indibidualismoa eta gizartetik baztertzeko joera susta badezake ere, pertsonen arteko harremanek, laneko jarduerek eta aisialdikoek eman diezaguketen zoriona lotzen duen haria gure bizitza besteekin partekatzeko sentimendua.

6. Emozioen garrantzia oroitzapenak gordetzeko. Eta (II) (2024-07)
7. Oroimena sortzailea da (2024-09)
8. Oroimenaren akatsak: iragankortasuna eta blokeoa (I) (2024-10)
9. Oroimenaren akatsak: sugestionagarritasuna (II) (2024-11)
10. Oroimenaren akatsak: begizko lekukoetan eragina (eta III) (2024-12)
IX. EUSKAL IDAZLEAK ETA MEMORIA ETA AHANZTURA (argitaragabeak)
1. Euskal idazleak eta memoria eta ahanztura
3. Nikolas Ormaetxea Orixe (1888-1961)
4. Ramon Saizarbitoria (1944-)
5. Arantxa Urretabizkaia (1947-)
7. Joan Mari Irigoien (1948-2023)
10. Joseba Sarrionaindia (1958-)
X. ZORIONA ETA ZORITXARRA
1. Zorionaren haziak (2025-02)
2. Zoritxarraren haziak (2025-03)
3. Zorionaren agertokiak (2025-04)